
MINUTI

Il-Minuti tas-Seduta 23 li saret fid-9 ta’ Lulju, 2003 ġew konfermati.  

MISTOQSIJIET – TWEĠIBIET ORALI

TA' QALI  CRAFTS VILLAGE -  PUBLIC CONVENIENCE
424. L-ONOR. NOEL FARRUGIA  staqsa lill-Ministru tas-Saħħa: Jista' il-Ministru jgħid għaliex minkejja li nbniet public convenience ġdida fil-crafts village f’Ta' Qali, din għadha magħluqa? 
  ONOR. LOUIS DEGUARA (Ministru tas-Saħħa):   L-Onor. Interpellant  imissu jaf li ż-żamma ta’ latrini pubbliċi mhix fir-responsabbilta` tal-ministeru tas-saħħa u għaldaqstant nissuġġerilu li jirriferi l-mistoqsija tiegħu lill-ministru konċernat.  

  MR SPEAKER (Onor. Anton Tabone): L-Onor. Farrugia, domanda supplimentari.

  ONOR. NOEL FARRUGIA:  Peress li din iz-zona taqa' fil-konfini tad-distrett elettorali li jikkontesta l-Ministru, jista' jgħidli jekk investigax personalment biex jara x'inhi r-raġuni li din il-public convenience baqgħet magħluqa? 

  MR SPEAKER:  Il-Ministru.

  ONOR. LOUIS DEGUARA: Kif għedt diġa', din m'hix fil-kompetenza tal-ministeru tas-saħħa  u għaldaqstant m'huwiex il-każ li ninvestiga.

  MR SPEAKER:  L-Onor. Farrugia.

  ONOR. NOEL FARRUGIA:  Jista'  allura l-Ministru jingħaqad miegħi biex flimkien nivverifikaw x'inhi r-raġuni li public convenience ġdida tinsab magħluqa? 

  MR SPEAKER:  Il-Ministru.

  ONOR. LOUIS DEGUARA:  Mr Speaker, lill-Onor. Membru  diġa’ għedtlu x'għandu jagħmel.  

AIR MALTA - ĠARR TA' VOTANTI 

427. L-ONOR. NOEL FARRUGIA  staqsa lill-Ministru għat-Teknoloġija ta' l-Informazzjoni u Investiment: Jista’ il-Ministru jgħid kemm passiġġieri ta’ ċittadinanza Maltija ġarret l-Air Malta għar-referendum ta’ Marzu 2003 u għall-elezzjonijiet ġenerali ta’ April 2003?  
  ONOR. AUSTIN GATT (Ministru għat-Teknoloġija ta’ l-Informazzjoni u Investiment): In-numru ta' adulti li ġew  bl-Air Malta biex jivvutaw fir-referendum ta' Marzu kien 1,128 filwaqt li għall-elezzjoni ġenerali ta' April ġew 1,149.

  MR SPEAKER: L-Onor. Farrugia, domanda supplimentari.

  ONOR. NOEL FARRUGIA: Jista' il-Ministru jgħid x’kuntatti u x'informazzjoni jkollhom il-partiti u l-ambaxxati fir-rigward tal-proċedura li tiġi applikata f’dawn iċ-ċirkostanzi?

  MR SPEAKER:  Il-Ministru.

  ONOR. AUSTIN GATT:  Sur President, naħseb li l-Onor. Membru aħjar  jistaqsi lill-partiti nfushom għax jiena ma nafx x'kuntatti għandhom.

ONOR. NOEL FARRUGIA: U fil-każ ta’ l-ambaxxati?

ONOR. AUSTIN GATT:  Fir-rigward ta' l-Air Malta  nitolbu jagħmel domanda bil-miktub ħalli nkun nista’ nwieġbu - għalkemm ma nimmaġinax li kien hemm kuntatti  - imma fir-rigward tal-partiti u l-ministeru għall-affarijiet barranin żgur ma nistax inwieġbu jien.

  MR SPEAKER: L-Onor. Farrugia.

  ONOR. NOEL FARRUGIA: L-Air Malta tikkommunika ma’ l-ambaxxati u ma’ l-awtoritajiet lokali meta tiġi informata dwar persuni li jkunu jridu jiġu jivvutaw? 

  MR SPEAKER: Il-Ministru.

  ONOR. AUSTIN GATT: Meta jien kont segretarju ġenerali bejn l-1987 u l-1996  il-proċedura kienet li meta persuna tmur tibbukkja mill-Ingilterra jew mill-Ġermanja, per eżempju -  din il-proċedura kienet iddaħħlet fi żmien meta l-Partit Laburista kien fil-gvern – l-Air Malta tiċċekkja li isem dik il-persuna jkun jidher fuq ir-reġistru elettorali u toħorġilha special pay ticket. 

 Ma nafx jekk għadhiex tintuża l-istess proċedura u fil-każ nitlob lill-Onor. Interpellant jagħmilli domanda bil-miktub biex inkun nista' nagħtih l-informazzjoni.

MDP - IMPORTAZZJONI TA' ĦALIB XKUMAT

569. L-ONOR. NOEL FARRUGIA  staqsa lill-Ministru għall-Affarijiet Rurali u Ambjent: B'riferenza għar-risposta ta' mistoqsija parlamentari 83 u l-ħidma li saret “bl-akbar metikolożita'”, jista' il-Ministru jinformani kemm mill-521 tunnellata se jkun allokat għall-MDP, kemm se jkun allokat għall-industrija ta' l-ikel u kemm għall-importaturi?  Jista' il-Ministru jinformani kemm attwalment jiġi importat trab tal-ħalib xkumat f'kompożizzjoni ma' prodotti importati lesti mill-MDP u mill-industrija ta' l-ikel?  

  ONOR. GEORGE PULLICINO (Ministru għall-Affarijiet Rurali u Ambjent):  Ninforma lill-Onor. Interpellant li ċ-ċifra negozjata ta’ 521 tunnellata ġiet ikkonsidrata fuq ċifri storiċi miġbura minn diversi sorsi.  

It-tqassim ta' din il-kwota se  jiġi kkonsidrat fis-sena 2004 dejjem fuq talba tas-settur tal-manifattura, skond il-pjani ta’ produzzjoni li jkunu pproġettaw.

  MR SPEAKER: L-Onor. Farrugia. 

  ONOR. NOEL FARRUGIA: Peress li f’sena l-MDP weħidha tuża madwar 500 u 700 tunnellata trab ta' ħalib xkumat, biex ma nsemmix dak li jintuża mill-industrija, jista' il-Ministru jgħid x'jiġri jekk kemm-il darba l-importazzjoni inkwestjoni taqbeż il-521 tunnellata?

  MR SPEAKER: Il-Ministru.

  ONOR. GEORGE PULLICINO:  Waqt li niddejjaq inwieġeb domandi  bħal dawn fejn niġi mistoqsi x'jiġri kieku hekk u kieku hekk – l-Onor. Interpellant imissu jaf li bir-regolamenti tal-Kamra mhux suppost li jsiru domandi ipotetiċi – nista’  ngħidlu li ċ-ċifra li wasalna għaliha ħadniha fuq numru ta' snin u mhux fuq sena waħda u allura l-ammont indikat fir-risposta għandu jkun sodisfaċenti għad-domanda tal-manifattura lokali.   

  MR SPEAKER: L-Onor. Farrugia.

  ONOR. NOEL FARRUGIA:  Mr Speaker, qed norbot il-mistoqsija tiegħi ma’ fatti li ġraw u mhux ma’ kieku u mhux kieku.  Ladarba l-MDP tuża l-iskimmed milk biex tagħmel l-irkotta - u l-ammont li tuża jvarja bejn 500 u 700 tunnellata kull sena - u ladarba din it-tip ta' materja prima jużawha l-fabbriki li jipproduċu l-gallettini, eċċ., inkluż dak li jiġi importat f‘pakketti u fi prodotti li diġa`  huma manifatturati minn pajjiżi ta’ l-Unjoni Ewropea, huwa evidenti li din iċ-ċifra li qed isemmi l-Ministru mhijiex biżżejjed.  Allura x’se tkun is-sitwazzjoni meta pajjiżna jkun liable li jħallas id-differenza fil-prezz?

  MR SPEAKER: Il-Ministru.

  ONOR. GEORGE PULLICINO:  Fil-każ li l-ammont ikun akbar, wieħed jista’ jitlob sabiex isir aġġustament tal-kwota.  Minn perijodu għal ieħor ikun hemm dan l-aġġustament u Malta tagħmel il-każ tagħha, kif jagħmel kull pajjiż ieħor,  abbażi ta’ dak li jkun ġie kkalkulat li għandha bżonn il-manifattura lokali. 

  MR SPEAKER:  L-Onor. Farrugia.

  ONOR. NOEL FARRUGIA:   Allura f’dak il-każ tapplika l-istess sitwazzjoni  għal prodotti ta' materja prima oħra?

  MR SPEAKER:  Il-Ministru.

  ONOR. GEORGE PULLICINO:  Dak li jista’ ikun aġġustat huwa dak biss  speċifikat fin-negozjati. 

INDUSTRIJA TA' L-IKEL - GĦAJNUNA FINANZJARJA

570. L-ONOR. NOEL FARRUGIA  staqsa lill-Ministru għall-Affarijiet Rurali u Ambjent: Jista' il-Ministru jgħid min mill-industrija ta' l-ikel, mill-industrija  ta' l-iproċessar, mill-agro-industrija, mill-industrija għat-trobbija tat-tjur u l-bhejjem u mill-industrija  tax-xorb u t-tabakk irċieva  din is-sena għajnuna finanzarja sabiex iwettaq l-investiment meħtieġ,   konformi mar-regoli ta' l-Unjoni Ewropea?  Dawn kollha se jkunu konformi mar-regoli sa Mejju li ġej?  B’kemm hu mistenni li tiżdied il-produzzjoni ta' dawn l-industriji?
  ONOR. GEORGE PULLICINO:  Ninsab informat li l-għajnuna li qed tingħata lis-settur agrikolu hi skond dak li ġie miftiehem ma' l-Unjoni Ewropea kif indikat fl-SMPPMA jew skond skemi oħra bħal dawk approvati mill-kabinett, bħal fil-każ tal-proċessuri tal-laħam tal-majjal. L-industriji ta’ l-ikel u  dik ta’ l-ipproċessar,  l-agro-industrija u l-indstrija għat-trobbija tat-tjur u l-bhejjem iridu jkunu konformi mar-regoli sa Mejju li ġej.

L-MDP irceviet għajnuna finanzjarja skond l-SMPPMA u  l-Onor. Interpellant jaf sew li l-gvern irnexxielu jinnegozja perjodu ta’ transizzjoni għas-settur tal-ħalib u għalhekk l-investiment neċessarju jista’ isir bl-għajnuna finanzjarja ta’ l-Unjoni Ewropea matul dan il-perjodu.  

Barra minn hekk,  proċessuri tal-laħam tal-majjal diġa' iffirmaw kuntratt mad-diviżjoni għall-affarijiet veterinarji biex jircievu għajnuna finanzjarja u biċċeriji tat-tjur qed ilestu business plan  biex ikunu jistgħu jirċievu l-għajnuna finanzjarja skond ma tesiġi l-Unjoni Ewropea.

Rigward żieda fil-produzzjoni, l-Onor. Interpellant jaf  li hemm kwoti li ġew miftiehma ma’ l-Unjoni Ewropea bħal fil-każ tal-ħalib u tat-tadam għall-ipproċessar u l-produzzjoni ma tistax taqbeż dawk il-livelli. 
  MR SPEAKER:   L-Onor. Farrugia, domanda supplimentari.

  ONOR. NOEL FARRUGIA:  Jista' il-Ministru jgħid kienx hemm diskussjoni mal-koperativi konċernati dwar l-iżvilupp tal-fabbrika l-ġdida tal-ħalib, peress li din trid tkun stabilita b'mod li tkun konformi mar-regoli ta’ l-Unjoni Ewropea?

  MR SPEAKER:  Il-Ministru.

  ONOR. GEORGE PULLICINO:  Nista’ nikkonferma li diskussjonijiet saru u d-deċiżjoni li ttieħdet  kemm mill-bord ta’ l-MDP kif ukoll mill-KPH hi li f'dan l-istadju, l-investiment għandu jmur kollu għal dak li għandu x’jaqsam ma’ equipment u mhux għall-kostruzzjoni ta’ bini ġdid.

INDUSTRIJA TA' L-IKEL - IMPJIEGI
571. L-ONOR. NOEL FARRUGIA  staqsa lill-Ministru għall-Affarijiet Rurali u Ambjent:   Jista' il-Ministru jgħid kemm hu stmat li se jiżdiedu jew jonqsu l-impjiegi fl-agro-industrija, fl-industrija ta' l-ikel u l-ipproċessar u f’dik tat-trobbija tat-tjur u l-bhejjem, skond il-pjani tal-gvern għal wara Mejju 2004? Kemm hu n-numru ta' dawk li llum jaħdmu ma' dawn l-industriji u kemm hu n-numru attwali ta' koperativi, fabbriki, kumpanniji, eċċ. f'Malta u Għawdex separatament?
  ONOR. GEORGE PULLICINO:  Nitlob lill-Onor. Interpellant jirriferi din il-mistoqsija lill-ministru konċernat.

ĦAL LIJA: SKOLA PRIMARJA - IMPJEGATI

572. L-ONOR. NOEL FARRUGIA  staqsa lill-Ministru ta' l-Edukazzjoni: Jista' il-Ministru jgħid għala tnejn biss weħlu charge mid-disa' persuni li f'Mejju ta' din is-sena ġew irrapportati b'nuqqasijiet waqt il-ħin tax-xogħol fl-iskola primarja ta' Ħal Lija?

  ONOR. LOUIS GALEA (Ministru ta’ l-Edukazzjoni):  Informat li fil-każ li għalih qed jirriferi l-Onor. Membru – effettivament kien hemm seba’ persuni u mhux disgħa – ittieħdu  passi fil-konfront tal-persuni kollha kemm huma.
TOURIST REPS

997. L-ONOR. JOE MIZZI (f’isem l-Onor. Joseph Cuschieri) staqsa lill-Ministru ta' l-Edukazzjoni: Jista' il-Ministru jgħid kemm jammontaw ir-raps jew reps li hawn jaħdmu f'Malta?  Jista' jgħid kemm minnhom huma Maltin u kemm minnhom huma barranin? Jista jgħid ta' liema nazzjonalita' huma? Jista' jgħid min qiegħed jimpjegahom?

  ONOR. LOUIS GALEA:  Napprezza jekk l-Onor. Membru jagħti spjegazzjoni ta' xi jrid ifisser b'raps jew reps.
SOUVENIR SHOPS

998. L-ONOR. JOE MIZZI (f’isem l-Onor. Joseph Cuschieri)  staqsa lill-Ministru tal-Ġustizzja u Intern: Jista' il-Ministru jgħid kemm jammontaw il-ħwienet awtorizzati li jbiegħu  souvenirs lit-turisti?   Jista' jgħid liema huma?  
  ONOR. CENSU GALEA (Ministru għat-Trasport u Komunikazzjoni) (f’isem il-Ministru tal-Ġustizzja u Intern):  Ninsab informat illi l-liċenzji tan-negozju msemmija m`għadhomx jinħarġu mill-pulizija  u għaldaqstant nissuġġerixxi lill-Onor. Interpellant li jagħmel din il-mistoqsija lill-ministru konċernat.
ETC -  PERSUNI JAĦDMU ILLEGALMENT

1001. L-ONOR. JOE MIZZI (f’isem l-Onor. Carmelo Abela)  staqsa lill-Ministru ta' l-Edukazzjoni:  B’riferemza għall-mistoqsija parlamentari 672, jista’ il-Ministru jinvestiga u jara jekk dan l-abbuż hux qed isir jew le? Jista’ jagħti dettalji dwar fuq liema xogħol kienu qed jitħaddmu u min kienu l-kuntratturi inkwestjoni u fuq kollox jittieħdu l-passi meħtieġa skond il-liġi?
  ONOR. LOUIS GALEA:  Se nitlob lill-awtoritajiet kompetenti biex skond il-liġi jinvestigaw l-abbuż allegat fil-mistoqsija u jieħdu l-passi stabiliti fejn jirriżulta.
SKEJJEL - XOGĦOL U MANUTENZJONI

1002. L-ONOR. CARMELO ABELA  staqsa lill-Ministru ta' l-Edukazzjoni: Jista' il-Ministru jirrispondi mistoqsija parlamentari 617 u jgħid jekk ingħatawx il-kuntratti kollha għax-xogħol u manutenzjoni li għandu jsir fis-sajf fl-iskejjel statali? Dawn ingħataw kollha wara sejħa pubblika? Lil min ingħataw il-kuntratti? Għal-liema skola? Kemm se jiġi jiswa x-xogħol?
  ONOR. LOUIS GALEA:  Informat li l-biċċa l-kbira tat-tenders għal xogħlijiet li se jsiru fl-iskejjel ta' l-istat matul is-sajf ġew ippubblikati u l-kuntratt ingħata jew wasal biex jingħata.  GĦad baqa' numru ta' tenders li se jiġu ppubblikati fi żmien qasir.

Hemm xi xogħlijiet ta' natura żgħira li ma jirrikjedux sejħiet pubbliċi skond ir-regolamenti finanzjarji tal-gvern. Lista tal-kuntratti, fejn se jinħadmu u b'liema prezz qed titpoġġa fuq il-mejda tal-Kamra.  F'xi każi, il-prezz mhux qed jidher għalissa għax l-offerti jkunu għadhom mhux aġġudikati jew il-kuntratt għadu ma ngħatax.
BASTIMENTI TAL-GWERRA
1017. L-ONOR. JOE MIZZI (f’isem l-Onor. Joseph Cuschieri)  staqsa lill-Ministru għall-Affarijiet Barranin: Jista' il-Ministru jgħid kemm-il talba saret biex vapuri u bastimenti militari jidħlu fl-ibħra u l-portijiet tagħna? Jista' jgħid liema talbiet ġew aċċettati u liema le?  Jista' jgħid minn liema qawwa militari saret it-talba?  

  ONOR. JOE BORG (Ministru għall-Affarijiet Barranin):  Nixtieq ninforma lill-Onor. Membru li fis-sena 2002 ingħataw 90 permess sabiex vapuri u bastimenti navali barranin jkunu jistgħu jżuru Malta.  Ma kien hemm l-ebda talba li ġiet miċħuda.  Dawn il-bastimenti ġew mill-Belġju, Franza, Ġermanja, Greċja, Indja, Irlanda, Italja, Kanada, Olanda, Polonja, Renju Unit, Spanja, Stati Uniti ta' l-Amerika, Tuniżija u Turkija

Minn Jannar 2003 sa issa ngħataw 77 permess sabiex vapuri u bastimenti navali barranin iżuru Malta.  Ma kien hemm l-ebda talba li ġiet miċħuda.  Il-bastimenti li ġew din is-sena kienu mid-Danimarka, Fillandja, Franza, Ġermanja, Italja, Marokk, Olanda, Renju Unit, Rumanija, Spanja, Stati Uniti ta' l-Amerika, Tuniżija u Turkija.

AJRUPLANI MILITARI FL-ISPAZJU TA' L-AJRU 

1018. L-ONOR. JOE MIZZI (f’isem l-Onor. Joseph Cuschieri) staqsa lill-Ministru għall-Affarijiet Barranin: Jista' il-Ministru jgħid kemm-il talba saret biex ajruplani militari jidħlu fl-ispazju ta' l-ajru Malti?  Jista' jgħid liema talbiet ġew aċċettati u liema le?   Jista' jgħid minn liema qawwa militari saret it-talba?  
  ONOR. JOE BORG:  Ninsab informat li fis-sena 2002 ingħataw 461 permess biex ajruplani militari jidħlu fl-ispazju ta' l-ajru Malti - l-ebda talba ma ġiet miċħuda – bl-ajruplani ġejjin mill-Afrika t'Isfel, Albanija, Alġerija, Arabja Sawdija, Awstrija, Belġju, Bulgarija, Ċina, Danimarka, Eġittu, Emirati Għarab Magħquda, Franza, Ġermanja, Iran, Italja, Jugoslavja, Kanada, Korea ta' Fuq, Kroazja, Libja, Lussemburgu, Malasja, Marokk, Mauritania, NATO, Norveġja, Olanda, Oman, Renju Unit, Repubblika Ċeka, Russja, Sirja, Slovakkja, Slovenja, Spanja, Stati Uniti ta' l-Amerika, Sudan u Tuniżija. 

Minn Jannar 2003 s'issa ingħataw 452 permess biex ajruplani militari jidħlu fl-ispazju ta' l-ajru Malti  - l-ebda talba ma ġiet miċħuda – bl-ajruplani ġejjin mill-Alġerija, Arabja Sawdija, Belarus, Bulgarija, Danimarka, Franza, Ġermanja, Greċja, Italja, Kanada, Kuwait, Libja, Malasja, Marokk, Monaco, Namibia, Oman, Pakistan, Portugal, Renju Unit, Rumanija, Russja, Spanja, Stati Uniti ta' l-Amerika, Sudan, Svizzera, Tuniżija, Turkija, Ukraina u Uruguay.

Sa l-aħħar tas-sena 2002, ajruplan li jgħaddi mill-ispazju ta' l-ajru Malti biex jasal fid-destinazzjoni tiegħu u jerġa' jgħaddi mill-ispazju ta' l-ajru Malti fi triqtu lura fl-istess ġurnata kien jgħodd bħala permess wieħed.  Fl-ewwel parti ta' l-2003, f'dawn iċ-ċirkostanzi dawn bdew jitqiesu bħala żewġ permessi.  Riċentement is-sistema reġgħet ġiet bħalma kienet fl-2002.
NSO – SAFAR UFFIĊJALI 

1019. L-ONOR. JOE MIZZI (f'isem l-Onor. Carmelo Abela) staqsa lill-Ministru tal-Finanzi u Affarijiet Ekonomiċi: Jista' il-Ministru jgħid liema kienu dawk l-uffiċjali tal-NSO li siefru fuq xogħol u x'kien il-għan taż-żjara?
  ONOR. JOHN DALLI (Ministru tal-Finanzi u Affarijiet Ekonomiċi): L-informazzjoni mitluba mill-Onor. Membru qed tingħata fit-tabella hawn annessa.

Ta' min jinnota li l-maġġoranza l-kbira ta' dan is-safar jiġi ffinanzjat mill-eurostat, l-uffiċċju ta' l-istatistika tal-kummissjoni ta' l-Unjoni Ewropea.
SEC U MATSEC - ĊENTRI TA' L-EŻAMIJIET

1021. L-ONOR. JOE MIZZI (f’isem l-Onor. Carmelo Abela) staqsa lill-Ministru ta' l-Edukazzjoni: Jista' il-Ministru jgħid jekk huwiex sodisfatt li l-bini fejn isiru l-eżamijiet tas-SEC u l-MATSEC huwa  adatt għal dan il-għan?  Hemm xi pjan biex l-eżamijiet jibdew isiru f'bini aktar modern u fejn ma jkunx hemm ħsejjes żejda ta' traffiku?  
  ONOR. LOUIS GALEA:  Informat li d-dipartiment ta' l-eżamijiet jagħmel użu minn għaxar skejjel ta' l-istat u waħda tal-knisja biex jorganizza l-eżamijiet tas-SEC u l-MATSEC.  Il-faċilitajiet huma l-istess faċilitajiet użati mill-istudenti li jattendu dawn l-iskejjel. Barra dawn iċ-ċentri, id-dipartiment jagħmel użu mill-erba' ċentri tiegħu - tlieta f'Malta u wieħed f'GĦawdex - biex ikun jista' jakkomoda n-numru kbir ta' studenti li joqogħdu għal dawn l-eżamijiet matul ix-xahar ta' Mejju.

Id-dipartiment qiegħed iwettaq pjan ta' ħidma biex jimmodernizza u jtejjeb l-ambjent fiċ-ċentri tiegħu, tant li bejn is-sena 1999 u 2003 intefqet is-somma ta' Lm127,615 f'restawr u titjib fl-ewwel sala taċ-ċentru ta' Sant'Iermu, fiċ-ċentru t'GĦawdex kif ukoll fir-raba' sular ta' l-iskola primarja tal-Belt Valletta, fejn ġie istallat lift għal persuni bi bżonnijiet speċjali.  Id-dipartiment ukoll ikkonsidra diversi postijiet oħra barra l-Belt Valletta sabiex ikun jista' jorganizza l-eżamijiet 'il bogħod miċ-ċentru iżda ma sabx li dawn kienu adatti għal dan l-għan.

Id-dipartiment huwa kommess li jkompli jaħdem u jirsisti sabiex bir-riżorsi disponibbli, jorganizza l-eżamijiet f'postijiet moderni skond il-ħteġijiet tal-lum.
SEC U MATSEC- RIŻULTATI TA’ L-EŻAMIJIET

1022. L-ONOR. CARMELO ABELA  staqsa lill-Ministru ta' l-Edukazzjoni: Jista' il-Ministru jgħid meta huwa maħsub li joħorġu r-riżultati tas-SEC u l-MATSEC?  Meta huwa ppjanat li jsiru r-resits?  Jista' jagħti t-timetable  għal dan?
  ONOR. LOUIS GALEA:  Informat li bħalma ġara fi snin oħra, huwa maħsub li r-riżultati tas-SEC u taċ-ċertifikat tal-matrikola joħorġu fit-tielet ġimgħa ta' Lulju.

Tagħrif dwar it-timetables ta' l-eżamijiet supplimentari se jitpoġġa fuq il-mejda tal-Kamra.

QORTI TAL-FAMILJA

1023. L-ONOR. CARMELO ABELA  staqsa lill-Ministru tal-Ġustizzja u Intern: Jista' il-Ministru jgħid meta hemm il-ħsieb li tibda tiffunzjona l-qorti tal-familja, peress li jidher li hemm numru konsiderevoli ta' kawżi mwaħħla quddiem is-Sekond'Awla?  
   ONOR. TONIO BORG (Ministru tal-Ġustizzja u Intern):  Preżentement għadu għaddej xogħol ta` kostruzzjoni u abbelliment fil-post fejn se tiffunzjona l-qorti tal-familja.  Kif dawn jitlestew, wieħed ikun jista` jieħu deċiżjoni fuq il-ġurnata meta din tista` tibda topera.

  MR SPEAKER:  L-Onor. Abela, domanda supplimentari.

  ONOR. CARMELO ABELA:  X'diskussjonijiet u x’konsultazzjonijiet kien hemm mal-persuni nvoluti f’affarijiet li jirrigwardaw problemi tal-familja dwar il-mod kif se tkun taħdem din il-qorti?

  MR SPEAKER:  Il-Ministru.

  ONOR. TONIO BORG: Se jkun hemm regolamenti maħruġin taħt il-Kodiċi Ċivili u l-Kodiċi ta’ Organizzazzjoni u Proċeduri Ċivili li permezz tagħhom il-ġurisdizzjoni kriminali kif ukoll il-ġurisdizzjoni ċivili f’dak li għandu x’jaqsam mal-liġi tal-familja, ikunu taħt saqaf wieħed.  Dan ifisser  li jekk ikun hemm kwerela għand il-pulizija għax wieħed ikun sawwat lill-mara, per eżempju, din ma titħallatx mal-kawżi tad-distrett fil-bini prinċipali imma tibda ssir f’bini apposta li l-gvern investa ħafna fih u kważi huwa lest, biex l-affarijiet tal-familja, kemm dawk ta’ natura penali kif ukoll dawk ta’ natura ċivili, isiru f’post wieħed li jkun segregat mill-bqija tal-qorti.  

Id-draft tar-regolamenti qed jiġi diskuss mal-Kamra ta’ l-avukati u anke mal-ministeru għall-politika soċjali.  Qed insemmi l-ministeru għall-politika soċjali għax waħda mill-innovazzjonijiet importanti f’dawn ir-regolamenti hi li jkun hemm stadju ta’ konċiljazzjoni u stadju ta’ medjazzjoni f’affarijiet li għandhom x’jaqsmu mas-separazzjoni, li se tieħu biċċa kbira mix-xogħol li se jkollha l-qorti tal-familja.   Għax biex xi ħadd jibda kawża ta' separazzjoni jrid jgħaddi minn żewġ għeriebel.  Wieħed minn dawn huwa dak ta' konċiljazzjoni, fejn persuni speċjalizzati f’dan il-qasam jippruvaw iressqu l-partijiet – mhux iġegħluhom - lejn xulxin biex fejn ikun possibbli, isalvaw iż-żwieġ.  Jekk imbagħad dak l-istadju ma jirnexxix ikun hemm stadju ta’ medjazzjoni, fejn il-medjatur -  kemm jista' ikun dan ikollu background legali għalkemm mhux bilfors - jipprova jipperswadihom biex għallinqas jagħmlu separazzjoni b'mod ċivili, forma ta' kuntratt konsenswali ta' separazzjoni,  fejn jiġu ssalvagwardati wkoll l-interessi tat-tfal.  

Għal dan il-għan ir-regolamenti jipprevedu li f'dan il-proċess kollu, partikolarment meta tkun se ssir separazzjoni, ikun hemm min jieħu ħsieb l-interessi tat-tfal.  Jiġifieri mhux sempliċement għax l-omm u l-missier ikunu ddeċidew hekk ...   Ħafna drabi nirċievu rapporti, partikolarment mill-ministeru għall-politika soċjali, fejn wieħed mill-konjuġi jiġi sforzat, tra virgolette, jiffirma kuntratt ta’ separazzjoni biex ifittex jeħles mill-qorti.  Aħna la rridu li dawn il-metodi ġodda nagħmluhom b'mod li malli inti tkun mort il-qorti u ffirmajt kuntratt ta’ separazzjoni, titlaq 'il barra minn hemm mingħajr ma tkun taf x'iffirmajt u lanqas irridu ntawlu l-proċess b'mod li jibdew l-ilmenti li l-proċess għal separazzjoni konsenswali qed idum wisq.

Kemm matul il-perjodu ta’ konċiljazzjoni kif ukoll matul il-perjodu ta' medjazzjoni, ikun hemm il-possibbilta` li l-qorti tkun tista' tagħti provvedimenti kawtelatorji biex tittutela u tħares l-interessi tat-tfal, tordna min għandu jkollu l-kura u l-kustodja proviżorja tagħhom u anke tagħti provvedimenti dwar l-alimenti.  Dan qed isir biex ma jkunx hemm min joqgħod itawwal il-perjodu ta' konċiljazzjoni u ta' medjazzjoni biex itellef lill-omm milli tara jew tieħu t-tfal tagħha f’idejha.

  MR SPEAKER:  L-Onor. Abela.

  ONOR. CARMELO ABELA:  Ix-xogħol marbut mal-problemi tal-familja qiegħed fil-preżent f'idejn maġistrat wieħed jew huwa maqsum fuq diversi maġistrati?  Meta huwa maħsub li x-xogħol li preżentement għaddej  jitlesta?

  MR SPEAKER:  L-Onor. Jason Azzopardi.

  ONOR. JASON AZZOPARDI:  Ovvjament il-Ministru huwa konsapevoli li f’dawn il-kawżi jkollok inċidenti ta’ harassment u hawn mhux qed nirriferi għal sexual harassment imma għall-fastidju fejn ikun hemm anke r-reat ta’ stalking.  Ma jaħsibx il-Ministru li dan ir-reat għandu jidħol fil-liġi  tagħna wkoll?

  MR SPEAKER:  Il-Ministru.

  ONOR. TONIO BORG:   Mr Speaker, fil-preżent m’hemmx maġistrat li jieħu ħsieb l-affarijiet tal-familja għar-rigward il-liġi kriminali.  Dan ifisser li jekk hemm għaxar distretti tal-pulizija,  hemm bejn wieħed u ieħor għaxar maġistrati differenti – jista' ikun li maġistrat ikollu żewġ distretti – għax dawn huma kklassifikati territorjalment fejn isir l-inċident.  Dan se jispiċċa u se jibdew jiġu kklassifikati bħala suġġett u mhux aktar fejn isir ir-reat.  Mela  jekk in-natura tar-reat tkun tolqot lill-familja -  bħall-abbuż fuq it-tfal, swat ta’ tfal, swat ta’ nisa jew f’każ li wieħed mill-konjugi ma jħallasx għall-alimenti - dak il-każ imur quddiem maġistrat wieħed. Għar-rigward ta’ natura ċivili, sa ċertu punt hemm ‘’qorti’’ tal-familja għax il-kawżi ta' separazzjoni jmorru quddiem imħallef wieħed.  Li se jsir ġdid f’dan il-proċess kollu huwa dak l-istadju ta’ rikonċiljazzjoni u medjazzjoni li semmejt.

Rigward id-domanda tal-kollega tiegħi dwar stalking, din ġiet parzjalment indirizzata fil-liġi tar-relazzjonijiet industrijali.  Jiġifieri jekk ikun hemm xi xorta ta' abbuż  bħal sexual harassment fuq il-post tax-xogħol, dak sar għall-ewwel darba reat kriminali. Fil-fatt diġa' jeżistu reati ta' natura sesswali imma jrid ikun hemm fatt konkret.  Qatt ma kien reat kriminali l-fatt li wieħed sempliċement juża d-dominanza li għandu bħala prinċipal fuq l-impjegat tiegħu, anke għal skop li jdejjaq lin-nies u jiffittahom.  Illum dan sar reat kriminali wkoll.  

Qiegħed jiġi diskuss mal-ministeru għall-politika soċjali biex naraw jekk meta niġu għall-istadju ta' vjolenza domestika, nistgħux nagħmlu reat ġenerali u mhux biss fuq il-post tax-xogħol  il-fatt li ħadd ma jdejjaq lil ħadd u jsegwi każi bħal dawn. Illum għandna ħafna aġenziji, anke privati, li jitqabbdu partikolarment f'kawżi ta' separazzjoni biex jaraw min u fejn imur u għal liema skop imur. U allura din hija area  li għad trid tiġi regolata wkoll, Sur President.

  MR SPEAKER: Grazzi.  Il-ħin tal-mistoqsijiet għadda. Ngħaddu għal Tqegħid ta’ Karti.  Il-Ministru Louis Galea.


TQEGĦID TA' KARTI

  ONOR. LOUIS GALEA:  Mr Speaker, inqiegħed fuq il-Mejda tal-Kamra:

Tagħrif dwar it-timetables ta’ l-eżamijiet supplimentari tas-SEC fil-livell intermedjarju u l-livell avvanzat li se jsiru f’Settembru 2003, bi tweġiba għall-mistoqsija parlamentari numru 1022.

  MR SPEAKER:  Grazzi.  Il-Ministru Dalli.

  ONOR. JOHN DALLI:  Mr Speaker, inqiegħed fuq il-Mejda tal-Kamra:

Kopja tar-rapport finanzjarju għas-sena 2002; u

Tagħrif dwar safar li sar matul l-2003 minn uffiċjali fl-uffiċċju nazzjonali ta’ l-istatistika, bi tweġiba għal mistoqsija parlamentari 1019.

  MR SPEAKER:  Grazzi.  Il-Ministru Borg.

  ONOR. TONIO BORG:  Mr Speaker, inqiegħed fuq il-Mejda tal-Kamra:

Tagħrif dwar laqgħat tat-tribunali mwaqqfa għall-każi ta’ ksur tal-liġi rapportati mill-gwardjani lokali, bi tweġiba għal mistoqsija parlamentari 1114;

Tagħrif dwar laqgħat tat-tribunali mwaqqfa biex jiddeliberaw każi ta’ ksur tal-liġi rapportati mill-gwardjani lokali bejn Jannar u Ġunju 2003, bi tweġiba għal mistoqsija parlamentari 1115; u

Tagħrif dwar multi imposti mit-tribunali lokali matul l-2001 u l-2002, bi tweġiba għal mistoqsija parlamentari 1116.

  MR SPEAKER:  Grazzi.  Il-Ministru Gatt.

  ONOR. AUSTIN GATT:  Mr Speaker, inqiegħed fuq il-Mejda tal-Kamra:

Lista tal-kumpanniji sussidjarji ta’ l-Air Malta kif ukoll lista tal-kumpanniji li għandha ishma fihom l-Air Malta, bi tweġiba għal mistoqsija parlamentari 1078.
  MR SPEAKER:  Grazzi.  Stqarrijiet ministerjali?  Mozzjonijiet?  Ordnijiet tal-Ġurnata.


ORDNIJIET TAL-ĠURNATA

ABBOZZ TA' LIĠI DWAR L-UNJONI EWROPEA

EUROPEAN UNION BILL

  MR SPEAKER:  L-ewwel item fuq l-aġenda huwa t-Tielet Qari ta’ l-Abbozz ta’ Liġi dwar l-Unjoni Ewropea, u hawnhekk se nispjega mal-ewwel il-proċedura li se tintuża.

Skond artiklu 66 tal-Kostituzzjoni ta' Malta, sabiex dan l-abbozz ta’ liġi jkun jista’ jiġi approvat mill-Parlament fl-istadju finali tiegħu, jirrikjedi l-approvazzjoni tal-maġġoranza tal-Membri kollha tal-Kamra.  Għaldaqstant meta niġi biex niddikjara l-vot finali, irrid naċċerta ruħi li l-abbozz ta’ liġi għandu l-appoġġ ta’ mill-inqas 33 Membru ta’ din il-Kamra.  Għalhekk wara li jien inpoġġi l-mistoqsija nitlob lill-Iskrivan tal-Kamra jsejjaħ l-ismijiet tal-membri, bħalma jsir fil-proċedura tad-division, u dawk il-Membri li huma favur iqumu bil-wieqfa.  Il-bibien jibqgħu miftuħa u jekk jidħol xi Membru waqt li l-Iskrivan tal-Kamra jkun għadu qed isejjaħ l-ismijiet, dak il-Membru jista’ jirreġistra l-vot tiegħu.  

Nistieden għalhekk lill-Prim Ministru sabiex, jekk jogħġbu, iressaq it-Tielet Qari.

  ONOR. EDDIE FENECH ADAMI (Prim Ministru):  Mr Speaker, nipproponi t-Tielet Qari ta’ l-abbozz ta’ liġi msejjaħ "Att biex jipprovdi dwar l-adeżjoni ta’ Malta ma’ l-Unjoni Ewropea u sabiex jagħmel provvedimenti konsegwenti u anċillari għall-istess".

  MR SPEAKER:  Min jissekonda, jekk jogħġobkom?

  ONOR. JOE BORG:  Nissekonda.

  MR SPEAKER:  Il-mistoqsija hi li l-abbozz ta’ liġi msejjaħ "Att biex jipprovdi dwar l-adeżjoni ta’ Malta ma’ l-Unjoni Ewropea u sabiex jagħmel provvedimenti konsegwenti u anċillari għall-istess" jiġi moqri t-Tielet Darba.  Dawk favur?  

  ONOR. JOE MIZZI:  Point of order, Mr Speaker!

  MR SPEAKER:  L-Onor. Mizzi, on a point of order.

  ONOR. JOE MIZZI:  Mr Speaker, din id-division għandha tittieħed waqt il-ħin ta’ l-interruzzjoni tax-xogħol.

Skond il-Kostituzzjoni ta' Malta, biex dan l-abbozz ta' liġi jiġi approvat mill-Parlament ma jirrikjedix iż-żewġ terzi imma l-maġġoranza.

  MR SPEAKER:   Il-Viċi Prim Ministru.

  ONOR. LAWRENCE GONZI (Viċi Prim Ministru u Ministru għall-Politika Soċjali):  Mr Speaker, il-proċedura hija normali, fis-sens li l-ewwel titpoġġa l-mistoqsija.  L-iSpeaker irid jiddikjara l-vot fuq il-mistoqsija. Wara li l-iSpeaker jiddikjara l-vot, tista’ tissejjaħ id-division u d-division tittieħed illejla, pero` l-ewwel proċess irid isir. Jiġifieri l-ewwel irid jibda billi jagħmel il-mistoqsija, u din id-darba, b’differenza minn proċeduri oħrajn, qabel ma jiddikjara li t-Tielet Qari għadda jrid jivverifika li fil-Kamra hawn 33 membru parlamentari li qed jivvotaw favur.

  MR SPEAKER:  L-Onor. Mizzi.

  ONOR. JOE MIZZI:  Għalkemm wieħed jista' jagħmel kif qed jgħid il-Viċi Prim Ministru, m'hemm xejn xi jżomm lil dak li jkun milli jitlob division mal-ewwel.  (Interruzzjonijiet)  Le, fil-proċedura m'hemm xejn xi jżommok li tagħmel dan għaliex dan huwa vot normali.  Nerġa’ ngħid li skond il-Kostituzzjoni ta' Malta, biex abbozz ta' liġi jiġi approvat mill-Parlament, dan ma jkunx jirrikjedi ż-żewġ terzi tal-Kamra imma l-maġġoranza tal-membri, jiġifieri f'dan il-każ mhux inqas minn 33 membru.  (Interruzzjonijiet)

  MR SPEAKER:  Il-Viċi Prim Ministru.

  ONOR. LAWRENCE GONZI:  Mr Speaker, il-proċedura bilfors trid issir bil-mod kif qed ngħid jien, pero` dan l-aħħar ikkumplikajniha xi ftit bl-arranġament li konna għamilna li d-divisions jittieħdu fid-9.00p.m.  Biex inkunu preċiżi - u l-Membri parlamentari li hawn preżenti ma jagħmlux ħażin jekk jieħdu nota ta' dan li qed ngħid - fid-9.00p.m. l-iSpeaker suppost irid jerġa’ jpoġġi l-mistoqsija u terġa’ tissejjaħ id-division, u allura anke fid-9.00p.m. jrid ikun hawn mill-inqas 33 Membru parlamentari preżenti fil-Kamra li jqum bil-wieqfa u jivvota favur.  Imbagħad fid-9.00p.m. terġa’ tissejjaħ division, il-Kamra tiġi sospiża għal 20 minuta u 20 minuta wara l-proċess jingħalaq kollu għaliex imbagħad issir il-proċedura tad-division.
  MR SPEAKER:  Naħseb li nistgħu nkomplu; hawnhekk qegħdin nimxu fuq il-proċedura li ġieli mxejna fuqha.  Il-Prim Ministru.

  ONOR. EDDIE FENECH ADAMI:  Mr Speaker, is-Sedja trid tiddikjara jekk mozzjoni tkunx għaddiet jew le.  Jekk is-Sedja tgħid li l-mozzjoni għaddiet, wieħed minn dawk li jkunu vvotaw kontra, dak il-ħin għandu dritt jitlob division, imma s-Sedja trid tgħid li l-mozzjoni għaddiet jew li m’għaddietx.  Għalhekk is-Sedja trid tgħodd il-voti issa imbagħad jekk illejla terġa’ tintalab division, tkun trid terġa’ tgħoddhom.
  MR SPEAKER:   Naħseb li m’hemmx triq oħra għax din hija l-proċedura.  

L-Onor. Mangion, fil-qosor.

  ONOR. CHARLES MANGION:  Mr Speaker, din in-naħa se titlob division.  Huwa veru li l-proċedura tistabbilixxiha s-Sedja, imma rrid nagħmilha ċara li d-division se tittieħed illejla fid-9:00p.m. bil-proċedura kif maqbula bejn iż-żewġ naħat tal-Kamra, u mbagħad il-vot finali jittieħed wara 20 minuta.

  MR SPEAKER:  Onor. Mangion, din il-proċedura diġa` hija stabbilita, jiġifieri m'inix qed nistabbilixxiha jien.  Aħna qed nużaw il-proċedura li nużaw is-soltu f'ċirkostanzi bħal dawn.

Għalhekk l-Iskrivan tal-Kamra jista’ jibda jaqra l-ismijiet ta’ l-Onor. Membri u kull wieħed favur iqum bil-wieqfa f’postu.

FAVUR:  34

L-Onor.

Anthony Abela

David Agius

Francis Agius

Robert Arrigo

Frederick Azzopardi

Jason Azzopardi

Josef Bonnici

Joe Borg

Tonio Borg

Dolores Cristina

Helen D’Amato

John Dalli

Mario de Marco

Giovanna Debono

Louis Deguara

Joseph Falzon

Antonio Fenech

Eddie Fenech Adami

Michael Frendo

Ċensu Galea

Louis Galea

Mario Galea

Austin Gatt

Lawrence Gonzi

Michael Gonzi

Antoine Mifsud Bonnici

Carmelo Mifsud Bonnici

Jesmond Mugliett

Clyde Puli

George Pullicino

Jeffrey Pullicino Orlando

Edwin Vassallo

Ninu Zammit

Francis Zammit Dimech

  MR SPEAKER:  Il-mozzjoni għaddiet.

  ONOR. MEMBRU:  Division.

  MR SPEAKER:  Skond il-Mozzjoni Nru. 48 mgħoddija fis-Seduta Nru. 17 tad-9 ta' Ġunju 2003, din il-votazzjoni għandha tittieħed fil-ħin ta' l-interruzzjoni tax-xogħol.


ABBOZZ TA' LIĠI DWAR IL-KORPORAZZJONI MALTIJA GĦALL-INTRAPRIŻA

MALTA ENTERPRISE BILL

L-ordni għat-Tieni Qari ġie moqri.

Ikompli mit-8 ta' Lulju, 2003.

Il-mistoqsija reġgħet tqiegħdet.

  MR SPEAKER:  Iktar rimarki, jekk jogħġobkom?  L-Onor. Brincat.

  ONOR. LEO BRINCAT:  Mr Speaker, tant kien hemm taqtigħa għall-poter, għall-influwenza u anke għal dak li l-Amerikani jsejħulu "turf" fit-twaqqif ta’ din l-intrapriża li din ma setgħetx ma titwaqqafx b’ċertu mankament.  Fil-fatt dan il-proċess ilu jinħema, ilu jinbidel u ilu jieħu skoss wara ieħor għal iktar minn sentejn, jew inkella biex wieħed ikun eżatt, minn meta kien tħabbar oriġinarjament li l-board members ewlenin kellhom ikunu ċ-chairmen tal-boards sussidjarji, rappreżentant tal-Bank of Valletta, rappreżentant ta' l-MCAST, rappreżentant tal-MIMCOL u rappreżentant tal-ministeru għas-servizzi ekonomiċi, filwaqt li l-advisory council - dan dejjem skond ma ġie rrapportat fil-media - kellu jinkludi nies ta’ nisel jew ta' oriġini Maltija li għamlu isem għalihom infushom madwar id-dinja.  Meta ftit qabel l-elezzjoni ġenerali jien, flimkien mal-Kap ta’ l-Oppożizzjoni u l-kelliemi ewlieni tagħna fuq l-industrija, kont attendejt għall-presentation li saritilna mill-promotori ta’ dan il-proġett kienu laqtuni tliet affarijiet ewlenin; l-ewwelnett li ma kien hemm l-ebda garanzija li dak iċ-ċertu overlap li jeżisti llum bejn l-MDC, il-METCO u l-IPSE se jispiċċa, it-tieni nett li fi kliem il-promoturi stess - jiġifieri din m'hijiex xi ħaġa li vvintajnieha aħna, kif forsi ħaseb xi ħadd - minkejja l-istreamlining tal-proġett, in-nefqa inizjali fuq dan il-proġett kellha tikber minflok tonqos, ħaġa li tnaqqas il-cost benefit ta’ l-eżerċizzju kollu fl-assessment li wieħed ikun qed jagħmel, u t-tielet nett li l-element ta’ l-investment promotion, li tant inqata' lura taħt l-amministrazzjoni Nazzjonalista, se jiġi mirdum taħt diversi substructures oħrajn ta’ l-organizzazzjoni, dejjem skond l-organigramma li kienet ġiet ippreżentata lilna dakinhar.  Laqatni wkoll il-fatt li għalkemm ingħatajna x’nifhmu li kien għad hemm kollox miftuħ dwar l-għażla ta’ min kien se jmexxi dan il-proġett, kien jidher ċar sa mill-bidu nett li min kien qed jippromwovi l-proġett diġa` kien qed ifassal rwol għalih innifsu fit-tmun ta’ din l-organizzazzjoni l-ġdida, filwaqt li konsulent li ġie minn barra biex jagħtina parir dwar kif għandna nistrutturaw din l-organizzazzjoni kien diġa` qiegħed inline bħala ċ-chief executive officer tal-korporazzjoni Maltija għall-intrapriża, jiġifieri fi kliem ieħor kellna konsulent li ġie jagħtina parir dwar kif joħloq impjieg għalih innifsu.

Daqstant ieħor kien anomalu l-fatt li fl-FOI kellna esponenti li kienu qed jimbottaw dan il-proġett 'il quddiem, u dan meta l-president ta' din il-federazzjoni, li kien ukoll id-direttur ta’ l-MDC, kellu interess personali fil-proġett il-ġdid, ħaġa li fiha nnifisha ħolqot ċertu element ta’ konflitt ta’ interess.  Issa jien qed ngħid dan mingħajr l-ebda diżrispett lejn il-persuna konċernata, li għandi kull rispett lejha.

Jien naħseb li l-prijorita` ewlenija ta’ dan l-eżerċizzju kellha tkun injection ta’ dinamiżmu ġdid fid-drive li għandna bżonn nagħmlu biex niġbdu l-foreign direct investment ġdid lejn pajjiżna.  Huwa inutli li nitkellmu dwar is-support services għall-investiment il-ġdid li ġej meta l-prijorita` ewlenija hija li nġibu dan l-investiment minflok ma narawh jispiċċa f’destinazzjonijiet oħrajn madwarna fil-Mediterran u issa anke fl-Adrijatiku.

Mr Speaker, minn dak li qrajna, minn dak li smajna, minn dak li ġie ppreżentat lilna u anke minn dak li segwejna fid-dibattitu s’issa m’għandna l-ebda garanzija li l-korporazzjoni Maltija għall-intrapriża se toffri xi metodi, xi sistemi jew xi viżjoni ġdida.  Huwa inutli li noqogħdu ngħidu li sar stocktaking tar-riżorsi umani, li sar benchmarking exercise estern ma’ l-Irlanda u Singapore u li sar client survey għax l-importanti huwa b'liema mod dawn l-intenzjonijiet, tajbin kemm huma tajbin, sejrin jintroduċu rwieħhom fuq livell prattiku.  Fil-fehma tiegħi l-mod kif ġie ttrattat l-aspett tar-riżorsi umani eżistenti fi ħdan l-organizzazzjonijiet kif nafuhom illum la huwa awgurju ta’ trasparenza, la huwa awgurju ta’ professjonalita` u lanqas huwa awgurju ta’ tmexxija ‘l fuq mill-partiġġjaniżmu politiku.  Jidher ċar li b'koinċidenza se jinqabżu diversi nies tajbin u serji, kemm ta’ tendenzi Laburisti kif ukoll ta' tendenzi Nazzjonalisti, li ma nzertawx tal-qalba sew. 

Bħalissa, bir-raġun kollu, kull wieħed li jinsab fi ħdan dawn l-organizzazzjonijiet iħossu qiegħed fil-limbu u maħkum mill-inċertezza, iktar u iktar meta jara l-mod partiġġjan kif ġie abbozzat dan l-abbozz ta' liġi, liema abbozz ta' liġi jgħidlek saħansitra li fejn jidħlu appointments u ħatriet se jkollu effett retroattiv li jmur lura għall-bidu ta’ Mejju.  Dan ifisser li l-promoturi ta’ dan il-proġett mhux biss għażlu lil min riedu huma - u f'ħafna każi kienu qed jagħżlu lilhom infushom - imma lanqas biss kellhom il-paċenzja u s-sabar jistennew il-liġi titressaq quddiem il-Parlament u tgħaddi mill-istadji kollha qabel ma jsiru ħatriet lil ċerti nies tal-qalba.  Nerġa’ ngħid li dan xejn m'hu awgurju tajjeb għar-rebbiegħa l-ġdida li wegħedna l-Prim Ministru.

Mr Speaker, kif wegħedna diġa`, biex is-sħubija ta’ Malta fl-UE tirnexxi għall-ġid ta’ kulħadd, aħna rridu nassiguraw li l-wegħdiet pre-elettorali ta’ dan il-gvern jitwettqu, iżda dan ma jfissirx li f’daqqa waħda aħna se ninbidlu fi klieb tal-but tal-partit Nazzjonalista fejn se nħallu lil dawn in-nies jirrumblaw fuqna, u agħar minn hekk fuq in-nies tagħna, bħallikieku qed naċċettaw li jiġi prattikat l-apartheid politiku anke f’organizzazzjonijiet bħalma għandna quddiemna għad-diskussjoni llum.

Ħalli nġib eżempju ieħor.  Xi skop kien hemm li jinħatar bħala CEO l-istess konsulent ewlieni tal-proġett?  Ftit ilu l-gvern, biex ibenġilha, qal li huwa se jagħmel minn kollox biex fi żmien relattivament qasir isib lil ħaddieħor ta’ livell biex jitgħallem minn dan is-CEO ħalli mbagħad ikun jista’ jeħodlu postu, pero` dan huwa daħk fil-wiċċ.

Mr Speaker, jien nistaqsi kemm hemm kredibbilta` fid-dikjarazzjoni tal-promoturi li l-korporazzjoni Maltija għall-intrapriża m'hijiex se titmexxa b’mod partiġġjan għaliex l-inkoraġġiment tal-foreign direct investment lejn pajjiżna m'hijiex kwestjoni partiġġjana.  Jien nistaqsi ġenwinament ukoll x’kienet dik l-għaġġla kollha biex oriġinarjament il-core management team kellu jiġi maħtur sal-Milied li għadda meta dak iż-żmien kulħadd kien jaf li konna ninsabu lejliet referendum u lejliet elezzjoni ġenerali.

Billi noqogħdu nwebblu lin-nies li kollox sejjer ikun business as usual m’aħna se nimpressjonaw lil ħadd, wisq inqas lill-ħaddiema, li issa qed jgħidulhom li għalkemm m'humiex se jispiċċaw bla job, jistgħu jispiċċaw jaħdmu f’oqsma oħra li la qatt kellhom esperjenza u lanqas kellhom taħriġ fihom.  Fil-fatt f’waħda mill-intervisti li kien hemm fuq il-gazzetti ntqal li dawn jistgħu jiġu posted, għall-grazzja ta' l-argument, fil-fondazzjoni għall-iskejjel ta’ għada, xi ħaġa li m’għandha x’taqsam assolutament xejn mal-funzjoni li dawn kienu qed jaqdu fi ħdan l-MDC tul is-snin li ilhom impjegati magħha.

Għalkemm jista’ ikun hemm element żgħir - u nenfasizza fuq il-kelma "żgħir" - ta’ overlap bejn l-IPSE, l-MDC u l-METCO, fis-sustanza tagħhom dawn it-tliet organizzazzjonijiet għandhom funzjonijiet kompletament differenti minn xulxin għax waħda għandha l-funzjoni li tippromwovi l-investiment intern lejn pajjiżna, l-oħra li tkattar l-esportazzjoni u l-bejgħ minn pajjiżna u t-tielet waħda li tgħin lill-industriji żgħir jikbru u jirristrutturaw ruħhom, jiġifieri dawn huma funzjonijiet kompletament iddivorzjati minn xulxin.  Għaldaqstant inħoss li l-argument ta’ single point of contact huwa simplistiku żżejjed u ma jreġix.  Daqstant ieħor m’għandna l-ebda garanzija li l-edukazzjoni u t-taħriġ fil-qafas ta' l-intrapriża ta' pajjiżna se jitpoġġew fuq livell ogħla milli kienu sal-lum.  Żgur li ma tidher l-ebda konsolazzjoni għall-ħaddiema milquta, u hawn ikollna ngħidu dak li diġa` qalu xi wħud, ċioe` li se jkun hemm weeding out of non-performing people in all the three agencies.  

Mr Speaker, hawnhekk irrid nagħmilha ċara li jien m’għandi l-ebda interess li naqbeż għal min jiskarta jew għal min forsi ma jaqdix dmiru kif suppost, imma anke l-kriterji li bihom se jsir dan il-weeding out huma daqsxejn vagi, u jidher li l-gvern se jinħeba taħt il-kappa u l-paraventu tas-soltu billi jqabbad recruitment agency indipendenti biex tagħmel dan kollu.  Ma rridux ninsew li l-għamla ta’ din l-imbierka korporazzjoni Maltija għall-intrapriża tant ilha tinbidel li at one stage kienu qed jikkonsidraw jekk jinkludux fiha wkoll lill-MFSA u lill-Freeport.  Għalhekk hawn jien nistaqsi:  X’wassal biex kien hemm dan it-tibdil fir-rotta?  X’kienet iċ-change of heart, iktar u iktar meta llum l-MFSA m’għadhiex id-driegħ promozzjonali billi llum il-funzjoni tagħha saret waħda purament regolatorja?  Biex inkun fair mal-financial practitioners Maltin irrid ngħid li dawn qegħdin jagħmlu xogħol tajjeb ħafna biex jiġbdu servizzi finanzjarji ġodda lejn pajjiżna.  Billi l-unions u l-partiti politiċi ngħataw presentation u information packs, dan żgur ma jfissirx li kien hemm konsultazzjoni, iktar u iktar meta aħna konna għamilna r-riżervi tagħna ċari minn qabel l-elezzjoni.  Il-unions u l-partiti politiċi mhux presentation u information packs iridu imma garanziji dwar l-impjiegi tal-ħaddiema.  Per eżempju, jien nistaqsi:  Il-unions se jingħataw aċċess għal-iscore sheets li fuqhom ġew assessed l-impjegati kollha li ġew intervistati?  Ċerti nies tas-sengħa li diġa` qed iħossuhom irrassenjati li m’humiex se jiġu magħżulin qed jgħidu li m'hemmx x'jagħmlu ħlief li jkollhom isibu xogħol ieħor, l-aqwa li jgħaddi l-ħin u li fl-aħħar tax-xahar jieħdu l-paga.  Issa hawnhekk jien qed nirriferi fost l-oħrajn għal inġiniera gradwati u draughtsmen, jiġifieri m'iniex qed nitkellem fuq nies semi-illiterati, u għalhekk f'ċirkostanzi bħal dawn ma nistax ma nilmentax għax fl-aħħar mill-aħħar f'dan il-każ qed issir ħela tar-riżorsi umani.

Is-Sur Joe Zammit Tabona, li huwa wieħed mill-promoturi ta’ dan il-proġett, fi stadju minnhom huwa qal minn fuq il-mezzi tal-media li għal 18-il headship applikaw 161 persuna u f’ċerti każi kien hemm min applika anke għal tliet postijiet differenti.  Jien ngħid:  Mhux ovvja li kulħadd jipprova jilħaq jew iżomm il-livell u l-istatus li kellu?  Allura għax applikaw 300 ruħ se neħduha kontra dawn in-nies li wrew dan l-interess?  Allura kemm kien ikollna għalfejn nitkażaw li kieku dawn in-nies tant kienu demotivati li lanqas biss indenjaw ruħhom japplikaw?!  

Mr Speaker, ikun interessanti jekk xi ħadd jgħidilna jekk il-korporazzjoni Maltija għall-intrapriża hijiex se topera minn premises wieħed jew le.  Għaliex qed ngħid hekk?  Qed ngħid hekk għax f’intervista minnhom diġa` ngħatajna x’nifhmu li l-korporazzjoni Maltija għall-intrapriża tista’ ma tkunx qed topera minn bini wieħed.  Fil-fatt diġa` ġie indikat li fir-rigward tal-METCO, din tista’ tibqa' żżomm il-premises li qed topera minnhom illum, u dan sforz kemm-il premises tagħha huma self-contained.  Billi noqogħdu ngħidu that we want to make the migration to the new enterprise as seamless as possible inkunu qegħdin biss indaħħku n-nies bina.

Mr Speaker, kif jista’ jkollok fiduċja f’organizzazzjoni fejn ikun jidher li l-mexxejja se jkunu fost l-oħrajn l-istess promoturi tagħha?  Il-Ministru Dalli qalilna li l-ewwel prijorita` tiegħu kienet l-issettjar tal-korporazzjoni Maltija għall-intrapriża, u għalhekk ikun tajjeb jekk jgħidilna x’inbidel mill-blueprint li kien ħejja l-kollega tiegħu, l-Onor. Josef Bonnici, għax il-punt tat-tluq oriġinali kellu jkun li l-MDC tiġi restructured.  Nerġa` nenfasizza li dan il-kliem m'iniex qed ngħidu jien imma qalu l-istess Ministru Dalli f’Novembru tas-sena 2001 f’intervista li kien ta lill-Malta Business Weekly fejn qal li l-MDC se tiġi ristrutturata ħalli dan il-pajjiż ikun jista’ jimmassimizza l-benefiċċji li tipprovdi l-liġi dwar il-business promotion kif ukoll biex isir targeting aħjar ta’ l-investimenti li beħsiebna nipprovaw niġbdu lejn pajjiżna.  Dakinhar il-Ministru Dalli kien qalilna wkoll li kien se jkun hemm marketing system ġdida u li l-gvern kien se jimxi fuq l-industrial policy document li ħejja bħala guidelines għall-iżvilupp industrijali tal-pajjiż.  

Issa hawnhekk jien nistaqsi:  X’ifissru l-pjani ġodda li għandu l-Ministru l-ġdid li huwa responsabbli mis-servizzi ekonomiċi?  Li sejrin niddipartixxu minn dan kollu?  X’garanzija għandna li l-konċett tal-one-stop-shop se jitħaddem fil-prattika u li l-burokrazija se titnaqqas?  U dan kollu kif se jintegra ruħu mal-proġett tal-gvern Malti li jwaqqaf international trade centre f’pajjiżna, xi ħaġa li kienet ġiet imħabbra b’tant pompa mill-Ministru Bonnici ironikament ftit wara li twaqqgħu t-twin towers ta' New York?  Dan qed ngħidu għax fir-rapport annwali ta' l-MDC hemm miktub li effettivament it-Lm80,000 li ħallset l-MDC għal-liċenzja tal-world trade centre ġew written-off, u hawn se nikkwota verbatim mir-rapport tal-MDC li jgħid hekk:

"...  as the degree of certainty attached to the floor of any future economic benefits that are attributable to this fee could not be reasonably determined.".

Jekk m'iniex sejjer żball fl-accounts tiegħu ta’ l-2001, il-gvern għamel write-off tat-Lm80,000 li kien ħallas għal-liċenzja tal-world trade centre, jiġifieri għal dak il-proġett li kellu jinbena hawn Malta, għax skond l-accounts tal-MDC stess, ma setax jiġi stabbilit b’ċertezza x’kienu se jkunu l-benefiċċji ekonomiċi għall-ġejjieni li setgħu jirriżultaw mill-ħlas ta’ din is-somma ta’ Lm80,000 bħala liċenzja biex titwaqqaf il-world trade centre f’pajjiżna.  Jien kont se nistaqsi jekk dan il-proġett huwiex se jaqa’ taħt il-korporazzjoni Maltija għall-intrapriża jew jekk huwiex se jitlaq għal rasu, pero` llum il-mistoqsija npoġġiha mod ieħor.  Illum jien se nistaqsi jekk il-proġett tal-world trade centre għadux proġett ħaj jew mietx għal kollox qabel ma saħansitra twieled.  Nistaqsi wkoll jekk il-konċett ta’ Malta bħala ċentru għan-negozju reġjonali u għall-international trading huwiex se jkun parti mill-brief tal-korporazzjoni Maltija għall-intrapriża.

Jien ma naqbel xejn ma’ dak li qal iċ-chairman preżenti tal-METCO, is-Sur Diacono, meta dan qal li fis-sustanza m’hu se jinbidel xejn għax il-labelling tal-pakkett m’huwiex daqstant importanti imma huwa ir-riżultat li jgħodd.  Jien naħseb li mhux biss il-labelling tal-pakkett jista’ jinbidel imma jistgħu jinbidlu wkoll ċerti nies li llum qegħdin chairmen ta’ wħud minn dawn l-organisations minħabba li jistgħu jsibu ruħhom edged out kompletament mis-set-up il-ġdid li se jkollha l-korporazzjoni Maltija għall-intrapriża.  Ikun interessanti jekk wieħed jinnota wkoll ix-xettiċiżmu li l-GRTU ilha turi dwar dan il-proġett sa mill-bidu nett.  Fil-fatt f’Ottubru tas-sena li għaddiet id-direttur ġenerali tal-GRTU kien qal li:

"The GRTU is concerned that all the good work done by IPSE over these last few years will be lost with the setting-up of the Malta enterprise board.",

jiġifieri dakinhar il-GRTU kienet imħassba - u ma narax għaliex setgħet biddlet il-fehma tagħha minn dakinhar sal-lum - dwar il-fatt li x-xogħol fejjiedi kollu li għamlet l-IPSE matul is-snin seta’ jintilef faċilment bil-mod li bih kienet se titwaqqaf il-korporazzjoni Maltija għall-intrapriża.

Ftit ilu ċ-chairman ta' l-MDC ilmenta li fi ħdan l-MDC kien hemm għaxar investment promoters, 30 ħaddiem li kienu joffru support services għall-core tasks, 40 ħaddiem li kienu jieħdu ħsieb l-estate management u 30 ħaddiem li kienu jieħdu ħsieb l-administration u l-finance.  Allura issa jista’ għallinqas xi ħadd, minflok jgħidilna kif se tkun l-organigramma, jgħidilna kif se tkun il-mix tar-riżorsi umani fl-istruttura l-ġdida li suppost, skond il-Ministru Dalli, se tkun leaner and more efficient?

F’dawn l-aħħar snin taħt il-partit Nazzjonalista l-MDC qatt ma daħħlet benchmarks fuq performance anzi warrbet ħafna nies tajbin u  b’sens ta’ pika ħalliet il-post ta’ chief executive officer battal.  

Ftit ilu s-Sur Lawrence Zammit fil-vesti tiegħu ta’ chairman ta’ l-MDC qal li ma jistax ikollna bidla katakliżmika imma jrid ikollna proċess ta’ bidla gradwali.  Għalhekk jien nistaqsi lill-ministru jew lis-segretarju parlamentari, li jidher li qed jippilota din il-liġi,  jekk jistax jagħtina indikazzjoni kif se jseħħu dawn il-bidliet li għal ħafna nies mhux biss se jkunu cultural changes imma se jkunu wkoll cultural shocks.  Il-biża’ tiegħi hija - nawgura li jien żbaljat - li quddiemna għandna eżerċizzju li mhuwiex sempliċement eżerċizzju ta’ downsizing  jew right sizing  iżda aktar jidher li huwa eżerċizzju tar-right person sizing fejn  nipprovaw niffittjaw il-persuni magħżulin fir-rwol tagħhom aktar milli nimlew ir-rwol bil-persuni addattati.    

Sur President,  ikun tajjeb li l-membri tan-naħa tal-gvern igħidulna bl-ilmenti li  kien qed ikun hemm f’dawn l-aħħar snin ma’ l-industrijalisti li għandhom problemi ta’ factory space  u kif dawn se jsolvu din il-problema b’dan il-merger meta kulħadd jaf li hemm fabbriki li qed jiġu misused bħala sempliċi storage space  mingħajr ma ssir produzzjoni fihom.   Allura jien nistaqsi: X’se jinbidel billi t-tliet organizzazzjonijiet se jsiru organizzazzjoni waħda?   Li hemm bżonn jinbidel żgur huwa s-civil service mentality ta’ wħud li setgħet tiġi ndirizzata mingħajr il-bżonn ta’ dan il-merger.   

Jien bħala wieħed li nemmen fil-potenzjal ta’ Malta  bħala bażi għall-industrija tal-manifattura ngħid li l-interess tiegħi bħala Malti, mhux bħala politiku, huwa li nsaħħu l-bażi tal-kompetittivita` tagħna mhux bħala low wage destination  imma bħala ċentru ta’ attivita` fejn ikollna productivity levels ogħla milli kellna sal-lum, hemm min hemm fil-gvern.   Aħna m’għandna l-ebda intenzjoni li nilagħbuha tal-Ġeremija.  Il-partit Laburista qatt ma kien beżgħan mill-bidla iżda l-bidla trid tkun ġustifikata u motivata b’ċerta ħila biex tittieħed bis-serjeta` li jixirqilha.

F’dan il-pajjiż għandna bżonn indaħħlu sens ta’ urġenza jekk irridu nimxu ‘l quddiem bil-fatti u mhux bil-kliem biss.  Għandna bżonn indaħħlu u nħaddmu prattiċi innovattivi, għandna bżonn għafsa akbar fuq ir-riċerka u fuq l-iżvilupp u  għandna bżonn nagħtu mportanza akbar fuq it-teknoloġija ta’ l-informatika anke f’sistemi ta’ produzzjoni.  L-isforz biex tittejjeb il-kompetittivita` tagħna m’għandux isir biss fuq livell ta’ business clusters iżda f’parametri aktar wiesgħa fuq livell makro-ekonomiku li jintegra l-aspetti kollha tal-kompetittivita` ta’ pajjiżna, xi ħaġa   li naf li qed tkun ta’ uġiegħ ta’ ras kemm għall-Kamra tal-Kummerċ kif ukoll għall-FOI infushom.    

Hemm bżonn insaħħu s-servizzi infrastruttarali tagħna, hemm bżonn nagħfsu aktar fuq aspetti edukattivi prattiċi u industry friendly u hemm bżonn nipprovdu inċentivi biex l-intrapriżi tagħna jtejbu l-performance  tagħhom.   Pero` m’għandna l-ebda ħjiel jew garanzija ta’ dan b’dak li qed jipproponi l-gvern illum.  Din l-istess bħall-kwestjoni tal-fondi strutturali.  Kif qal tajjeb is-Sur Anton Borg, president ta’ l-FOI,  f’seminar riċenti¸ għalkemm dawn jgħinu, dawn waħedhom mhux se jsaħħu l-kompetittivita` ta’ pajjiżna, la fil-qasam tal-manifattura u lanqas f’dak tas-servizzi sakemm ma jkunx hemm tħejjija serja.   Huwa żgur li m’għandux jiġri dak Ii ġara li meta l-gvern ġie għall-istructural funds fassal kollox waħdu u mbagħad ikkonsulta lill-MSCED darba waħda biss meta l-froġa kienet diġa` saret.  Bħala kelliemi ta’ l-IT għall-partit Laburista  jinteressani nkun naf ukoll kemm se jkun qawwi l-aċċenn fuq l-e-business  f’dak kollu li qed jiġi propost illum jekk verament irridu noħolqu information society and lifelong learning process  għas-servizz ta’ kulħadd.   

Irrid ngħid li billi titfa’ kollox f’keffa waħda tkun qed titlef il-focus fuq l-issues  kruċjali li l-aktar imissha qed tindirizza l-MDC bħala investment promotion agency.   Jiddispjaċini ngħid li bil-konsulenzi b’kollox ġew segwiti ħafna textbook solutions ibbażati fuq il-pjani oriġinali ta’ x’sar fl-Iskozja u fl-Irlanda snin ilu u ntużaw ħafna buzzwords ta’ 15-il sena ilu li żgur li m’hu se joffru l-ebda soljev   u soluzzjoni għall-problemi prioritarji li qed jiffaċċja pajjiżna fil-qasam industrijali.

Ngħid ukoll li din il-liġi fiha element ta’ plaġjariżmu għaliex ħadu xi ftit ideat tajbin li kienu qed jaħdmu fuqhom l-MDC infushom taħt diversi amministrazzjonijiet, għamluhom tagħhom bħala Malta Enterprise biex issa taparsi ħarġu b’xi ħaġa kompletament ġdida.  Għaldaqstant minħabba l-pjani, l-istrateġija u t-tattika żbaljata li qed tidher biċ-ċar li ġiet adottata fit-twaqqif ta’ din l-intrapriża kif ukoll minħabba l-mod li bih ġew alienated u se jitwarrbu nies tajbin, irrispettivament mill-kulur politku tagħhom, aħna ma nistgħux ma nkunux kritiċi għal dak li qed jipproponi l-gvern, għalkemm aħna fil-prinċipji nappoġġjaw inizjattivi bħal dawn kieku saru bis-serjeta` li jixirqilhom.   

Dan l-abbozz ta’ liġi huwa maqtugħ mill-problemi¸ mill-prijoritajiet ewlenin tal-pajjiż fl-oqsma konċernati u mir-realtajiet u huwa wkoll nej,  minkejja ż-żmien li ilu jinħema.  Dan il-proġett minflok joffri soluzzjonijiet se joħloq aktar problemi, l-aktar fost dawk l-operaturi fil-qasam ta’ l-industrija u l-kummerċ li qed ifittxu kontinwita` ma’ dak li kien għaddej qabel.   Jekk kellha ssir merger li setgħet tagħmel sens kienet tkun dik bejn l-MDC u l-MFSA  għax b’hekk konna nkunu nistgħu nimbuttaw ‘il quddiem l-industrija tal-manifattura u tas-servizzi finanzjarji f’nifs wieħed imma llum li l-MFSA hija regolatur¸ din lanqas tibqa’ proposta fattibbli.   

Sur President¸ l-ironija qiegħda hawnhekk.  Filwaqt li issa l-gvern qed jipprova jgħaqqad tliet organizzazzjonijiet, fl-1987 Dr John C. Grech¸ li s-soltu l-kelma tiegħu tasal ma’ dan il-gvern¸ kien saħansitra qal li l-MDC kellha tinqasam minflok tikber sabiex it-trade services  tagħha jgħaddu għand il-METCO u b’hekk l-MDC tkun tista’ tiffoka fuq l-attrazzjoni tal-foreign direct investment.   U jien nistaqsi:  Kieku dawn baqgħu joperaw flimkien, x’kien se jżomm lill-MDC, lill-IPSE u lill-METCO milli jikkoordinaw il-ħidma separata tagħhom flimkien?   Kif żvolġew l-affarijiet jidher ċar li minflok niffrankaw il-flus u r-riżorsi umani se nonfqu aktar, se noħolqu jobs for the boys u fl-istess ħin inwasslu għal ċerta ħela ta’ riżorsi umani tajbin¸ f’ċerti każi¸ ta’ nies li setgħu taw kontribut lill-MDC taħt diversi amministrazzjonijiet.    

Il-fatt li ċerti karigi se jkollhom kuntratt ta’ erba’ snin minflok indefinite employment juri li jridu jiskoraġġixxu lil ċerti nies milli japplikaw.  Fi Sqallija malli jitwieled proġett immankat jgħidulu katidral fid-deżert u hekk naħseb li ġara.  Għalkemm forsi l-idea tidher li hija tajba on paper, u aħna ma rridux inkunu negattivi fl-aspetti kollha tal-liġi, hemm ir-riskju li nwelldu katidral fid-deżert a spejjeż tat-taxpayer Malti u ta’ l-investitur prospettiv barrani.  Li jmissu għamel il-gvern kien li ħa l-parir ta’ l-oppożizzjoni Laburista ta’ dawn l-aħħar snin li jagħti ħarsa kritika mill-ġdid lejn il-pakkett ta’ inċentivi offrut lill-industrija u jara jekk dan verament jilqax għall-isfidi tas-snin li ġejjin.

Nasal biex forsi naċċetta li sa ftit ilu ma kienx ġej investiment għax ma kienx hawn kunsens dwar sħubija fl-UE iżda llum li s-sitwazzjoni ġiet iċċarata u kulħadd aċċetta l-verdett ta’ l-elettorat, ħlief għal xi erbgħa li forsi għadhom rashom sħuna u b’lenti mċajpra, il-gvern ma jistax jibqa’ jwaħħal fin-nuqqas ta’ kunsens dwar l- UE biex jiskuża n-nixfa ta’ investiment barrani li hawn fil-pajjiż.  Aħna dak li konna qed inwiegħdu għadna nemmnu fih;  pakkett ta’ inċentivi aktar addattat għal żmienna u għal pajjiżna kif ukoll shake-up  sew ta’ l-MDC biex niżguraw li din tilħaq l-għanijiet oriġinali tagħha fl-aktar mod proattiv possibbli. 

Il-proġett li għandna quddiemna huwa sa ċertu punt disfatta għall-kollega tiegħi l-Onor. Josef Bonnici li ħela tant ħin fuqu għalxejn u issa l-Ministru Dalli jidher li tgħabba bi proġett li se jibqa’ jissemma daqs il-famuż proġett ta’ l-AMS li kien ġab minn Hong Kong. Mhux biss se jbatu ċertu ħaddiema u l-industrijalisti nfushom iżda se tbati l-kontinwita` u se tonqos il-fiduċja fil-klima ta’ l-investiment ta’ pajjiżna.  Dan kollu se jservi wkoll ta’ daqqa ta’ ħarta għall-konċett ta’ value for money li dan il-gvern suppost jemmen fih.   

Għalkemm aħna għandna ħafna riżervi dwar diversi aspetti tal-liġi dwar il-Malta Enterprise  jien ngħid li din j’Alla tirnexxi iżda xorta waħda nħoss li għandi ngħaddi ftit rimarki konklużivi.    Ħafna mis-suġġerimenti tar-Ramboll Report xorta waħda jidhru li se jibqgħu fuq l-ixkaffa u minflok qed insibu ruħna fil-pożizzjoni li qed nipprovaw nerġgħu nivvintaw ir-rota.  Dawn l-isfidi u l-problemi ma jiġux riżolti b’aktar rapporti, studji u stutturi ġodda iżda b’azzjoni konkreta, imsaħħa b’inizjattivi serji u b’rieda politika li ssostnihom.   

L-iżball fundamentali tal-gvern huwa li qed jipprova jbigħ il-konċett tal-Malta Enterprise bħala l-panacea għat-tkattir ta’ l-investiment iżda l-akbar ironija qiegħda hawn.   Filwaqt li llum il-Ministru Dalli qed jipporva jitfa’ kollox f’borma waħda, 15-il sena ilu meta kien segretarju parlamentari responsabbli mill-industrija, kien telaq mill-punt - fil-fehma tiegħi kien korrett - li joħloq organizzazzjonijiet li jiffokaw fuq missjonijiet speċifiċi.   
Per eżempju, il-METCO li fil-bidu kienet offshoot ta’ l-MDC twaqqfet proprju biex tagħti l-assistenza lid-ditti li jesportaw,  il-MIMCOL twaqqfet  biex tieħu ħsieb l-amministrazzjoni ta’ l-investimenti tal-gvern f’kumpanniji parastatali filwaqt li aktar tard l-IPSE,  l-ewwel bħala dipartiment fi ħdan l-MDC u mbagħad bħala kumpannija għal rasha¸ twaqqfet biex tgħin l-industrija lokali sabiex tirristruttura lilha nnifisha.   

Dan qed ngħidu biex nuri li dakinhar il-gvern kien qed jaħseb li sabiex jintlaħqu dawn l-għanijiet l-MDC kellha bżonn tiġi frammentata.  Issa permezz ta’ dan l-abbozz ta’ liġi l-istess gvern Nazzjonalista,  bl-istess ministru li dakinhar kien segretarju parlamentari,  qed nerġgħu mmorru lura għall-kuntrarju ta’ dak li konna fih 16-il sena ilu.  U għalhekk jiena nistaqsi b’ċerta sinċerita` x’inhu t-thinking ta’ dan il-gvern fuq il-Malta Enterprise.   

Sur President¸ il-fatt li numru ta’ impjegati ġew ingaġġati b’mod formali u r-reklutaġġ inbeda meta l-Malta Enterprise kienet lanqas biss twaqqfet b’Att tal-parlament juri li dan il-proċess huwa wieħed ivvizzjat.   Per eżempju,  għadu kif kitibli impjegat tal-MDC li qalli hekk: 

“L-ex ministru Josef Bonnici kien qal li għadda minn ġimgħat ta’ tensjoni u ansjetà meta kellu jistenna għal ftit ġimgħat biex jiġi elett fil-parlament permezz ta’ elezzjoni każwali.  Bl-istess mod kemm hija akbar l-ansjetà u t-tensjoni li kienu mgħoddija minnha l-ħaddiema tal-MDC, tal-METCO u ta’ l-IPSE meta dawn ilhom jistennew biex ikunu jafu x’se jsir minnhom għal dawn l-aħħar għaxar xhur?”.

Jien m’inix qed ngħid dan bi kritika għall-ħabib tiegħi l-Onor. Josef Bonnici għaliex għalkemm ma naqbilx miegħu fuq ħafna affarijiet huwa bniedem li ta ħafna kontribut f’din il-Kamra u nħoss li għad għandu ħafna kontribut x’jagħti anke fis-snin li ġejjin.   Pero’ rrid ngħid li mhux  kulmin hemm l-MDC, il-METCO u l-IPSE jtajjar in-nar.  U l-agħar ħaġa mhijiex meta tittieħed deċiżjoni imma meta tinħoloq l-inċertezza għax din toħloq ansjetà kbira bla bżonn fost l-impjegati ta’ dawn l-intrapriżi.  

Sur President¸ permezz ta’ klawsoli 27 u 29 ta’ dan l-abbozz ta’ liġi l-kuntratt ta’ impjieg ta’  l-impjegati kollha qed jiġi affettwat b’żewġ modi.  L-ewwelnett il-Malta Enterprise mhux se tieħu l-obbligi li joriġinaw minn dawn il-kuntratti ta’ xogħol u  it-tieni nett l-MDC, il-METCO u l-IPSE li huma l-employers tal-ħaddiema taħt dawn il-kuntratti se jiġu xolti.  Konsegwentement l-impjegati mhumiex koperti għax la jistgħu jduru fuq il-Malta Enterprise u lanqas jistgħu jduru fuq l-MDC, fuq il-METCO jew fuq l-IPSE.   Allaħares il-privat f’Malta kellu jirrikorri għal dawn it-tip ta’ prattiċi fejn l-employer,  biex joħroġ mill-obbligi li għandu lejn il-ħaddiema tiegħu,  jasal biex ixolji kumpannija u joħloq oħra ġdida għax b’dan il-mod jiġu skartati l-prinċipji bażiċi mhux biss tas-servizz tal-kumpannija iżda anke l-prinċipju ta’ first in last out u r-redundancy rights.  

F’dan il-każ partikolari qed nitkellmu fuq eżerċizzju li jinvolvi intrapriża ġdida tal-gvern li se tassumi rwol li għandhom tliet entititajiet governattivi eżistenti mingħajr ma żżomm l-obbligi li dawn għandhom fir-rigward ta’ l-impjegati kollha.  

  THE DEPUTY SPEAKER:   L-Onor. Edwin Vassallo bil-permess ta’ l-Onor. Brincat.

  ONOR. EDWIN VASSALLO: Sur President, jien nixtieq niċċara xi punt li ilu jissemma ftit.   Il-kelliema ta’ l-oppożizzjoni u xi ħaddiema qed igħidu li meta tiġi fis-seħħ din il-liġi se jkun xolt kull arranġament li kien hemm.  Pero’ din il-liġi ma tiġix fis-seħħ meta tkun approvata mill-parlament imma meta jiddikjara l-ministru.    Dan qed ngħidu biex l-affarijiet ikunu ċari.

  THE DEPUTY SPEAKER:  Grazzi.  Ikompli l-Onor. Leo Brincat.

  ONOR. LEO BRINCAT:  Jien fl-ebda stadju tad-diskors tiegħi ma mplikajt li dawn il-ħaddiema se jiġu qiegħda imma jien tkellimt dwar il-fatt li għalkemm mhux neċessarjament li l-impjegati kollha konċernati huma xi nies li jtajru n-nar hemm inċertezza u ansjetà kbira għax ħadd ma jaf x’se jiġri mill-futur tiegħu.  Fil-fatt diġà kien hemm statement fil-media li wieħed mill-postijiet li se jiġu trasferiti fih dawn il-ħaddiema huwa l-Foundation for Tomorrow Schools u kif qed jgħid l-Onor. Bartolo dawn se jkunu fuq kuntratt definit.  Dan se jġib ċertu dislocation u ċertu destabilization għall-prospetti tal-futur ta’ dawn in-nies.  

Jien inħobb nitkellem fuq il-maġġoranza tal-ħaddiema.  GĦandek il-ħaddiema tajbin, għandek il-ħaddiema inqas tajbin u għandek il-ħaddiema ħżiena.  Dawn f’kull intrapriża ssibhom imma jien nemmen li l-parti l-kbira minnhom huma ħaddiema li taw kontribut.  Fil-fatt fl-MDC hemm ħaddiema li ħadmu taħt diversi chairmen jew CEOs, hemm ħaddiema li ħadmu taħt tliet bidliet fil-gvern, hemm ħaddiema li ħadmu f’xi erba` jew ħames bidliet ta’ premises u hemm ħaddiema li għaddew minn għadd kbir ta’ ristrutturar u reshuffling exercises u anke minn tibdila waħda radikali f’dik li hija leġislazzjoni dwar dawk li huma inċentivi.  

Għalhekk jien nappella lill-gvern biex jagħti widen għal dawk is-sejħiet li diġà saru min-naħa ta’ l-oppożizzjoni f’dan il-parlament u għall-istatements li saru mill-kelliema ewlenin tal-partit tagħna, inkluż mid-deputat kap għall-affarijiet tal-parlament  f’xi waħda mill-media releases li ħareġ.   L-appell finali tiegħi huwa li biex il-Malta Enterprise ma tkunx ibbażata fuq tattika żbaljata, fuq strateġija żbaljata u fuq ippjanar żbaljat, il-focus tagħha għandu jkun fuq investment promotion.  Il-biża’ personali tiegħi hija – nerġa’ ngħid li nixtieq li jien żbaljat -  li l-focus fuq l-investment promotion se jintilef l-akar għaliex ħadd mill-konsulenti li ntlaħqu diriġenti tal-Malta Enterprise ma jidher li kellhom practical hands on experience fl-industrija u anke fit-tfittxija ta’ investiment dirett barrani ġdid.  Nirringrazzjak.

  THE DEPUTY SPEAKER:  Grazzi.  Aktar rimarki?  L-Onor. Josef Bonnici.

  ONOR. JOSEF BONNICI:  Sur President¸ wara li smajt lill-Onor. Brincat se jkolli nbiddel ftit mid-diskors li kont ippreparajt għax jiddispjaċini ngħid li l-Onor. Brincat mhuwiex informat tajjeb.  Sfortunatament jidher li dan ma rax ċerti dokumenti fosthom il-ktieb “Prosperity in change” għax kieku kien isib ir-risposti kollha ta’ l-affarijiet li staqsa.  Fl-istess ħin jien ma nistax naċċetta lill-Onor. Brincat li huwa ex-ministru tal-finanzi jgħid li għall-bidu din l-entità se tiġi tiswa aktar mit-tlieta ta’ qabilha.   Mhux bilfors jekk inti se tipprovdi ammont ta’ flus għal diversi ħaddiema li probabbilment jagħżlu early retirement!    Pero` mhuwiex veru li din l-entità se tiġi tiswa aktar flus biex tħaddimha.   Din qed toħroġ biss bħala smokescreen għaliex fl-ewwel sena trid tipprovdi ammont għal min jagħżel li jirtira u kif jaf kulħadd dan jiġi jiswa ċertu spejjeż.   

Mela min-naħa l-oppiżizzjoni għandhom jiġu trattati b’ċerti dinjità  u mbagħad għax nittrattawhom b’dan il-mod niġu kkritikati li fl-ewwel sena se nonfqu aktar flus minħabba din il-provision ta’ early retirement.  Imma skużi dan jafuh tan-naħa l-oħra u jien naħseb li mhuwiex sew li  xi ħadd ikun jaf xi ħaġa u jagħtiha din it-tip ta’ sfumatura u mbagħad tara headlines fil-gazzetti li jkunu jgħidu li l-Malta Enterprise se tqum iktar mit-tliet entitatjiet ta’ qabilha.   Din hija xi ħaġa  falza u hija korretta biss għall-initial provision li hemm fil-każ ta’ early retirement.  

Jien nappella lin-naħa ta’ l-oppożizzjoni biex turi aktar serjetà fid-diskussjoni għax ma naħsibx li d-diskors li smajt illejla huwa s-soltu diskors meqjus ta’ l-Onor. Leo Brincat.   Dan tant semma punti li lanqas irrid noqgħod nittrattahom wieħed wieħed;   dik jagħmilha l-ministru u s-segretarju parlamentari li qed jippilotaw din il-liġi.   Pero` nixtieq insemmi xi affarijiet għaliex it-ton li ntuża  kien wieħed sorprendenti u jien inħoss li hemm nuqqas ta’ informazzjoni aktar u aktar meta semma li dan li qed nagħmlu  se joħloq katidral fid-deżert.     

Jien nistieden lill-Onor. Leo Brincat biex jara l-atteġġjament politiku tan-nies li ġew magħżula ħalli jinduna li hemm ċertu bilanċ. Qed ikun partiġjan meta jgħid li hawnhekk qed noħolqu xi ħaġa biex ikollna job for the boys!   Imbagħad fl-istess nifs jgħid ukoll li hemm kemm Nazzjonalisti u kemm Laburisti li ma intgħażlux.  Għaliex dan il-partiġjaniżmu?  Jien ma naħsibx li jkun dehen ta’ dan il-parlament li noqogħdu nidħlu fuq id-difetti tan-nies individwali, imma kulħadd jaf li hemm ċerti difetti.  Jien nixtieq li ngħollu l-livell ta’ dak li qed inħarsu lejh u nitkellmu b’mod iktar meqjus fl-interess ta' dak li hemm bżonn isir għal pajjiżna.  

L-Onor. Brincat qal li 16-il sena ilu ħarġet il-METCO mill-MDC u issa qed nagħmlu l-oppost.  Imma issa għaddew 16-il sena!  Allura l-oppożizzjoni tibqa’ marking time ta’ 16-il sena ilu?  Dażgur li le, allura għaliex f’dan il-parlament wieħed jippreżenta argument li huwa marking time ta’ 16-il sena ilu?  Il-verita` hija li dak iż-żmien - mhux f’Malta biss imma f’diversi postijiet - kienu qed joħorġu istituzzjonijiet speċjalizzati separati, imma f'dawn l-aħħar għaxar snin jew tmien snin kien hemm a reverse trend għax indunaw li dan ma kienx qed iwassal għal effettivita` tajba biżżejjed.  Jiġifieri jien assolutament ma nistax nifhem kif wieħed jgħid li din se tkun se katedral fid-deżert.   

L-Onor. Brincat semma wkoll l-international trade centre.   Jiddispjaċini li jkolli ngħid li ma fehem xejn dwar il-konċett tat-twaqqif tal-Malta Enterprise u l-iżvilupp ta’ tip ta’ attivita` ġdida minn Malta.  Din  mhijiex marbuta ma’ l-applikazzjoni li Malta ssir membru fil-World Trade Centre Association, u għalhekk tħallset is-somma ta' Lm80,000.  Illum Malta hija membru tal-World Trade Centre Association u, jekk issib lil min irid jinvesti fil-privat hawn Malta, jista' jitwaqqaf world trade centre.   Dik hija parti żgħira mill-aspett tal-qasam ġdid li rridu nippromwovu proprju b’entita` ġdida.  Aħna rridu nippromwovu lil Malta biex tiġi wżata iktar bħala ċentru għall-kummerċ fir-reġjun.  

Jekk wieħed iħares lejn dan il-ktieb li qal li qara l-Onor. Brincat, jiddispjaċini jkolli ngħid li bilfors qabeż xi faċċati għax f'paġna 117 insibu x’inhu regional trade promotion.  Hawnhekk ma jsemmix world trade centre, imma jsemmi l-konċett bażiku lejn xiex irridu nħarsu u jgħid li jenħtieġ ikun hemm "a shift from a rather restrictive focus on Malta made goods and services to broader markets from Malta concept which will include but is not restricted to Maltese goods and services.   Din hija attivita` ġdida li dan il-pajjiż għandu bżonn jikkrea.

It-tieni punt li jsemmi hawnhekk huwa li "marketing of Malta as a hub for international trading and the provision of services", bħalma qed jiġri bil-proġett tal-Lufthansa.  Dan huwa każ klassiku, u rrid ngħid li l-proġett tal-Lufthansa ma ġiex mill-MDC - bla ebda kritika -  imma ġie minn kuntatti differenti li kelli jien u nies oħra.  Domna sentejn, tlieta biex ġibna dak il-proġett hawnhekk.   U fil-Malta enterprise board, li kien l-ewwel bord li kien qed jipprepara t-triq, kien hemm analiżi tas-settur ta’ l-avjazzjoni u t-targeting tas-settur tas-servizzi fl-avjazzjoni bħala settur li huwa importanti.   

Punt ieħor li ssemma huwa "the provision of better ground support to Maltese companies in order to help them become more incisive in their regional operations in Europe, North Africa and around the Mediterranean."    Per eżempju, fl-2001 il-METCO bdiet topera uffiċċju fi Tripli u fl-2002 fetħet uffiċċju ieħor fid-Dubai.  Din kienet inizjattiva ġdida.  Ħadd qatt ma kien ħaseb li l-METCO se jkollha uffiċini barra minn Malta.  Tajjeb ngħid li 80% ta' dawn l-uffiċini huma ffinanzjati mis-settur privat.  Jiġifieri l-cost tal-faċilita` ta’ l-uffiċċju u l-cost  tal-personnel u l-cost tas-servizz li qed toffri fil-parti l-kbira tiegħu huwa ġej mill-kontribuzzjonijiet tan-nies li jużaw dan is-servizz.  

Issa qed immorru għal stadju iktar avvanzat milli sempliċement inħarsu lejn export promotion u lejn investment promotion of small enterprises, u qed naraw li dawn l-uffiċini mhux biss jippromwovu l-kummerċ ta’ Malta, imma l-kummerċ ta’ pajjiżi oħra.  Allura bħala pajjiż li qegħdin fl-Unjoni Ewropea se nkunu f’pożizzjoni li nistgħu noffru dan is-servizz għall-kumpanniji li huma fl-Ewropa għax aħna nafu dan ir-reġjun iktar milli jafuh diversi pajjiżi ta’ l-Unjoni Ewropea.  

Issa rridu naraw li l-uffiċini ta' l-MDC u l-uffiċini tal-METCO jkunu taħt entita` waħda, imma jkollhom sfumatura differenti skond ir-reġjun fejn qed joperaw. Pero` ma jistax ikun li uffiċċju tal-METCO ma jħarisx lejn investiment ukoll, jew uffiċċju ta’ l-MDC iħares biss lejn investiment u ma jħarisx lejn il-konċett ta’ żieda ta’ kummerċ minn Malta.  U hawnhekk niġi għall-punt fundamentali.

Jien nistieden lill-membri ta’ l-oppożizzjoni janalizzaw u jiżnu tajjeb għax il-ktieb "Prosperity in change"  li ġie ppubblikat fil-bidu ta’ din is-sena, wara li xi tliet snin ilu ġiet ippubblikata white paper.  Jiġifieri l-affarijiet ma ġewx mil-lum għal għada, imma fil-white paper li kienet ġiet ippubblikata tqiegħed il-pedament tax-xogħol li għandu jsir.  L-ewwelnett saret reviżjoni ta’ l-investment development Act bil-Business Promotion Act, u t-tieni nett ġie propost it-twaqqif tal-Malta Enterprise.  Wara konsultazzjonijiet wesgħin li nvolvew lil diversi assoċjazzjonijiet u interest groups ħareġ id-dokument finali iktar kmieni din is-sena bit-titolu "Prosperity in change", prosperita` fil-bidla, li huwa a national industrial policy li għandu l-pajjiż, fejn qed jiġi eżaminat eżattament f’liema pożizzjoni tinstab Malta llum.   

Qed jiġi eżaminat kif mexa pajjiżna tul dawn l-aħħar 30 sena, biex jinqabdu ż-żewġ amministrazzjonijiet, kemm Laburisti u kemm Nazzjonalisti.  Hawnhekk hu l-qofol ta’ kollox, u għalhekk meta nara din it-tip ta’ kritika ngħid li mhix ġustifikata. Għax meta wieħed iħares lejn l-aħħar 30 sena jsib li għalkemm f’Malta kien hawn ċertu żvilupp u kkreajna l-impjiegi - u kellna żmien ta' kriżijiet ekonomiċi, kellna snin fejn tlifna 8,000 impjieg f’sentejn fil-manifattura, kellna snin fejn kellna passi lura fl-aspett ekonomiku u kellna żmien fejn irnexxielna nimxu 'l quddiem b'ċertu ritmu - l-iżvilupp ta’ Malta ma kienx daqshekk qawwi daqskemm kien tal-Portugall, ta’ Spanja u ta’ l-Irlanda.  

Wieħed mill-punti fundamentali li jsemmi dan id-dokument huwa li kieku Malta kellha tkompli tiżviluppa bl-istess rata ta’ l-aħħar ħames jew sitt snin, kieku biex tilħaq il-livell li għandna nimmiraw għalih, li huwa l-medja tal-livell ta’ l-iżvilupp fil-15-il pajjiż  ta’ l-Unjoni Ewropea, kieku trid 75 sena oħra. 

Dan id-dokument jgħid li din mhijiex aċċettabbli u rridu nsibu mezz kif negħlbuha. U l-Malta Enterprise hija wieħed minn dawn l-għodod fundamentali.  It-tieni għodda li qed jindika hawnhekk hija proprju s-sħubija ta’ Malta fl-UE.   Is-sħubija ta’ Malta fl-UE ma ġietx ibbażata sempliċement fuq aspetti politiċi - kien hemm dawk ukoll - imma fuq l-aspetti ekonomiċi wkoll.  U l-oppożizzjoni qatt ma wieġbet għall-punt li filwaqt li fl-aħħar 30 sena Malta kienet bdiet bi 33% ta’ l-istandard of living ta’ l-UE u telgħet għal 43%, telgħet b’għaxar punti fi 30 sena, fil-Portugall bdiet b’inqas minnha, b’26%, u telgħet għal 81% 30 sena wara.  Jiġifieri bdiet inqas minna u llum qiegħda d-doppju tagħna!  

Nerġa' nistieden lin-naħa l-oħra tħares lejn il-fatt li l-għażla ta’ l-UE ma kenitx sempliċement għażla bbażata fuq affarijiet teoretiċi, imma fuq il-fatti.  Waħda mir-raġunijiet għaliex il-Portugall, Spanja u l-Irlanda kellhom suċċess ekonomiku ikbar minn tagħna kienet is-sbuħija ta’ pajjiżhom fl-UE għax din ipprovdiet kemm inċentiv għal iktar investiment, kemm suq ikbar, kif ukoll infrastruttura aħjar speċjalment bil-programmi li l-UE għandha biex tgħolli l-livell ta’ l-għajxien fir-reġjuni tagħha kollha.  

F’dan l-isfond wieħed irid jifhem li l-pass li kien imiss ma kienx biss li tiġi żviluppata l-Business Promotion Act, li jien ngħid kellha impatt kbir għax għall-ewwel darba pprovdiet ħajja wara li tkun spiċċat it-tax holiday.  Permezz tal-Business Promotion Act ħafna mill-kumpanniji ta’ ċertu livell u li jħaddmu ħafna nies - hemm uħud li jħaddmu mijiet kbar, anke 2,000 ruħ - ġew f’pożizzjoni li setgħu jibbenefikaw mill-aspett fiskali wkoll, filwaqt li qabel kienu se jiffaċċjaw eżodu tal-benefiċċji li kellhom.  

Il-Business Promotion Act kienet waħda mill-affarijiet li rriżultaw minn din il-white paper, pero` ħareġ ukoll bl-iktar mod ċar li rridu niddependu mhux biss fuq il-manifattura, it-turiżmu u xi servizzi oħra li żviluppajna bħall-freeport, is-servizzi finanzjarji, u servizzi oħra li iktar ma jgħaddi ż-żmien iktar qegħdin jiżviluppaw, fosthom ta' l-edukazzjoni u tas-saħħa, iżda biex inkunu nistgħu naċċelleraw il-livell ta’ l-iżvilupp - u hawnhekk qiegħed il-qofol ta’ kollox - irridu nkunu f’pożizzjoni li noħolqu attivita` ġdida f'pajjiżna.  U din ma setgħetx tinħoloq bl-istrutturi li kellna.  Din setgħet tinħoloq biss billi aħna nkunu f’pożizzjoni li nwelldu istituzzjoni ġdida biex tagħmel dak li qed isir bħalissa b’mod iktar effiċjenti.   Dak huwa wieħed mill-mandati tagħha.  

L-oppożizzjoni qed jitolbuna nagħtuhom garanzija li se tkun iktar effiċjenti.  Aħna qed ngħidu x'inhuwa l-objective, imma ma nistgħux nagħtu r-riżultat qabel m’għadna bdejna.  L-Onor. Brincat talabni nagħtih garanzija, imma jien nistaqsih jekk meta kien ministru tal-finanzi kienx jagħti garanzija kif kienu se jmorru l-affarijiet sena, ftit xhur wara.  Kif jista' xi ħadd li għandu esperjenza biżżejjed fil-parlament biex jifhem dawn l-affarijiet ipoġġi dawn it-tip ta' argumenti?  

Dażgur li rriduha timxi l-Malta Enterprise!  U jekk ma timxix irridu naraw kif nagħmlu biex timxi.  Imma wieħed irid bilfors jipprova, inkella jaqta` qalbu qabel ma jitlaq.  Naħseb li ċerti kelliema mill-oppożizzjoni hekk qiegħed jiġrilhom, forsi minħabba d-disfatta li kellhom fl-elezzjonijiet.  Bħalissa qishom qatgħu qalbhom u qegħdin jaraw kollox b'lenti negattiva u minflok ma jgħidu li rridu niżguraw li din taħdem qed jgħidulna biex nagħtuhom garanzija li se taħdem.  Bħallikieku d-dinja hija daqshekk sempliċi!  

Mr Speaker, ħalli nerġa' mmur għall-istrateġija dwar kif pajjiżna se jkun kapaċi jimxi b’rata iktar mgħaġġla 'l quddiem, u minflok ma jieħu 75 sena biex jilħaq ċertu livell ta’ għajxien forsi jieħu 15-il sena jew għaxra.  F'dawn l-affarijiet ma tistax tagħti garanzija on paper kif se jirriżultaw eżattament, pero` rridu niżguraw li nużaw ir-riżorsi kollha tagħna.  

Waħda mill-affarijiet li rridu nagħmlu hija li niżviluppaw settur ġdid of doing business in Malta for the region, per eżempju għall-kumpanniji Irlandiżi li jridu jbigħu fl-Afrika ta’ Fuq, jew għall-kumpanniji Ġermaniżi li jridu jbigħu fil-Libja.   Infatti diġà kien hemm delegazzjonijiet tal-METCO li marru l-Libja u qed noffru servizz lil kumpanniji Ġermaniżi u kumpanniji minn Iceland.  L-entrepreneurs tagħna jridu jkunu kapaċi joffrulhom l-opportunita` ta’ dawn it-tip ta’ networks biex huma jkunu jistgħu jkabbru s-swieq tagħhom u jkabbru n-negozju tagħhom, u b'dan il-mod jibbenefika pajjiżna wkoll. 

Sur President, din hija xi ħaġa pjuttost innovattiva. Apparti d-dmirijiet ta’ investment promotion li kellha l-MDC, l-obbligi ta' promotion of external trade li kellha l-METCO u l-obbligi ta'  promotion of small enterprises li kellha l-IPSE, il-Malta Enterprise se jkollha l-inkarigu li tmur tiġri wara l-kummerċ u ġġibu lejn pajjiżna.  Trid tifforma strateġija biex iġġib kumpanniji bħalma ġara fil-każ tal-Lufthansa Technik biex tistabbilixxi bażi hawnhekk.  Dan jista` jsir fl-oil and gas sector.  Diġà għandna l-kumpannija Medserv li qed toffri servizz bħal dan.  M’hemmx dubju li hemm skop li aħna jkollna mhux biss kumpannija li ssewwi l-ajruplani, imma ssewwi anke makkinarju li għandu x’jaqsam ma’ l-oil and gas sector.  Irridu nkunu f’pożizzjoni li nistgħu ninvolvu ruħna aħjar f’dawn is-setturi.  

Ġie identifikat ukoll is-settur tal-pharmaceuticals. Fil-fatt qed isiru diversi investimenti ta’ kumpanniji sinifikanti li qegħdin jiżviluppaw lil Malta bħala post fejn huma jibdew jipproduċu dawk li jsejħulhom il-mediċina ġenerika li tibda tiġi prodotta għax il-patent ikun għadu kif għalaq.  Bix-xogħol li sar f’dawn l-aħħar tlieta, erba` snin fuq l-FPSO qed naraw ukoll żvilupp interessanti fis-settur tax-ship repair.  Bħalissa qed isir ix-xogħol tal-Palmer Johnson, hemm biċċa xogħol interessanti ferm ta’ vapur Franċiż li huwa research vessel, u naturalment hemm ix-xogħol fuq il-La Salle.  Dan huwa xogħol impenjattiv ħafna, xogħol li għamilnieh diġà b’ċertu suċċess u kellu spillovers  kbar għas-settur tat-tarznari.  

Jiġifieri m’hemmx dubju li l-Malta Enterprise trid tara kif tistimola l-attivita` ekonomika f’pajjiżna f’kull settur u f’kull qasam.  Kemm hija iktar wiesgħa din minn dak l-inkarigu li għandha l-MDC kif kienet qed topera f’dawn l-aħħar tletin sena!  Kemm hija aktar wiesgħa din minn dak l-inkarigu li għandha l-METCO jew li għandha l-IPSE!  Dak li qed jagħmlu se jkompli jsir, pero` se jkompli jsir b’iktar unita`, b’iktar riżorsi adattati li jkunu jistgħu jiġu shared.

Jien nistaqsi lill-Onor. Brincat jekk jafx li kull istituzzjoni għandha l-messaġġiera, is-segretarji u diversi sezzjonijiet varji.  Allura għaliex issir din il-ħela f’pajjiż żgħir bħal dan?  Għaliex m’għandux ikollna istituzzjoni waħda, bord wieħed u chief executive wieħed?  Anke rigward iċ-chief executive, jien nippretendi li jkollna diskussjoni xi ftit iktar meqjusa.  Meta nħarġu l-applikazzjonijiet għal chief executive, sfortunatament skond min kien qed jagħmel l-intervisti ma nstab ħadd mill-Maltin u l-Għawdxin li huwa addattat jew laħaq il-livell rikjest.  Meta jien kont ministru, ma kellix x’naqsam ma' dawn l-intervisti għax din kienet xi ħaġa farmed out minn kumpannija privata.  Għalhekk bħala soluzzjoni temporanja, sakemm insibu lil xi ħadd Malti li jimla dik il-vakanza, ġie deċiż li din il-vakanza timtela mill-istess bniedem ta' dixxendenza Maltija li ġibnieh mill-Canada u li kien ilu diġa` numru ta' xhur jaħdem fuq it-twaqqif ta' din l-entita` li qed nitkellmu dwarha llum.  Hawnhekk qed nitkellem fuq Pierre Massa, u hawn ikun tajjeb jekk ngħid li Pierre Massa kien il-viċi president ta' bank fil-Canada.  Għalhekk mhux sew li noqogħdu narmu lin-nies.  

Fil-fatt jien nixtieq nieħu din l-okkażjoni biex insellem lil dan il-bniedem għax-xogħol li jagħmel.  Il-Membri tan-naħa l-oħra jafuh lil Pierre Massa, u suppost jafu wkoll that he doesn't deserve li jiġi kkritikat b’dan il-mod.  Għaliex l-Onor. Brincat - li suppost huwa heavyweight fuq il-front bench tan-naħa ta' l-oppożizzjoni - qed jaqa’ fit-trappola li jagħmel kritika partiġġjana li m'hijiex korretta u m'hijiex meqjusa biżżejjed?  Jien nappella lill-Onor. Brincat biex ikun iktar ippreparat qabel ma jiġi jitkellem f'din il-Kamra u mhux jiġi hawnhekk jaqra l-ispeech tiegħu mingħajr ma jkun għamel biżżejjed riċerka dwar dak li jkun qed jgħid.  Jien nixtieq li bħalissa l-Onor. Brincat qiegħed f'din il-Kamra jinterrompini biex jgħidli li dak li qed ngħid m'huwiex minnu, imma sfortunatament filwaqt li meta tkellem hu, jien qgħadt nisimgħu, hu ma qgħadx jismagħni.  Imma ma jimpurtax; forsi issa jikteb xi artiklu fuq il-gazzetta u minflok ma nikkomunikaw f'dan il-Parlament, nikkomunikaw permezz tal-kitba, li xi drabi tista' tkun iktar meqjusa.  

Sur President, l-iżvilupp tal-korporazzjoni Maltija għall-intrapiża hija ta' interess u ta’ importanza nazzjonali.  Intom taraw li jagħmel sens illi l-METCO tiżviluppa section ta’ l-EU għaliha, l-MDC tiżviluppa section ta' l-EU għaliha u l-IPSE tiżviluppa section ta’ l-EU oħra għaliha? Għaliex m'għandniex inwaqqfu entita` waħda li tkun tiġbor ir-riżorsi kollha li għandna f'dan il-qasam u tkun din l-entita` li torganizza l-programmi u tiggwida lill-kumpanniji?  Wara kollox ħafna drabi jmorru l-istess nies għand il-METCO, l-MDC u l-IPSE.  Ġieli ġew għandi uffiċjali ta' xi kumpannija partikolari, u qaluli li meta marru għand il-METCO, din qaltilha li għandha tipprova tesporta fit-tali suq, imma biex tesporta prodott l-ewwel trid tipproduċih, u biex tipproduċih il-kumpannija għandha bżonn ċerta assistenza fuq il-management u għalhekk trid tirrikorri f'istituzzjoni differenti, li hija l-IPSE, ...  By the way, ġaladarba qed insemmi lill-IPSE ma nistax ma nfakkarx kemm kienet saret kritika fuqha minn tan-naħa l-oħra.  Min jaf kemm kienu jgħiduli l-Membri tan-naħa l-oħra li din m’hi qed tagħmel xejn tant li fl-aħħar kont bgħatt liċ-chairman preċedenti ta' l-IPSE jkellem lill-Onor. Alfred Sant fuqha għax anke hawn, l-Onor. Sant ma kienx informat biżżejjed, u għall-grazzja t’Alla minn dak Iż-żmien 'l hawn il-kritika min-naħa ta’ l-Onor. Sant u minn membri oħrajn ta’ l-oppożizzjoni waqfet għax indunaw li x-xogħol li tagħmel l-IPSE huwa bżonnjuż.  Imma nerġa` ngħid, wara l-elezzjoni ta' l-1998, għall-ħabta ta' l-1999 u l-2000 min jaf kemm ikkritikawha l-IPSE l-Membri tan-naħa l-oħra minħabba li jiddispjaċini ngħid li dawn ma kenux informati biżżejjed dwar din l-entita`, u fil-fatt il-kritika tan-naħa l-oħra fuq l-IPSE waqfet minnufih.  Issa ħalli nerġa’ mmur lura għall-każ ta’ kumpannija.  

Kont qed ngħid li biex kumpannija tipproduċi prodott, din trid tiġi megħjuna fil-management tal-produzzjoni, fl-investiment u fil-bejgħ tal-prodott li tkun qed tipproduċi, u għalhekk sal-lum kumpannija kien qed ikollha tirrikorri bilfors għand tliet istituzzjonijiet differenti, waħda biex tgħinha tbigħ il-prodott tagħha barra minn Malta, waħda biex tgħinha fis-settur tal-management u allura biex torganizza ruħha aħjar filwaqt li l-oħra tgħinha biex issib l-ispazju li għandha bżonn.  Allura dawn it-tliet entitajiet għaliex m'għandhomx jitpoġġew under one organisation?  L-ideal huwa li ġaladarba jingħaqdu flimkien, dawn it-tliet entitatjiet jitpoġġew f'building wieħed, imma minbarra li aħna konxji tal-costs ukoll li dan jirrikjedi, sal-lum għad m'għandniex building addattat biex jilqa' fih lil dawn it-tliet entitajiet ħalli b'hekk ikollna identita` waħda, kultura waħda u mmaniġjar aħjar, u għalhekk lill-Onor. Brincat ngħidlu li iva, jista' jkun li fil-bidu dawn it-tliet entitajiet ma jkunux joperaw minn building wieħed.  

Aħna għandna vantaġġ li pajjiżna huwa żgħir għax minħabba dan il-fattur, m'hemmx għalfejn ikollna kollox taħt saqaf wieħed, u permezz tan-networks teknoloġiċi li jeżistu, naffordjaw li entita` tkun topera minn iktar minn sit wieħed.  Rigward ir-riżorsi ta' min jgħid li huwa veru li ħafna mir-riżorsi li għandhom dawn it-tliet entitajiet, b'mod partikolari l-MDC, m'humiex neċessarji għal dan il-qasam u allura jistgħu jintużaw f'oqsma oħra.

Sur President, nixtieq nikkonkludi billi nawgura li din l-entita` l-ġdida li qed inwaqqfu, il-korporazzjoni Maltija għall-intrapriża, tagħmel suċċess u tilħaq l-oġġettivi li se tiġi mwaqqfa għalihom, liema oġġettivi m'humiex żgħar.  L-abbozz ta' liġi stess, f'paragrafu (a) ta' subklawsola (1) ta' klawsola 4, jgħid li waħda mill-funzjonijiet tal-korporazzjoni Maltija għall-intrapriża għandha tkun din:

"To originate, lead and further initiatives relating to the economic and social development of Malta.".

Issa hawnhekk jien nistaqsi:  F'pajjiżna jista' jkollok xi ħaġa iktar minn dan l-oġġettiv li huwa msemmi hawnhekk?  M’għandniex inkunu xettiċi sempliċement għall-fatt li minflok tliet entitajiet, issa se jkollna entita` waħda.  Biex Malta ssir iktar effiċjenti u ssir ċentru ta’ kummerċ, jenħtieġ li titnaqqas il-ħela tar-riżorsi u tiżdied iktar l-effiċjenza.  Allura jista' jkun hawn xi ħadd li ma jaqbilx ma' dan l-oġġettiv?  Ta' min jgħid ukoll li l-unions ġew involuti fid-diskussjonijiet kollha li kellna f'dan ir-rigward.  Għalhekk ejjew ma naqgħux għat-tentazzjoni tal-partiġġjaniżmu imma minflok nużaw is-sens komun.  Wara kollox il-pajjiż jistenna minna l-politiċi li dak li nagħmlu, nagħmluh b’mod meqjus u b’mod li pajjiżna jimxi ’l quddiem.  Jien nawgura li din l-entita` li qed inwaqqfu tibda topera b'ċerta ħeġġa u taddotta a can do approach.  Meta mort barra minn Malta biex nara kif jaħdmu istituzzjonijiet simili għal dik li qed inwaqqfu llum f'pajjiżi oħra,  fosthom dik ta' l-Irlanda, sibt li aħna għadna 'l bogħod biex nilħqu dak il-livell li laħqu huma.  Meta nsiru membri ta' l-UE, aħna nkunu qed nikkompetu ma’ ħafna pajjiżi oħra, u allura rridu nkunu iktar organizzati għax ir-riżorsi tagħna huma iktar limitati minn dawk ta' ħaddieħor.

Irridu nkunu iktar effettivi u rridu nkunu żguri li l-kumpanniji ta' Malta u Għawdex jieħdu iktar benefiċċji ġaladarba nissieħbu fl-UE.  Il-korporazzjoni Maltija għall-intrapriża se jkollha l-funzjoni li mhux tiżviluppa kwalunkwe negozju li jsir minn pajjiżna imma tindokra wkoll il-ħtiġijiet ta' iktar edukazzjoni u iktar tagħlim ta' skills.  Fil-fatt dan kollu qiegħed imniżżel fil-ktieb "Prosperity in Change", li jħares lejn dawn l-aspetti kollha, u jien nistieden lill-Onor. Leo Brincat jaqra dan il-ktieb sew għax konvint li qabeż numru ta' faċċati li huma kritiċi għal din id-diskussjoni.   Grazzi, Sur President.

  THE DEPUTY SPEAKER:  Nirringrazzjak.  Iktar rimarki, jekk jogħġobkom?  L-Onor. Attard Montalto.

  ONOR. JOHN ATTARD MONTALTO:  Sur President, illum hija l-ewwel darba li kont preżenti għad-dibattitu dwar il-korporazzjoni Maltija għall-intrapriża, pero` qrajt dak li qalu l-kelliema ta' qabli kemm permezz tal-gazzetti lokali kif ukoll permezz ta' l-informazzjoni li rnexxieli nġib mill-Parlament stess.  Jien naħseb li l-gvern kellu intenzjoni tajba meta ġietu l-idea li jfassal qafas wieħed għal tliet organizzazzjonijiet, imma fil-fatt il-qafas li qed jiġi ppreparat, qed jiġi ppreparat parzjalment u mhux sħiħ, kif qed tingħata l-impressjoni.  Niftakar li meta konna fil-gvern, waqt li konna qed niddiskutu xi budget partikolari, jien kont għedt li hemm bżonn illi jkun hemm organizzazzjoni dwar il-prodott Malti, u minn dak li smajt mill-kelliema tal-gvern anke waqt li kienet qed tinfetaħ fiera, jidher li hemm il-ħsieb illi Malta tamalgama dak kollu li jinsab f'oqsma ekonomiċi differenti u tbigħ lill-pajjiż bħala pakkett wieħed.  

Kulmin xi darba jew oħra mess mal-qafas ekonomiku, jew kif kienet issejjaħlu Margaret Thatcher, economic goverment, irid japprezza li dan jista' jsir jekk l-entita` tikkoordina l-oqsma differenti ekonomiċi tal-gvern, pero` l-korporazzjoni Maltija għall-intrapriża li se titwaqqaf ma tagħmilx hekk u filwaqt li tirriferi għal ċerti oqsma, m'hijiex il-koordinatur ta’ l-oqsma ekonomiċi fil-pajjiż.

Ħalli nieħdu l-qasam turistiku.  Matul il-laqgħat li jien kelli ma' Pierre Massa, dan għamilha ċara li s-settur tat-turiżmu m'huwiex parti mill-korporazzjoni Maltija għall-intrapriża.  Issa jekk għandux raġun jew le jien ma nafx, pero` skantajt meta rajt li l-kelliem responsabbli mill-e-government, waqt li kien qed jitkellem fuq din il-korporazzjoni huwa rrifera għat-turiżmu wkoll, kif qed niskanta llum meta qed insibu riferenzi għal oqsma ekonomiċi oħrajn li ma jaqgħux taħt il-kappa ta’ dan l-abbozz ta' liġi, bħalma huwa t-trasport u l-freeport.  Min-naħa l-oħra, jien naqbel li għandu jkollna entita` li tikkoordina l-aspetti ekonomiċi tal-pajjiż; l-aspetti turistiċi u l-aspetti ta’ servizzi oħrajn bħal m’huma dawk li għandhom x’jaqsmu mal-financial affairs, mal-kummerċ u mal-manifattura, li naħseb huwa l-iktar aspett importanti   Jekk nemmen li l-pajjiż, jekk ma jkollux ministeru, għallinqas għandu jkollu entita` li tippromwovi l-ekonomija u l-vantaġġi li għandu l-pajjiż f’kull qasam, fosthom fil-qasam marittimu, fil-qasam finanzjarju, fil-qasam turistiku, fil-qasam tal-manfiattura u fil-qasam ta' servizzi anċillari, u dan għandu jsir taħt il-kappa ta’ organizzazzjoni waħda.

Mr Speaker, fejn ma naqbilx ma’ dak li qed jiġi propost mill-gvern illum?  Naħseb li wieħed għandu jaqbel jew ma jaqbilx mal-leġislazzjoni skond il-punt kardinali li għalih tkun twaqqfet dik il-liġi.  Per eżempju, jien ma ngħidx li ma naqbilx ma’ l-organizzazzjoni għax din iġġib magħha iktar karozzi għax jekk l-organizzazzjoni jirnexxielha timxi fid-direzzjoni li għandha f'moħħha u tilħaq l-għan tagħha, jien naqbel magħha, immaterjalment minn min ipproponiha għax fl-aħħar mill-aħħar illum hemm dan il-gvern, u għada jitla' gvern ieħor.  Il-pajjiż jibqa’ għaddej, u l-Maltin u l-Għawdxin igawdu jew isofru skond kemm il-pajjiż jiżviluppax ekonomikament.  Għalhekk meta wieħed ikun qed jitkellem fuq l-ekonomija tal-pajjiż irid joqgħod b’seba’ għajnejn għax dak li jgħid għada pitgħada jrid jiffaċċjah, u fl-opinjoni tiegħi aħna m'aħniex se nkabbru l-ġid ekonomiku ta' dan il-pajjiż bil-ħolqien ta’ din l-organizzazzjoni.  Jien naħseb li m’hijiex l-organizzazzjoni li ġġib il-ġid lil pajjiżna.  Aħna għandna jkollna strutturi li jkunu addestrati u jkunu jifhmu l-oqsma differenti tal-pajjiż b’mod professjonali, imma dak li hemm bżonn isir biex il-pajjiż jiżviluppa ekonomikament mhux ġej permezz tal-ħolqien ta' din l-organizzazzjoni.  Huwa veru li huwa importanti li l-pajjiż ikollu organizzazzjoni li tippromwovi l-oqsma ekonomiċi differenti tal-pajjiż, u dan huwa importanti biex inkunu nistgħu nindikaw lil hinn minn xtutna l-vantaġġi li l-pajjiż joffri f’diversi oqsma, tat-turiżmu, marittimu, finanzjarju, manifattura, bini ta’ vapuri u bankarju, imma li mbagħad tipprova tpoġġi kollox taħt kappa waħda bl-iskuża li trid tnaqqas id-dupplikazzjoni jew trid tiffranka ċertu flus għaliex jista’ jkollok tliet financial controllers, biex nieħdu eżempju li ġab il-kollega tiegħi, dan għalija mhuwiex loġiku u se nispjega għaliex.  Din il-liġi qiegħda tipprova tgħaqqad taħt il-kappa tagħha oqsma differenti, prinċipalment tas-servizzi u xi servizzi u manifattura, u qed tipprova żżewweġ affarijiet li għalkemm għandhom ċertu xebh m’għandhomx analoġija. 

Din tfakkarni fil-politika ekonomika ta’ għaxar snin ilu meta l-kumpanniji l-kbar bdew jipprovaw jiffrankaw l-ispejjeż billi jagħmlu merger wieħed wara l-ieħor.  Fil-fatt din il-liġi m’hi xejn iżjed ħlief merger ta’ l-MDC, il-METCO u l-IPSE.  L-idea tal-mergers illum, wara l-esperjenza ta’ dawn l-aħħar 10 jew 15-il sena, qed titbiddel.  Għalhekk din il-liġi hija antikwata qabel ma bdiet.  Din il-liġi mhux veru li se titfagħna fis-seklu 21, imma se teħodna lura għas-seklu ta’ qabel meta kien hemm il-popolarita` li jingħaqdu organizzazzjonijiet, banek u kumpanniji, biex jagħmlu ċertu savings minn fuq ċerti common services.  

Illum l-idea tal-mergers qiegħda tittieħed b’mod differenti u llum in-negozji qegħdin jaraw x’kienu l-core businesses tagħhom u jerġgħu jmorru lura għal dak il-core business u qegħdin ibigħu l-oqsma li mhumiex il-core business  tagħhom biex ikun hemm iktar preċiżjoni, aktar professjonalita` u inqas – kont se ngħid kawlata – ħallata ballata.  

Jien niskanta li dan il-gvern, wara li għadda minn trawma tal-MEPA, reġa’ jrid jikkrea MEPA oħra.  Jien wieħed minn dawk li ngħid li għalkemm il-MEPA hija mostru, ma tistax tikkompara l-kontroll li kellu bżonn isir fil-qasam ta’ l-ambjent biex tnaqqas il-poter ministerjali ma’ l-iżvilupp ekonomiku, speċjalment biex tattira investiment fil-pajjiż, għax qed tikkompara żewġ affarijiet li huma differenti.  Imma tista’ tieħu analoġija mill-fatt li wara ż-żmien, wara li nħolqot il-MEPA, indunaw li altru tapplika biex tbiddel gallarija u altru l-gvern japplika biex jibni sptar.  It-tnejn imorru l-MEPA, imma l-gvernijiet irrealizzaw li s-sistema trid bilfors ikollha speċjalizzazzjoni, irid ikollha ċerti fast tracks għal dawk li huma entitajiet ta’ kobor.   

Din il-liġi hija żball enormi, żball kbir.   Qegħdin immorru lura fiż-żmien - u jekk l-ex-ministru Bonnici mar u żar diversi intrapriżi jien ukoll mort u l-aħħar waħda li żort kien erbgħa jew ħames xhur ilu - fejn l-idea kienet u qiegħda tkun mhux biss li l-qafas prinċipali fejn jattira l-investiment qiegħed jiġi żmantellat, imma kull post fejn issir il-manifattura qed tingħata awtonomija.  Kull industrial estate – u din hija t-teżi u t-teorija moderna – qed tingħata awtonomija sħiħa.  

Ejjew nieħdu l-qasam ta' l-industrija ż-żgħira.  Din m’hi industrija xejn għax nies li qegħdin isewwu l-karozzi, mastrudaxxi, jew spray painters, iżjed qed jagħtu servizz milli huma industrija.   L-IPSE inħolqot mill-predeċessur tiegħi u minni għaliex kienet ħaġa li twieldet bis-saħħa taż-żewġ amministrazzjonijiet, u l-idea tagħna kienet li l-IPSE tkun post fejn l-imprenditur iż-żgħir jingħata attenzjoni, peress li l-MDC ma kenitx qiegħda tagħtih importanza minħabba li huwa evidenti li jekk xi ħadd jiġi biex jinvesti flusu minn barra dak se jieħu prijorita`.  

Apparti minn hekk, il-persuna li xtaqet li jkollha intrapriża żgħira bi tnejn min-nies jew tlieta, kienet qed tħossha ħuta barra mill-ilma fl-edifiċċju sħiħ u l-burokrazija li kienet teżisti fl-MDC.  U issa l-istess se jiġri.  Veru li se jkun hemm l-oqsma differenti taħt il-Malta Enterprise, l-IPSE għaliha, u dak għalih u dak għalih, imma dan mhux biżżejjed għax fl-aħħar mill-aħħar hija l-Malta enterprise li se jkollha l-aħħar say.  

Jien kont nagħmel kompletament l-oppost mill-esperjenza li kelli bħala ministru. Il-problema kbira ta’ l-IPSE kienet li ma kellhiex biżżejjed awtonomija u meta tela’ l-gvern Nazzjonalista naqqsilha n-naqra li kellha u mhux żidilha.  Jekk aħna nieħdu kif inhuwa l-landscape tal-manifattura Maltija rridu naraw l-oqsma differenti.  L-ewwel qasam, il-bidu huwa dik il-persuna li taħdem għal rasha, li tipprovdi servizz jew manifattura żgħira li għandha bżonn l-għajnuna tal-pajjiż biex tkun tista’ tiżviluppa lilha nnifisha.  Il-metodu kien li din ikollha post fejn tmur biex tkun taf x’hemm u x’ma hemmx biex tkun tista’ tgħin lilha nnifisha.   

L-iżjed ħaġa bażika hija post minn fejn taħdem.  Iżda ladarba l-IPSE ma kellhiex l-awtorità legali li hi jkollha kontroll ta’ industrial estate for small industries, allura kulma jmur għandha bilfors irid jerġa' jmur għand l-MDC.     Is-soluzzjoni mhijiex li l-IPSE tiġi assorbita u mitlufa fl-MDC u issa fil-Malta Enterprise, imma s-soluzzjoni hi li l-IPSE, jiġifieri l-organizzazzjoni professjonali indikata fid-direzzjoni ta’ l-intrapriża ż-żgħira, tingħata awtonomija sħiħa u tkun organizzazzjoni għaliha.  Din għandha jkollha l-industrial estates tagħha, tamministrahom hi, tikkontrollahom hi, tagħti l-għajnuna hi, jekk ikun hemm bżonn tagħti s-soft loans jew il-garanziji hi u mhux tmur għand l-MDC.   

L-IPSE kienet fl-ewwel sena tagħha wara li waqa’ l-gvern Laburista u l-idea tiegħi dejjem kienet li npoġġuha fuq saqajha u la tibda timxi nħalluha timxi waħedha, imma fil-fatt rajna kif l-MDC ħonqot lill-IPSE.  Il-gvern ma kellux flus biex jibni - la dan il-gvern u lanqas il-gvern li kellna -  allura għal żmien twil konna nagħtu plot biex l-individwu jibni l-post fejn jaħdem.   Għamilna pilot project f’Ħal-Luqa, imma jiddispjaċini ngħid li veru ma kontx sodisfatt għall-aħħar bir-ritmu li mxiet bih l-MDC f'dan il-qasam.  Jien ridt nagħti mal-150 jew 200 plot fis-sena lill-imprenditur iż-żgħir.   Imma I-MDC ma tatx importanza għal dak li xtaqt jien f’dan il-qasam, għax kieku kienet tagħtihom.   

Sfortunatment meta nbidel il-gvern l-affarijiet marru għall-agħar, għax fejn ngħataw il-plots Ħal Far waqaf kollox minflok instab post ieħor minħabba l-iżvilupp ta’ ċerta fabbrika.  L-IPSE għandha jkollha xi ħames industrial estates żgħar mad-dawra tal-pajjiż kollu.   Għax jekk wieħed ikun panel beater il-Mosta mhux se tibagħtu Ħal Far, trid issib post bejn żewġ distretti, fejn ikun hemm industrial estates għall-imprenditur iż-żgħir.  Dik kienet l-idea għalfejn l-IPSE tkun awtonoma u l-affarijiet ma ħadmux għax din inħonqot mill-MDC.   Jien naħseb li l-MDC innifisha se ssib ruħha mitlufa fil-Malta Enterprise.   

It-tieni stadju ta’ l-imprenditur Malti huwa meta jibda jiżviluppa u jara kif jamalgama biex ikabbar u jesporta.  L-iskop tal-METCO kienet u għandha tkun għal dan it-tieni stadju, biex hi tassorbi lil dak l-imprenditur li jew jingħaqad ma’ imprendituri oħrajn speċjalment Maltin, jew ikun irid ifittex swieq barra minn  Malta - kif qed tagħmel il-METCO u ħadd ma jista’ jgħid li din ma nrexxietx - u mis-suq lokali jiżviluppa għas-suq barra minn Malta.    

Li kieku l-METCO saret organizzazzjoni kompletament awtonoma setgħet tagħti għajnuna lil dawk is-small industries - u forsi l-medium industries ukoll jekk inċekknu t-termometru skond l-impjiegi - billi tippromwovi l-esportazzjoni u l-koperazzjoni bejn intrapriżi żgħar lokali.   Mhux indaħħluha parti mill-Malta Enterprise imma nagħtuha l-fakultà - bl-industrial estate tagħha għal din it-tip ta’ industrija - biex hi tkun tista’ tassorbi ż-żgħir nett, jekk juri ċertu prominence, u tiżviluppah għal stadju sekondarju, biex ngħidulu hekk.  

Fejn fid-dinja ssib dak li qed jiġri hawn Malta, li taħt kappa waħda se jkollna t-tfal li jmorru l-kindergarten sakemm joħorġu bid-dottorat mill-università!  Imkien ma jsiru dawn l-affarijiet.  Dan li qed jagħmel il-gvern, biex insalvaw il-pagi tal-financial controller jew tac-chief executive!    Dawn ħmerijiet.  

Illum jekk tmur fl-iżjed pajjiż li qed jiżviluppa industrijalment, iċ-Ċina, issib li l-industrial estates huma self-sufficient u awtonomi.  Hemmhekk industrial estate bħal Bulebel huwa awtonomu kompletament, jattira, jsewwi hu, jibni hu, jipprovdi hu, jiddiskuti hu.   F’ġimgħatejn wieħed jagħmel applikazzjoni, tiġi approvata u jingħata premises.   In two weeks!   Taħt iċ-ċirkostanzi li kellna meta jien sirt ministru applikazzjoni kienet tieħu 13-il xahar u niżżilnieha għal sitta, sebgħa xhur, li mhijiex biżżejjed.   

Għalhekk qed ngħid li hawnhekk qed nipprovaw ngħaqqdu dak li ma jistax jiġi magħqud.   Irid ikollok organizzazzjoni li tikkoordina, li tiġbor fiha r-rappreżentanti ta’ l-oqsma kollha ekonomiċi, imma mbagħad kull entità trid tkun speċjalizzata, jekk huwa t-turiżmu, jekk hija l-industrija ż-żgħira, jekk hija l-industrija li żviluppat u qed tipprova tamalgama biex tesporta jew inkella parti esportazzjoni u parti għad-domestic consumption.  Imma issa f’daqqa waħda l-gvern qabad u għamel kollox taħt kappa waħda.  Issa minn mindu titwieled sakemm tilħaq professur tibqa' taħt l-istess entità.   

Din hija xi ħaġa li tliet snin jew erba’ snin oħra se niġu hawnhekk ngħidu xi ħrafa għamilna!   Jekk naħsbu li għax se ngħaqqdu dawn l-affarijiet se nġibu l-investiment għall-pajjiż qed nidħku bina nfusna.   Qed nagħmlu purtiera biex taparsi noħolqu xi ħaġa ġdida.  

It-tielet stadju huwa l-industrija l-kbira li tesporta barra minn Malta li ħafna minnha hija bbażata b'investiment dirett barrani.  Il-Malta Enterprise se ssib suq għal dawn il-fabbriki?  Dawn il-fabbriki huma akbar mill-Malta Enterprise u għandhom budget – hemm waħda minnhom - daqs kwart tal-budget ta’ Malta.  Ara l-Malta Enterprise kif tista’ tgħin biex il-Brandstatter, jew l-ST Microelectronics jew id-Dowty tkompli tiżviluppa fl-esportazzjoni tagħha!   Dan mhux daħk fil-wiċċ!   Jew ara kif il-Malta Enterprise tista’ ġġib l-R&D ta’ xi kumpannija diġà stabbilita jekk dik il-kumpannija ma tridx hi tagħmel dan f’Malta.   Dawn ħmerijiet!  

L-MDC imissha ġiet ristrutturata biex verament tippromwovi investiment ġdid fil-pajjiż u żżomm l-investiment li għandna b’mod li l-industrijalist iħossu parti mill-pajjiż tagħna u mhux estraneu.  L-MDC kien imissha tagħti attenzjoni personali u personalizzata lil kull kumpannija li tesporta li hawn Malta.  U l-MDC għandha tingħata aktar u mhux anqas awtonomija, mhux tiġi parti minn organizzazzjoni fejn bl-iskuża li ma jiġux dupplikati l-affarijiet npoġġu kollox ġo borma waħda u se nsajru l-laħam mal-bajtar jew mal-frott.   X’għandhom x’jaqsmu?  Kollox ikel, mela le.  Anke l-ħut huwa ikel, imma ħlief fil-paella ma ssajjarx il-ħut u l-laħam f’daqqa.   U hekk qed nagħmlu f’din il-liġi.  Minflok nifformaw organizzazzjoni li tikkoordina u mbagħad kull qasam ikollu awtonomija sħiħa dwar il-metodu kif jiġu attwati u deċiżi l-affarijiet, qed ngħaqqdu kollox f'daqqa u jkun hemm policy direction tal-Malta Enterprise! 

Jekk nieħdu l-eżempju ta’ l-MDC, din għandha jkollha kontroll ta’ l-oqsma industrijali, għandha jkollha kontroll fuq l-għajnuna sħiħa li tagħti u għandha jkollha awtonomija biex hi stess tista’ toħloq metodi ġodda ta’ finanzjament għall-qasam industrijali.   Jien niftakar kif tbażwarna u tkissirna biex nipperswadu lit-Teżor ħalli nużaw sistema ġdida għal Brandstatter biex hi tiġi ffinanzjata għat-tkabbir jew bini mill-ġdid tal-kumpless ta’ fabbriki li hemm Ħal Far.   Niftakar li tkissirna biex għal kull fabbrika, għal kull estenzjoni nagħmluha ta’ medjaturi mal-MEPA - dak iż-żmien il-Malta Planning Authority - biex inġibu permessi għax fabbrika li timpjega 300 ruħ qaltilna li se titlaq jekk titneħħa jew ma tingħatax permess back street biex jidħol container.   Affarijiet li ma jitwemmnux!   U jekk dan il-gvern se jagħmel din il-liġi biex isolvi dawn l-affarijiet se jitqarraq għax irid jgħaqqad il-pajjiż kollu. 

Jekk nimxu bil-filosofija tal-gvern, allura l-gvern imissu jneħħi nofs il-ministri li għandu għax nofshom għandhom duplikazzjoni ta’ xogħol.  Allura fejn għandek segretarju parlamentari li qed jikkonċentra fuq l-anzjani, neħħieħ għax hemm il-ministru tas-servizzi soċjali, jew inkella fejn għandek segretarju parlamentari li qed jikkonċentra fuq il-kummerċ u l-industrija neħħieh għax għandek il-ministru Dalli fuqu.   B'hekk tiffranka l-flus tiegħu, tax-xufier tiegħu u ta' l-uffiċċju.  Hekk qed jirraġuna dan il-gvern, minflok jirraġuna li jeħtieġ li jkun hemm segretarju parlamentari li jista’ jikkonċentra fuq qasam partikolari.   

Dan assolutament ma jagħmilx sens għax jekk nimxu b’din il-filosofija li l-affarijiet li għandhom analoġija għandna ngħaqqadhom ħalli jkollna iżjed fużjoni bejniethom, allura jien ngħid li m’hemmx bżonn ta’ ministri u jagħmel kollox il-Prim Ministru.  B’hekk żgur ma jkollux kontradizzjonijiet u overlapping. 

Iżda llum nafu li l-professjonalità ġġibha meta tkun professjonali fil-qasam tiegħek.   Issa biex tkun professjonali fil-qasam ta’ l-industrija lokali hija ħaġa totalment differenti li tkun professjonali fil-qasam tal-bini tal-vapuri.  Imma aħna se jkollna bord li jagħti d-direzzjonijiet fuq kollox u eventwalment - jekk fhimt tajjeb - anke fuq it-turiżmu.  Direzzjoni mod, bord mod ieħor, imma li jkollok oqsma taħtek hija ħaġa differenti.   Jien nipproponi li jkun hemm istituzzjoni li tikkoordina, imma nipproponi wkoll li l-oqsma differenti jkollhom il-professjonalità, in-know-how differenti.  

Ejja nieħdu l-bini tal-vapuri bħala eżempju. Ma nafx jekk dan il-qasam hux se jidħol taħt din il-liġi immedjatament jew fil-futur.  M'iniex se nidħol fiha.  L-Onor. Bonnici semma l-kuntratt tas-servizzi fuq l-ajruplani tal-Lufthansa.   Jien ngħidlu prosit imma l-Onor. Bonnici għandu jgħid li l-ewwel darba li l-MDC bdiet tara kif nistgħu niżviluppaw din l-idea kienet ma’ kumpannija internazzjonali Amerikana u ma’ l-Aeroflot.   Ħadt pjaċir li l-idea ġiet żviluppata fil-Lufthansa, imma l-idea ma kenitx tagħhom.  

Ħalli nieħdu eżempju ieħor ta’ anoloġija bejn manifattura u servizz.  Hawn Malta ingergru li m’hawnx post fejn wieħed jibni fabbriki u industrial estates ġodda.  Dan m’hu minnu xejn.   Aħna għandna l-ikbar industrial estate li qed tħares lejna kuljum u ħadd ma jsemmiha.  F'Malta għandna vokazzjoni naturali għall-manifattura ta’ affarijiet li għandhom x’jaqsmu mal-baħar.  Għandna area enormi – u qed nappella lill-gvern biex jistudjaha għax kieku sirt ministru kont nagħmilha żgur – fejn hemm il-Malta shipbuilding,  ħdejn il-port ta’ Malta fejn jista’ jiġi żviluppat fl-ikbar industrial estate wara Ħal Far.   

Jekk qed nitilfu eluf u miljuri kbar fil-Malta shipbuilding, ejja nibdew naħsbu b’mod differenti u l-area fejn hemm ix-shipbuilding nagħmluha industrial estate u nibdew nassorbu l-ħaddiema t’hemmhekk ġo fabbriki.  Imma din mhux il-gvern irid jagħmilha, irid jagħmilha il-privat.   Il-privat irid jidħol għaliha għax jien ma nemminx li l-gvern għandu jkun l-mutur ta’ l-ekonomija.   Jien nemmen li s-settur pubbliku għandu jagħti l-akbar spazju għall-iżvilupp tas-settur privat għax dan għandu jkun il-mutur ta’ l-ekonomija.  

Barra minn hekk, huwa ħażin il-mod kif qegħdin nippridkaw lilna nfusna fuq l-investiment.  Dan l-aħħar meta ġejt minn Brussell qrajt li Malta per capita u skond is-size għandha l-ikbar investiment barrani fl-Ewropa.   Issa dawn mhux ħrejjef!  Ma nafux li jekk inkejlu kemm għandna square kilometres u nqabblu mal-Polonja, bilfors se jkollna investiment aktar minnhom!  Imbagħad meta tgħodd il-privatizzazzjoni ta' l-HSBC bħala investiment barrani, ma tkunx qed tgħaddi ż-żmien bik innifsek!   Għaliex ma nkunux kuraġġużi bħala parlament u ngħidu li biex tattira l-investiment mhux biżżejjed nikkreaw din l-istruttura, imma rridu nħarsu lejna nfusna u naraw x’hemm bżonn.  

Aħna nafu li ħafna mill-piż qed iġorru l-privat u f’dan il-parlament nibżgħu ngħidu li hemm ħafna costs li huma induced mill-public sector, fosthom ta’ l-elettriku, tat-trasport u tal-port.  Mela dawn sirna nibżgħu nitkellmu fuqhom li ma mmorrux nitilfu l-voti bħala gvern jew oppożizzjoni(  Imbagħad kulħadd jgħid li l-pajjiż irid ikun kompetittiv.  Kif jista’ jkun kompetittiv jekk il-pajjiż innifsu qed jagħmel mażżra m’għonqu, ma' l-investiment u l-kompetittivita` ta’ dan il-pajjiż(  

Meta niġu għall-inċentivi hija ħrafa li noqogħdu ngħidu li l-investituri qed imorru f’post ieħor minħabba l-pagi baxxi jew minħabba li hemm affarijiet iktar irħas.  70% ta' l-investiment tas-sena l-oħra mar f’pajjiżi industrijalizzati, ma marx f’pajjiżi li qegħdin jiżviluppaw.  Ara ma naħsbux li bil-Malta Enterprise id-dinja kollha se ssir taf b’Malta u tiġi tinvesti hawn!  Aħjar naraw fejn nistgħu l-ewwelnett inkunu iktar serji, inqas burokratiċi u iżjed attenti.  It-tieni nett irridu nikkreaw awtorita` li tikkoordina l-oqsma differenti ta’ l-ekonomija Maltija.  It-tielet għandna nagħtu awtonomija vera lill-oqsma differenti u ma jkunx il-gvern stess li jipprova, taħt din il-kappa, jgħaqqad dak li ma jistax jingħaqad bir-riżultat li nagħmlu xi ħaġa li se tkissser dak li diġa` għandna.  Grazzi,  Mr Speaker.

  MR SPEAKER:  Grazzi.   Iktar rimarki?  L-Onor. Robert Arrigo.

  ONOR. ROBERT ARRIGO:  Mr Speaker, smajt lill-Onor. Vassallo jippreżenta din il-liġi u ħafna min-nies li tkellmu fuqha.  Jien se nitkellem fuq xi ħaġa li s’issa ħadd ma tkellem fuqha.   Jien nixtieq li l-awtorita` tkun waħda ta’ bla xaħam, ma jkunx hemm weight extra.  Ma xtaqtx li tiġi awtorita` bħal ħafna entitajiet oħrajn f’Malta, li jkollhom ħafna xaħam u allura dan iżommhom ftit lura.  Irridu nassiguraw li min imexxiha ma jagħmilx l-istess żbalji bħal qabel, jiġifieri xi chairman li jkun bniedem li ma tistax tkellmu.  L-Esperjenza li għandi jien hija li ġieli domt xi tliet snin nistenna għal appuntament ma’ xi chairman għax l-ittri li nibgħatlu ma jirrispondihom qatt.  

Nagħmel żewġ ħsebijiet oħra li forsi wieħed jista’ jikkonsidrahom.  Jien inħoss li l-industirja u s-setturi ekonomiċi kollha ta’ Malta għandhom ikunu rappreżentati fil-Malta Enterprise għax, anke jekk ma jkollhomx vuċi jew ma jkollhomx vot, iridu jkunu hemm bħala observers.  Ngħid hekk għax fid-dinja tal-lum, fejn hemm ħafna globalisation, dawn ikollhom interessi f’ħafna affarijiet.  Ladarba qegħdin inbigħu lil Malta, inti tmur biex tkellmu fuq fabbrika ta’ xi ħaġa u ssib li għandu ħafna iżjed interessi f’kumpanniji oħrajn u jgħidlek li forsi din ma tinteressahx għalissa, imma għandu xi ħaġa oħra li tista’ tinteressak ukoll.  Allura importanti li dawn in-nies experts ikunu fuq l-istess mejda ma’ min qed jieħu d-deċiżjonijiet.  

Bħalma ningħaqdu f’Malta nixtieq li anke l-uffiċċji ta' barra jkunu magħquda. Per eżempju fil-Ġermanja hemm ħafna "ministri Maltin żgħar" - kif ngħidilhom jien - bħal dak ta’ l-ambaxxata, dak ta’ l-Air Malta, dak ta’ l-MTA u dak tal-METCO.  Dawn qegħdin kollha fi bliet differenti fil-Ġermanja u rari jitkellmu ma’ xulxin.  Kif jista’ jkun li tbigħ lil Malta waħda f’erba’ bliet differenti fil-Ġermanja(  Fi Franza il-ministru - bħalma sejjaħtlu jien - ta’ l-Air Malta ma jitkellimx ma’ dak ta’ l-MTA u dawn qegħdin ibigħu l-istess Malta.  Kull wieħed ikollu l-imperu tiegħu u daqshekk.   Jien nixtieq li jkollna front wieħed biex Malta tinbiegħ kollha u mhux bil-biċċiet.  Ma naħsibx li għandna nitilfu x-xogħol minħabba l-ego trip ta’ xi ħadd.  

Nixtieq ukoll li min se jkun responsabbli jkun accountable għall-azzjonjiet li jieħu, u jrid jirrispondu lil xi ħadd, bħalma wara kollox aħna rridu nirrispondu lill-poplu tagħna.  Grazzi,  Mr Speaker.

  MR SPEAKER:  Grazzi.  Iktar rimarki?  L-Onor. Carmelo Abela.

  ONOR. CARMELO ABELA:  Mr Speaker, nixtieq nagħmel ftit kummenti fuq l-abbozz ta’ liġi li għandna quddiemna, għalkemm nistqarr li m’iniex intiż f’dan is-suġġett ta’ l-industrija u investiment f’pajjiżna.  Pero` nixtieq nagħti l-kontribut tiegħi bħala l-kelliem ewlieni ta' l-edukazzjoni min-naħa ta' l-oppożizzjoni.  

Ilna nisimgħu ħafna, mhux biss f’dan il-parlament imma anke barra, bil-ħsieb li nwaqqfu l-Malta Enterprise kif qed tiġi msejħa f’dan l-abbozz u l-bżonn li nbiddlu minn dak li għandna bħalissa.  Tajjeb li nibdew billi nistaqsu għalfejn qed jinħass il-bżonn li nbiddlu.  Illum għandna tliet istituzzjonijiet differneti u se jiġu f’waħda.  X’inhu l-ħsieb warajha(
L-għanijiet u r-raġunijiet ta’ dan l-abbozz ta’ liġi jistqarru li:  L-għan ewlieni ta’ l-Abbozz hu li jmexxi l-istrateġija ta’ Malta kif din tirrelata għal kull forma ta’ intrapriża, hekk li tiġi żgurata l-implimentazzjoni ta’ dik l-attivita` permezz ta’ approċ koordinat u koerenti."  Apparti ċerti kliem li naħseb iktar joqrob lejn it-Taljan u l-Ingliż milli lejn il-Malti, ċertament il-ħsieb prinċipali li wieħed jiżgura li jmexxi l-istrateġija ta’ Malta, li nippromwovu lil Malta bħala intrapriża, u li nimplimentaw din il-politika, wieħed ma jistax ma jaqbilx miegħu għax fl-aħħar mill-aħħar dan huwa l-għajxien ta’ pajjiżna li minnu jiddependu ħafna ħaddiema u kif l-ekonomija ta’ Malta timxi ’l quddiem.  

Però jien nixtieq norbot dan mal-mistoqsija li bdejt biha:  GĦaliex qegħdin inħossu l-ħtieġa li nbiddlu?  Għax jekk wieħed jara l-Att dwar l-MDC li kien għadda mill-parlament isib li l-istess għanijiet u raġunijiet li għalihom kien twaqqaf l-MDC fil-passat huma dawk imsemmija f’dan l-abbozz ta’ liġi li għandna quddiemna.  Dan ifisser li minkejja li l-għanijiet għadhom l-istess - forsi xi ftit irfinuti - sal-lum m’aħniex nirnexxu biex nattiraw investiment f’pajjiżna jew biex ngħinu lill-kumpanniji tagħna jesportaw jew biex ngħinu kumpanniji żgħar(  Allura ejja naraw għaliex m’aħniex nirnexxu minkejja li qed nagħmlu sforz permezz ta’ tliet entitjaiet differenti.  

Filwaqt li l-funzjoni ta' l-MDC, tal-METCO u ta’ l-IPSE huma funzjonijiet xi ftit jew wisq differenti, jien inħoss li dawn huma kumplimentari għal xulxin.  Għalkemm l-MDC tiffoka iktar fuq li tippromwovi l-investiment, il-METCO tiffoka iktar biex tgħin kumpanniji Maltin biex jesportaw ’il barra minn xtutna, u l-IPSE tiffoka l-għajnuna tagħna fuq small and medium enterprises, fl-aħħar mill-aħħar il-funzjonijiet tagħhom huma kumplimentari.  

Naħseb anke dak li qal l-Onor. Josef Bonnici iktar qabel, fejn xi drabi kumpanniji jkollhom imorru għand iktar minn entita` waħda, jirrifletti dan li qed ngħid ukoll.  Pero` minkejja kollox jidher li dawn ma ħallewx riżultat. Ikun tajjeb li wieħed jgħid ukoll li għal diversi snin konna nisimgħu lill-membri tan-naħa tal-gvern Nazzjonalista jiftaħru kemm sar investiment, kemm qed nirnexxu u kemm kollox sejjer tajjeb, pero` issa jidher li mhux kollox sejjer tajjeb u allura hemm bżonn li nbiddlu.

Mr Speaker, jien nistaqsi:  Ir-rapporti annwali ta’ l-MDC, tal-METCO u ta’ l-IPSE, imma l-iktar ta' l-MDC u tal-METCO, kienu jirriflettu r-realta`, ċioe` li m’aħniex nirnexxu?  Qed nagħmel din il-mistoqsija għax filwaqt li kienu jiġu kkwotati diversi ċifri li juru li konna qed niksbu diversi suċċessi, illum irriżulta li dawn is-suċċessi ma kinux biżżejjed jew inkella hemm xi ħaġa ħażina fihom.  Per eżempju, huwa fatt li matul dawn l-aħħar snin l-investiment minn kumpanniji ġodda kien nieqes ħafna għax ħafna mill-investiment li sar, sar minn kumpanniji li diġa` huma stabbiliti, u għalhekk naħseb li jkun tajjeb jekk aħna, bħala pajjiż, ma norbtux il-kompetittivita` tagħna biss mal-korporazzjoni Maltija għall-intrapriża u nieqfu hemm imma nistaqsu x’inhi r-raġuni li forsi fil-passat konna iktar kompetittivi mil-lum biex inkunu nistgħu nieħdu l-passi neċessarji llum qabel għada.  

Wieħed ma jistax ma jorbotx il-kwestjoni tal-kompetittivita` mal-ħolqien tax-xogħol u għalhekk maż-żgħażagħ.  Fil-fatt l-istatistika tal-qgħad turi li huma ż-żgħażagħ l-iktar li huma milquta minn nuqqas ta' opportunitajiet ta' xogħol, u dan jirrifletti fil-livell ta' l-għajxien tal-poplu Malti u Għawdxi b’mod ġenerali.  Illejla stess intqal - jidhirli li din qalha l-Onor. Bonnici - li għamilna żmien norbtu s-suċċess ta’ pajjiżna f’dak li għandu x’jaqsam ma' l-investiment mas-sħubija ta’ Malta fl-UE.  Meta kont nitkellem fuq dan il-punt f’dan il-Parlament, anke matul il-leġislatura li għaddiet, jien dejjem sostnejt li la s-sħubija ta’ Malta fl-UE u lanqas it-triq tal-partit Laburista ta’ partnership ma’ l-UE m’hi garanzija għal xi investiment li ġej mis-sema u dejjem kont ngħid li rridu nkunu aħna li nattiraw l-investiment lejn pajjiżna.  Naturalment dak li kont ngħid qabel nibqa’ ngħidu issa wkoll għax il-fatt li pajjiżna se jsir membru ta' l-UE fl-1 ta' Mejju tas-sena d-dieħla ma jfissirx li għandna garanzija li se jiġi l-investiment f'pajjiżna, u għalhekk irridu naħdmu iktar minn qatt qabel biex fis-snin li ġejjin inkunu kapaċi nikkompetu mal-kompetituri diretti tagħna.

Mr Speaker, kif qal tajjeb l-Onor. Attard Montalto, jien inħoss li dan l-abbozz ta' liġi li għandna quddiemna ma tantx se jgħin biex l-investiment f’pajjiżna jiżdied jew biex kumpanniji li qed joperaw f’pajjiżna jimirħu ’l barra minn xtutna.  Inħoss ukoll li b'dan l-abbozz ta' liġi l-investiment f'pajjiżna, partikolarment l-investiment barrani, ftit li xejn se jiżdied.  Għandna nammettu wkoll li fl-MDC, fil-METCO u fl-IPSE diġa` hemm ċerti problemi, u wisq nibża' li issa, li dawn it-tliet entitajiet se jingħaqdu flimkien u jsiru entita` waħda, il-problemi iktar se jiżdiedu.  L-Onor. Bonnici qalilna li b'hekk ir-riżorsi, inkluż ir-riżorsi umani, se jitqassmu aħjar u d-dupplikazzjoni ta' xogħol se tispiċċa, pero` l-fatt li issa lil dawn it-tliet entitajiet se npoġġuhom f'entita` waħda minnu nnifsu se joħloq ċerti problemi.  Kif intqal diġa`, fil-passat l-ewwel il-gvern kien jappunta liċ-chairmen ta' l-intrapriżi hu u mbagħad dawn kienu joqogħdu jiġru minn intrapriża għal oħra bil-konsegwenza li f'dawn l-intrapriżi kienu jinqalgħu problemi serji.  M'hemmx għalfejn ngħidu li hekk kif kienu jinbtu dawn il-problemi l-ewwel ma jaqlagħha kien il-ħaddiem.  Għalhekk nittama li l-ħaddiema li llum hemm jaħdmu fl-MDC, fil-METCO u fl-IPSE ma jitilfux il-post tagħhom.  M'iniex qed ngħid li qed nippretendi li dawn il-ħaddiema jibqgħu jaħdmu kollha fil-korporazzjoni Maltija għall-intrapriża, imma almenu dawn għandhom jiġu assigurati li m'humiex se jitilfu l-post tax-xogħol tagħhom u l-kondizzjonijiet li qed igawdu minnhom illum.

Nixtieq nagħmel ukoll mistoqsija oħra.  Per eżempju, x’inhu r-rwol tal-korpi kostitwiti f’din l-istruttura li qed noħolqu?  Jien naħseb li l-korpi kostitwiti għandhom interess illi jkunu involuti mhux biss fid-diskussjonijiet imma anke meta din l-istruttura l-ġdida tibda tiffunzjona.  Fl-aħħar ittra li l-korpi kostitwiti kitbu lill-Ministru, huma ħeġġewh biex jara li dan l-abbozz ta' liġi jgħaddi mill-Parlament malajr kemm jista’ jkun għax ħadd ma kien jaf fejn sejjer, pero` l-isfortuna hi li minkejja li dan l-abbozz ta' liġi se jgħaddi mill-Parlament qabel ir-recess, il-problemi li għandhom dawn it-tliet strutturi m'humiex se jiġu solvuti qabel ma dawn jiġu amalgamati flimkien bil-konsegwenza li l-istruttura l-ġdida se tkun mgħobbija mill-bidu nett b'diversi problemi.  Ħalli nsemmi xi eżempji biex nuri x'tip ta' problemi jiltaqgħu magħhom kuljum l-industrijalisti u ħaddiema oħrajn li jaħdmu fil-qasam industrijali u ekonomiku ta' pajjiżna.

Mr Speaker, kemm-il darba nisimgħu li f'pajjiżna m'hemmx spazju għal iktar fabbriki, pero` apparti dak li qal l-Onor. Attard Montalto jien naħseb li l-problema m'hijiex ta' spazju imma hija li qed nużaw l-ispazju li għandna għad-dispożizzjoni tagħna ħażin.  Tara kumpanniji li għad-daqs tagħhom għandhom spazju żgħir ħafna u mbagħad tara kumpanniji oħra li minkejja li jkunu żgħar, għandhom spazju kbir.  

Fil-fatt, matul is-snin - u hawnhekk m'iniex qed nirriferi biss għal dawk is-snin li konna mmexxija minn gvern Nazzjonalista - urejna nuqqas ta’ ħila biex nittekiljaw dawn in-nuqqasijiet, li issa ilhom hemmhekk għal numru ta’ snin, u għandi dubji serji kemm dawn in-nuqqasijiet se jiġu tackled b'din l-istruttura l-ġdida li se titwaqqaf għax jekk matul is-snin għamilna użu ħażin mill-ispazji li għandna, x’garanzija għandna - allavolja l-Onor. Bonnici qalilna biex ma noqogħdux nitkellmu fuq garanziji! - li dan l-abbozz ta’ liġi li għandna quddiemna se jsolvi din il-problema li naħseb illi mhux ta’ min jinjoraha ġaladarba tul is-snin ma konniex kapaċi nieħdu l-passi neċessarji biex nittekiljawha?  Dan stqarru wkoll l-ex-chairman ta' l-MDC meta kien qed jitkellem fil-PAC matul il-leġislatura li għaddiet.

Mr Speaker, hawnhekk ta' min isemmi wkoll li ħafna drabi dawk il-persuni li jkunu jixtiequ jagħmlu xi investiment hawn Malta jkollhom iħabbtu wiċċhom mal-MEPA, u għalhekk jien nistaqsi wkoll:  Dan l-abbozz ta' liġi kif se jassigura li ma jinqalgħux problemi u li ma jkunx hemm dewmien bla bżonn meta l-affarijiet jitressqu quddiem din l-awtorita`?  Għax ma naħsibx li billi issa se npoġġu tliet strutturi f'waħda, b'daqshekk se nkunu solvejna l-problemi li wieħed jiltaqa' magħhom meta jiġi biex jiddijlja mal-MEPA.  Ħafna drabi min jitħajjar jagħmel xi investiment hawn Malta mhux biss jiltaqa' ma' ċerti problemi meta jkollu jħabbat wiċċu mal-MEPA imma anke mal-korporazzjoni għas-servizzi ta' l-ilma u ma' dipartimenti oħra tal-gvern.  

L-idea ta' one-stop-shop tagħmel sens jekk tkun imħaddma tajjeb, pero` jeħtieġ li l-korporazzjoni Maltija għall-intrapriża tittekilja dawn l-affarijiet bis-serjeta`.  Issa nispera li ġaladarba titwaqqaf il-korporazzjoni Maltija għall-intrapriża ma noqogħdux ngħidu li għandna nagħtuha ċans taħdem għax rajna fil-prattika li meta tajna ċ-ċans, dan ma ħadimx.  Kif qal tajjeb l-Onor. Attard Montalto, għalkemm meta ħloqna l-planning authority, sibna li din hija utli, irrealizzajna wkoll li konna ħloqna mostru li kulmin jirfes l-għatba tiegħu, jeħel hemmhekk.  Għalhekk jekk irridu li pajjiżna jibqa' kompetittiv, hemm bżonn naraw kif nittekiljaw il-problemi li għandna mal-MEPA, mal-korporazzjonijiet u mad-dipartimenti tal-gvern bil-ħolqien tal-korporazzjoni Maltija għall-intrapriża.

Jien naqbel mas-Segretarju Parlamentari meta dan, fl-introduzzjoni tiegħu, qal li se nidħlu f'era ġdida, li hemm bżonn naħdmu b’mod ġdid, li hemm bżonn inbiddlu l-għodod li naħdmu bihom u li hemm bżonn nuru leadership.  Dan huwa kollu kliem sabiħ, pero` l-problema hi kif se jsir dan, u għalhekk jien ngħid li hemm bżonn bidla fil-kultura ta’ kif naħdmu fuq ċerti affarijiet, hemm bżonn bidla fl-attitudni tagħna u li hemm bżonn innaqqsu bis-serjeta` l-burokrazija żejda, mhux biss bil-kliem imma wkoll bil-fatti.  Ħalli nsemmi eżempju żgħir biex nuri kemm għadna neħlu f'ċerti affarijiet.  

F'seduta numru 21 l-Onor. Mario Galea għamel mistoqsija parlamentari fejn staqsa fiex wasal il-proġett imħabbar tal-crafts centre ta’ Ta' Qali u jekk il-gvern għadx għandu l-ħsieb li jwettaq dan il-proġett, u l-Ministru John Dalli wieġbu billi qal li l-proġett tal-bini tal-villaġġ ta’ l-artiġjanat f’Ta' Qali, li l-gvern qed jagħtih prijorita`, għadu għaddej mill-proċess tal-MEPA u li nhar it-Tlieta, 8 ta' Lulju fl-4:00p.m. is-Segretarju Parlamentari Edwin Vassallo għandu laqgħa pubblika mas-sidien kollha li huma involuti f’dan il-proġett.  Jien naħseb li dwar dan il-proġett ilna nisimgħu snin sħaħ - fil-fatt f’nofs il-leġislatura li għaddiet issemma kemm-il darba - pero` llum, li bdejna leġislatura oħra, il-MEPA għadha qed tiddiskuti dan il-proġett.  Jien m'iniex qed ngħid li m'għandhiex issir diskussjoni fuq proġett bħal dan jew li għandhom jingħataw il-permessi mil-lum għal għada imma ċertament ma naffordjawx li nagħtu l-investiment bis-sieq.  Fil-fatt jekk inħarsu lejn pajjiżi oħra nindunaw li għad fadlilna ħafna x'naqdfu dwar dak li għandu x'jaqsam maż-żmien.

Issa nixtieq nitkellem ukoll b’mod ġenerali fuq il-ħtieġa li bħala pajjiż nippreparaw lill-ħaddiema għas-suq tax-xogħol għax ikun inutli li jkun hemm min ikollu xewqa jew interess li jiġi jinvesti f’pajjiżna jekk imbagħad ma jkollniex ħaddiema ppreparati biżżejjed biex jisfruttaw dawn l-opportunitajiet li jistgħu jinqalgħu.  Għalhekk ċertament il-ħidma tal-korporazzjoni Maltija għall-intrapriża u ta’ kulmin hu involut biex jippromwovi l-investiment f’pajjiżna trid tkun marbuta wkoll ma’ l-edukazzjoni.  Fl-aħħar mill-aħħar l-uniku riżors li għandna aħna bħala pajjiż huwa r-riżors uman, u għalhekk iktar jikber il-bżonn li nagħmlu minn kollox biex nippreparaw lill-ħaddiema ta’ għada, fosthom billi ninvestu fl-edukazzjoni.  Problema li ta’ spiss nisimgħu u li niltaqgħu magħha hija li hemm nuqqas ta’ link bejn l-edukazzjoni u d-dinja tax-xogħol.  Issa hawnhekk m'iniex se noqgħod nidħol fl-argument ta' jekk dan huwiex minnu jew le, pero` ċertament ma  nistgħux ninjorawh u hemm bżonn li kemm dawk li huma involuti fis-sistema edukattiva tagħna kif ukoll dawk li huma involuti fil-qasam industrijali jaraw kif joħolqu din il-link neċessarja.  Jien nemmen li tul is-snin saru ċerti sforzi f'din id-direzzjoni, pero` qatt m’hu biżżejjed u hemm bżonn li nkabbru iktar din ir-rabta bejn l-edukazzjoni u d-dinja tax-xogħol.

Huwa importanti wkoll li naraw x’inhi s-sitwazzjoni fl-iskejjel tagħna għax fl-aħħar mil-aħħar dan jirrifletti kemm għada pitgħada se jkollna workforce ippreparat u mħarreġ, u naħseb li hawnhekk ta’ min isemmi ċerti figuri li bħala pajjiż għandhom iħassbuna.  Biżżejjed ngħid li bejn wieħed u ieħor kull sena qed ikollna bħala medja ma' l-2,000 student u studenta li ma jkomplux l-edukazzjoni tagħhom.  Marbut ma' dan il-fattur hemm l-għeluq tat-trade schools u tal-vocational training schools.  Ikun tajjeb jekk naraw ukoll kemm qed ikollna studenti li qed ikomplu l-istudji tagħhom wara li jagħlqu s-16-il sena, u dan sabiex inkunu nistgħu nikkalkolaw kemm il-pajjiż qed iħejji liż-żgħażagħ għad-dinja tax-xogħol.  Naħseb li jkun interessanti jekk ngħid li ftit iktar minn nofs l-istudenti qed ikomplu l-istudji tagħhom wara li jagħlqu s-16-il sena.  Għal xi wħud dan jidher li huwa persentaġġ għoli, pero` meta nħarsu lejn pajjiżi oħrajn li rridu nikkompetu magħhom¸ kemm li diġà huma membri ta’ l-UE kif ukoll dawk li bħalna se jissieħbu membri s-sena d-dieħla, nsibu li pajjiżna ma tantx qed jikkompara tajjeb.  Huwa veru li jeżistu ċerti distinzjonijiet ta’ età u affarijiet oħrajn pero’ jekk nagħtu ħarsa lejn pajjiżi oħrajn insibu li hemm pajjiżi li ’l fuq minn 85% ta’ l-istudenti tagħhom ikomplu bl-istudji tagħhom wara li jispiċċaw l-iskola sekondarja.  

Għalhekk huwa mportanti li nagħmlu sforz biex aktar studenti jkomplu t-taħriġ tagħhom wara li jagħlqu s-16-il sena għax dan jaffettwa wkoll kemm jipparteċipaw studenti fl-universita`.  Ovvjament tul is-snin sar progress għax minn ftit mijiet illum għandna universita` li tilqa’ l-eluf pero` meta nqabblu dan ma’ universitajiet barranin insibu li dan mhuwiex biżżejjed.  U nagħmlu żball jekk dan ma nżommuhx f’moħħna.  Fil-fatt l-average participation f’universitajiet ta’ pajjiżi membri u anke applikanti ta’ l-UE bejn wieħed u ieħor hija ta’ bejn 5% u 6% u ta’ pajjiżna  għadha inqas minn hekk u allura nerġa’ ntenni kemm huwa mportanti li ngħollu dan il-persentaġġ.   

Punt ieħor li tajjeb li nsemmi ladarba qed nitkellmu fuq il-qasam edukattiv huwa dak li għandu x’jaqsam ma’ ċerti gradwati.   Aħna ma rridux li fl-università jkun hemm ammont kbir ta’ studenti li jistudjaw il-liġi u mbagħad ma niffokawx l-attenzjoni tagħna fuq oqsma oħrajn għax inkella ma jiswa xejn li ngħollu l-persentaġġ fejn għandna ħafna studenti u mbagħad oqsma oħrajn ma nagħtux kashom.    

  MR SPEAKER:  Onor. Abela,  ippermettili ninterrompik għaliex sar il-ħin.  Tibqa’ in possession?

  ONOR. CARMELO ABELA:  Iva,  nibqa’ in possession.

Fid-9.00 p.m. id-diskussjoni ġiet interrotta u baqgħet aġġornata.

  MR SPEAKER:  Peress li aktar kmieni waqt is-seduta ntalbet votazzjoni fuq it-Tielet Qari ta’ l-Abbozz ta’ Liġi dwar l-Unjoni Ewropea,  skond il-mozzjoni ta’ proċedura se nerġa’ nqiegħed il-mistoqsija.  Iżda biex inkun nista’ niddikjara li l-mozzjoni għaddiet irid jiġi verifikat li l-abbozz ta’ liġi għandu favur tiegħu l-maġġoranza tal-membri kollha tal-Kamra.  Naturalment meta jiġi dikjarat ir-riżultat xorta waħda tista’ tintalab votazzjoni.  

Għaldaqstant nitlob lill-Iskrivan tal-Kamra sabiex isejjaħ l-ismijiet ta’ l-Onor. Membri ħalli jiġu reġistrati dawk li huma favur.  Dawk il-membri li huma favur huma mitluba jqumu bil-wieqfa.  

L-Onor. 

Anthony Abela

David Agius

Francis Agius

Robert Arrigo

Frederick Azzopardi

Jason Azzopardi

Josef Bonnici

Joe Borg

Tonio Borg

Dolores Cristina

Helen D’Amato

John Dalli

Mario de Marco

Giovanna Debono

Louis Deguara

Joseph Falzon

Antonio Fenech

Eddie Fenech Adami

Michael Frendo

Ċensu Galea

Louis Galea

Mario Galea

Austin Gatt

Lawrence Gonzi

Michael Gonzi

Antoine Mifsud Bonnici

Carmelo Mifsud Bonnici

Jesmond Mugliett

Clyde Puli

George Pullicino

Jeffrey Pullicino Orlando

Edwin Vassallo

Ninu Zammit

Francis Zammit Dimech

  MR SPEAKER:  Ir-riżultat huwa 34 favur.

  ONOR. MEMBRU:  Division.

  MR SPEAKER:  L-Onor. Mangion. 

  ONOR. CHARLES MANGION:  Mr Speaker, bil-permess tal-Kamra nixtieq nagħmel nota żgħira biex nispjega l-motivazzjoni tad-division min-naħa ta’ din in-naħa.   Fl-istadju ta’ Kumitat konna tlabna li fil-klawsola tar-ratifika jkun iċċarat il-punt li t-trattat huwa bla preġudizzju għall-provisions tal-Kostituzzjoni.  Dan il-punt ġie aċċettat u anke mistqarr min-naħa tal-gvern pero` l-emenda  li ġiet proposta min-naħa tagħna ma ġietx aċċettata.  Dakinhar fl-istadju ta’ Kumitat l-oppożizzjoni talbet division u b’konsistenza mad-deċiżjoni li ttieħdet dakinhar illum ukoll qegħdin nitolbu division.  

  MR SPEAKER:  Grazzi.  Id-division tittieħed minn hawn u 20 minuta oħra.

Billi ntalbet votazzjoni l-Kamra ġiet sospiża fid-9:08 p.m. u rriżumiet 20 minuta wara.

  MR SPEAKER:  Se nerġa’ npoġġi l-mistoqsija.  Il-mistoqsija hi li l-abbozz ta’ liġi msejjaħ "Att biex jipprovdi dwar l-adeżjoni ta’ Malta ma’ l-Unjoni Ewropea u sabiex jagħmel provvedimenti konsegwenti u anċillari għall-istess" jiġi moqri t-Tielet Darba.  Dawk favur?  (Onor. Membri:  Aye)  Dawk kontra?  (Onor. Membri:  No)  Carried
  ONOR. MEMBRU:  Division.

FAVUR :  34

L-Onor.

	
	

	Abela Anthony
	Galea Louis

	Agius Francis
	Galea Mario

	Asciak Michael
	Galea Pace Victor

	Azzopardi Frederick
	Gatt Austin

	Azzopardi Jason
	Gonzi Lawrence

	Bonnici Josef
	Hyzler George

	Bonnici Michael
	Mifsud Bonnici Antoine

	Borg Joe
	Mifsud Bonnici Carmelo

	Borg Tonio
	Mugliett Jesmond

	Cristina Dolores
	Muscat Claude

	Dalli John
	Pullicino George

	D'Amato Helen
	Pullicino Orlando Jeffrey

	Debono Giovanna
	Refalo Michael

	Deguara Louis
	Vassallo Edwin

	Farrugia Jean Pierre
	Vella John

	Fenech Adami Eddie
	Zammit Ninu

	Frendo Michael
	Zammit Dimech Francis

	Galea Censu
	

	
	


KONTRA:  25

L-Onor.
	Abela Carmelo
	Dalli Helena

	Abela Joseph
	Farrugia Michael

	Agius Chris
	Farrugia Noel

	Attard Montalto John
	Gulia Gavin

	Bartolo Evarist
	Herrera Jose`

	Brincat Joseph
	Mangion Charles

	Brincat Leo
	Mizzi Joe

	Buhagiar Charles
	Parnis Silvio

	Buontempo Stefan
	Refalo Anton

	Cardona Chris
	Sammut Joseph 

	Caruana Justyne
	Vassallo Adrian

	Chircop Karl
	Vella George

	Cuschieri Joseph
	


Il-mozzjoni għaddiet skond artikolu 66 tal-Kostituzzjoni u l-Abbozz ta’ Liġi msejjaħ “Att biex jipprovdi dwar l-adeżjoni ta’ Malta ma’ l-Unjoni Ewropea u sabiex jagħmel provvedimenti konsegwenti u anċillari għall-istess” ġie moqri t-Tielet Darba u għadda.

  MR SPEAKER:  Nitlob lill-Viċi Prim Ministru sabiex jekk jogħġbu jressaq l-Aġġornament tal-Kamra.


AĠĠORNAMENT

  ONOR. LAWRENCE GONZI:  Mr Speaker, nipproponi l-aġġornament tal-Kamra għal nhar it-Tlieta, 15 ta’ Lulju 2003 fid-9:00 a.m. b'din l-aġenda:-

Ordnijiet tal-Ġurnata

Abbozz ta’ Liġi dwar il-Korporazzjoni Maltija għall-Intrapriża – Tieni Qari (Kont.); 

Abbozz ta’ Liġi li Jemenda Diversi Liġijiet – Tieni Qari (Kont.);

Abbozz ta’ Liġi li jemenda l-Kodiċi Ċivili – Tieni Qari (Kont.);  

Abbozz ta’ Liġi dwar Elezzjonijiet għall-Parlament Ewropew – Tieni Qari; u

Abbozz ta’ Liġi dwar Awditjar Intern u Investigazzjonijiet Finanzjarji – Tielet Qari.

-----------------------------------------

Abbozz ta’ Liġi dwar il-Kummissarju għat-Tfal – Kumitat Permanenti.

  MR SPEAKER: Grazzi. Rimarki? L-Onor. Joseph Sammut.

  ONOR. JOSEPH SAMMUT: Sur President, illejla se nitkellem dwar id-deċiżjoni li ttieħdet li żewġ barrieri fil-Qrendi jintużaw bħala miżbla. F’isem iċ-ċittadini tal-ħames distrett, jiena ngħid li fuq din id-deċiżjoni la kien hemm konsultazzjoni u wisq anqas qbil.

Fil-mument li tħabbret din id-deċiżjoni, il-ħsibijiet ta’ ħafna ċittadini minn dawn in-naħat marru fuq il-miżbla tal-Fulija li għadha tintuża sal-lum għalkemm mhux bl-istess mod li kienet tintuża qabel. Ħafna jaħsbu – u jiena wieħed minnhom – li l-fatt li din il-miżbla qiegħda ġo wied u qatt ma ġiet ikkontrollata wassal biex meta tagħmel ix-xita, ħafna pollutants jinġarru mill-ilma u jispiċċaw fil-baħar bil-konsegwenza li dan jiġi kontaminat. Fil-fatt kellna diversi lmenti li r-rizzi ma kinux għadhom jinstabu fil-lokalita` u nstab ukoll xi ħut mejjet f’wiċċ l-ilma. Ir-raġuni għal dan kollu tista’ tkun proprju din il-kontaminazzjoni li ġejja mill-miżbla. Fil-miżbla tal-Fulija qed jintrema ħafna construction waste fin-naħa li qiegħda ħdejn il-baħar bil-konsegwenza li għada pitgħada, dan iż-żibel jista’ jispiċċa fil-baħar. Jiena minn hawn nappella biex ir-rimi f’din il- miżbla jieqaf.

Issa tħabbret id-deċiżjoni li żewġ barrieri – waħda minnhom ħdejn il-baħar - fil-Qrendi se jintużaw bħala miżbliet. Din hi deċiżjoni li fl-opinjoni tiegħi ttieħdet b’ħeffa żejda u mingħajr konsultazzjoni u għalhekk jiena wkoll ningħaqad ma’ dawk kollha, fosthom il-kunsill tal-Qrendi u ċ-ċittadini tiegħu, li kkritikaw din id-deċiżjoni minħabba li ċertament dawn se jiġu rffettwati ħażin. Apparti t-tinġiż li dawn il-miżbliet se jġibu, tajjeb li nfakkru li dawn iż-żewġ barrieri qegħdin ħdejn siti storiċi. 

Sur President, huwa importanti li dawn iż-żewġ barrieri jiġi riabilitati pero` ma naħsibx li billi tikkonvertihom f’miżbla hu l-aħjar mod kif tagħmel dan. Jiena nappella biex jittieħdu l-passi neċessarji kollha sabiex jiġi żgurat li ma jkunx hemm kontaminazzjoni ta’ l-arja u tal-baħar, sabiex jiġi ppreservat il-wirt storiku nazzjonali tagħna u sabiex f’dawn il-miżbliet ma jintefgħax skart ta’ natura ġenerali sabiex għallinqas ikollna l-anqas impatt possibbli. 

Sur President, xtaqt nitkellem ukoll dwar l-isleeping policemen, xi ħaġa li ilha tintuża f’Malta, li saret pjuttost komuni u forsi anke komuni żżejjed. Fil-fatt nixtieq nesprimi f’din il-Kamra d-diżappunt ta’ ħafna ċittadini tal-ħames distrett proprju rigward dawn l-isleeping policemen. Hija ħaġa tajba li l-gvern u l-kunsilli lokali jaħdmu biex itejbu s-sistema tat-traffiku f’pajjiżna pero` naħseb li qed isir użu eċċessiv mill-isleeping policemen. Jiena naħseb li wasal iż-żmien li tiġi formulata policy serja dwar meta u kif dawn l-isleeping policemen għandhom isiru. Waqt li l-użu tagħhom hu tajjeb f’areas sensittivi bħal ħdejn l-iskejjel jew ċentri tad-duttrina, dawn m’għandhomx jispiċċaw kulimkien. Qed ngħid dan għax prattikament spiċċajna bi sleeping policemen f’kull kantuniera. Addirittura, saret waħda f’arterja prinċipali! 

Jiena naħseb li d-dipartiment konċernat għandu janalizza sewwa din il-prattika għax b’dawn l-isleeping policemen kollha hawn min qed jasal biex jgħid li aħjar it-toroq jibqgħu mkissrin għax hekk il-problema ta’ sewqan b’veloċita` eċċessiva ma tibqgħax teżisti!  Illum hawn ħafna modi oħra barra l-isleeping policemen kif tikkontrolla l-veloċita` fis-sewqan, fosthom l-ispeed cameras, u għalhekk m’għandhomx jibqgħu jsiru dawn l-isleeping policemen kollha. Apparti hekk, ħafna minn dawn l-isleeping policemen lanqas biss ikunu identifikabbli mill-bogħod u mhux l-ewwel darba li sewwieq li ma jindunax mill-ewwel b’dawn l-isleeping policemen, jispiċċa jibbrejkja f’daqqa b’riskju li ta’ warajh jidħol fih jew inkella jibqa’ għaddej b’konsegwenza li jagħmel il-ħsara lil karozza. Għalhekk hu importanti li dawn l-isleeping policemen jintużaw f’postijiet fejn veru hemm bżonnhomm u jkunu identifikabbli minn ċerta distanza.

Sur President, xtaqt nitkellem ukoll dwar il-wardens. Dawn għandhom jiġu mgħallma kif jiddistingwu bejn każ u ieħor. Ftit tal-ġranet ilu kont qed nitkellem ma’ persuna li qed tagħmel att ta’ karita` billi twassal iċ-ċilindri ta’ l-ossiġnu lil wieħed anzjan fl-Imsida li nzerta joqgħod f’kantuniera bil-yellow lines. Biex dan jagħmel hekk, qed jipparkja f’din il-kantuniera sakemm inizzel u jdaħħal dan iċ-ċilindru fid-dar ta’ l-anzjan. Dan ir-raġel qalli li qed ikun hemm warden li jkun qed jistennieh f’dak il-ħin partikolari biex meta jmur biċ-ċilindri, dan jagħtih multa! Huwa veru li dan ir-raġel qed jipparkja fuq il-yellow lines, imma l-wardens għandhom jiġu mgħallma jagħmlu distinzjoni bejn każ ta’ wieħed li pparkja minuta biex iniżżel ċilindru ħalli jinqeda anzjan u każ ta’ wieħed li pparkja fejn mhux suppost għall-ebda raġuni. Ħalliha li mbagħad f’San Pawl il-Baħar, jiena personalment rajt karozza tal-wardens ipparkjata fuq double line ma’ kantuniera. Jekk xi ħadd ikun irid, jiena nista’ ntih n-numru ta’ din il-vettura.
Xtaqt nitkellem ukoll fuq il-farsa li jkun hemm il-wardens fuq siti fejn ikun qed isir xi xogħol. Jiena naħseb li din il-ħaġa għandha tiġi eżaminata bir-reqqa għax ma jistax ikun li tibqa’ tiġi abbużata a spejjeż tal-kuntratturi. Qed ngħid dan għaliex mhux l-ewwel darba li nara xi xogħol għaddej b’warden miegħu imma l-warden ma jkun qed jagħmel xejn. X’servizz qed joffri dan il-warden? Qed ngħid dan għax minkejja li jkun hemm warden ħdejn is-siti, ma jkun hemm l-ebda sinjal biex jindika lit-traffiku x’qed jiġri u minn fejn għandu jgħaddi b’konsegwenza li dak li jkun, ikun jaf li hemm xi xogħol malli jsib quddiemu t-trakk, lill-ħaddiema jew lill-warden innifsu. Jekk se nħaddmu sistema bħal din fejn il-wardens ikunu ħdejn is-siti, għandha tinstab sistema biex dawn il-wardens javżaw lit-traffiku minn qabel dwar x’qed jiġri u min fejn għandhom jgħaddu u mhux it-traffiku jintelaq għar-riħu! Sfortunatament f’pajjiżna għad m’għandniex sistema fejn it-traffiku jkun avżat minn qabel li ċerta triq se tkun magħluqa u għalhekk naħseb li dawn il-wardens m’għandhomx sempliċiment jibqgħu jħarsu meta jkunu fuq dawn is-siti, imma għandhom jagħmlu sistema biex it-traffiku jiġi avżat minn qabel dwar x’qed jiġri. 

Apparti dan, mhux ġust li biex jaqilgħu l-flus, il-kunsilli qegħdin jisforzaw lill-kuntratturi biex jikru warden meta dawn ikunu se jagħmlu xogħlijiet fuq toroq sekondarji fejn it-traffiku jkun pjuttost mejjet. Dan hu piż żejjed fuq il-kuntratturi għax qed iħallsu għal servizz li m’għandhomx bżonn. Jiena nifhem l-użu potenzjali ta’ wardens meta jsir xogħol f’arterji prinċipali pero` ma nara l-ebda raġuni għalfejn dawn għandhom ikunu ma’ siti tax-xogħol f’toroq sekondarji. 

Xtaqt nirrimarka wkoll li ċerti wardens għandhom bżonn jiġu ddixxiplinati. Qed ngħid hekk għax per eżempju fin-Naxxar qed ikun hemm warden li ma jiqafx fejn ikun hemm l-istop signs. Jiena naħseb wasal iż-żmien li jitqabbdu inspectors li jissorveljaw il-wardens sabiex ma jkunx hemm xi warden li jabbuża mill-pożizzjoni tiegħu. Jiena nemmen li s-sistema ta’ wardens m’għandhiex ikollha l-iskop li tkun taxxa fuq il-popolazzjoni. Jekk irridu ndaħħlu s-serjeta` ma naħsibx li dan it-tip ta’ xogħol għandu jsir minn kumpannija bi skop ta’ qliegħ għax id-dixxiplina m’għandhiex tkun negozju. 

Fl-opinjoni tiegħi l-wardens għandhom ikunu parti mill-kunsill lokali u taħt superviżjoni diretta tal-kunsill innifsu. Dawn il-wardens għandu jkollhom l-istess livell edukattiv tal-pulizija u qed ngħid dan għax jiena ninsab informat li m’hu qed jintalab l-ebda standard edukattiv mill-wardens. Għamilna żmien konna nikkritikaw lill-pulizija fuq nuqqasijiet fl-edukazzjoni u issa għandna xi ħaġa agħar, għax ħloqna wardens li m’għandna l-ebda kontroll fuqhom u agħar minn hekk, dawn il-wardens spiċċaw aġenti ta’ kumpannija privata bl-iskop li tagħmel il-flus minn fuq in-nuqqasijiet ta’ ħaddieħor. Dan kollu qed iwassal biex ikun hemm ċertu nuqqas minn dawn il-wardens lejn iċ-ċittadini u dan ċertament għandu jinbidel. Grazzi.

  THE DEPUTY SPEAKER: Grazzi. Aktar rimarki? L-Onor. Silvio Parnis.

  ONOR. SILVIO PARNIS: Sur President, ħassejt li f’dan l- aġġornament għandi nitkellem dwar żewġ problemi li qed jiffaċċjaw l-anzjani tagħna. L-ewwel waħda tittratta d-direttiva li l-Public Trasport Association tat lis-sewwieqa tal-karozzi tal-linja biex ma jaċċettawx il-karta anzjan. Minkejja li issa m’għadhiex fis-seħħ, xorta xtaqt nikkummenta u nikkritika din id-direttiva. Il-PTA għandha kull dritt tiġġieled għad-drittijiet tagħha speċjalment meta l-gvern jidħak biha kif ġara f’dan il-każ. Fil-fatt, din il-ġimgħa kont qed nitkellem ma’ numru ta’ sewwieqa li ma kenux Laburisti u xorta ammettew li l-gvern daħak bihom għax qabel l-elezzjoni wegħedhom kollox imbagħad ma tahom xejn. Minkejja dan kollu, dawn m’għandhom ebda dritt li jpo ġġu fi-target tagħhom lill-anzjani – li huma l-iżjed sezzjoni dgħajfa tas-soċjeta` - biex iwasslu messaġġ lill-gvern.  

Sur President, hawnhekk qed nitkellem f’isem l-anzjani kollha, Laburisti u m’humiex, għax fl-aħħar mill-aħħar aħna rappreżentanti tal-poplu u għandha nirrapreżentawh kollu kemm hu. Ħafna anzjani diġa` qegħdin ibatu biex ilaħħqu mal-ħajja u ħadd m’għandu dritt jaqbad u jneħħi servizz ta’ l-anzjani biex jipprotesta kontra l-gvern. F’dan il-każ, l-anzjani kienu l-unika nies li batew u mhux il-gvern u dan ċertament m’huwiex tajjeb. Id-dritt ta’ l-istrike hu dritt sagru imma wasal iż-żmien li f’dan il-pajjiż naraw minn qabel x’konsegwenzi jkun se jkollhom id-direttivi li jittieħdu. Jiena nemmen li m’għandna nħallu l-ebda direttiva tolqot sezzjonijiet batuti tas-soċjeta` tagħna biex jitwassal messaġġ lill-gvern. Importanti li nserrħu moħħ l-anzjani li qed jisimgħuna u ngħidulhom li aħna qed insegwu pass pass dak kollu li qed jiġri u minn hawn, jiena nixtieq nieħu l-okkażjoni biex nirringrazzja lil dawk kollha li jaħdmu sabiex jinformawna dwar x’qed jiġri. 
Sur President, xtaqt nitkellem ukoll dwar ilment ta’ tifla ta’ mara anzjana rigward is-servizz tal-homehelp. Meta l-gvern impjega l-casual social assistants bħala part timers, dan tahow bi dritt il-leave u s-sick leave. Ovvjament, l-oppożizzjoni Laburista taqbel ma dan kollu pero` l-problema hi li meta dawn is-social assistants jieħdu l-leave, l-anzjani jispiċċaw bla servizz. Il-gvern missu ħaseb u pprovda biex dan is-servizz jibqa’ għaddej anke meta s-social assistants jieħdu l-leave u mhux għamel pjan nofs leħja bħal dan fejn gawdiet naħa u batiet naħa oħra, jiġifieri dik ta’ l-anzjani. 

Sur President, il-qasam ta’ l-anzjani hu qasam sensittiv anke minħabba l-fatt li l-anzjani nfushom huma sensittivi. Dan jgħodd speċjalment għal bħalissa meta qed jaraw dawn l-istalletti kollha deħlin ġo daharhom. Għalhekk jiena nappella lill-gvern biex l-affarijiet isiru b’aktar serjeta` u ppjanar. Min-naħa tagħna, il-partit Laburista se jibqa’ jagħti importanza kbira lill-qasam ta’ l-anzjani u bi prudenza, se juża kull mezz biex il-livell ta’ l-għajxien ta’ l-anzjan ikun tajjeb. L-anzjan għandu jifhem u jżomm f’moħħu li l-partit Laburista dejjem se jkun lest biex jiddefendih.

Sur President, aħna wegħdna li se nkunu oppożizzjoni kostruttiva pero` dan ma jfissirx li se naċċettaw dak kollu li jgħid il-gvern għax inkella nispiċċaw kompliċi miegħu. Ikun suwiċidju politiku jekk aħna niġu hawn biex insaħħnu s-siġġijiet biss, għax dmirna hu dak li naħdmu għall-ġid tan-nazzjon u nikkritrikaw lill-gvern fejn dan jonqos. 

Xtaqt nagħlaq billi ngħid kelmtejn fuq il-kundizzjonijiet li jinsabu fihom iż-żwiemel li hawn quddiem il-Palazz. Sur President, minkejja li fuq dan is-suġġett, tkellmu membri miż-żewġ naħat tal-Kamra, it-tinda li tant għandhom bżonn dawk il-povri żwiemel għada ma saritx. M’huwiex aċċettabbli li annimal jitħalla f’dik is-sitwazzjoni li qegħdin dawn iż-żwiemel u għalhekk jiena, bħala wieħed minn dawk li nħobb l-annimali, ningħaqad ma’ l-appell li għamlu ħafna nies sabiex tinbena tinda temporanja mill-aktar fis possibbli. 

Sur President, nittama li dawn il-punti li semmejt illum ma jaqgħux fuq widnejn torox u li min hu responsabbli jieħu l-passi neċessarji. Nirringrazzjak.

  THE DEPUTY SPEAKER: Grazzi. Sar il-ħin. Il-Kamra hi aġġornata għal għada t-Tlieta, 15 ta’ Lulju 2003, fid-9:00a.m. bl-aġenda kif komunikata mill-Viċi Prim Ministru. 

Fl-10.01 p.m. il-Kamra aġġornat mingħajr ma saret il-mistoqsija.


MISTOQSIJIET GĦAL TWEĠIBIET ORALI MWIEĠBA BIL-MIKTUB

AIR MALTA - KUMPANNIJI SUSSIDJARJI

1078. L-ONOR. JOSEPH CUSCHIERI  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid liema huma l-kumpanniji sussidjarji tal-Air Malta kif ukoll dawk li għandha shares fihom?
ONOR. AUSTIN GATT:  Qed inpoġġi fuq il-mejda tal-Kamra lista ta kumpaniji fejn l-Air Malta għandha shares u subsidiaries.
AIR MALTA - AIR SPACE LIBERISATION
1079. L-ONOR. JOSEPH CUSCHIERI  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jpoġġi fuq il-mejda tal-Kamra l-istudju u r-rapporti dwar l-air space liberisation li sar mill-Air Malta?  
ONOR. AUSTIN GATT:  B'riferenza wkoll għal dak li ntqal in konnessjoni mal-mistoqsija parlamentari 1079 , l-istudji u r-rapporti li saru mill-Air Malta, kemm interni kif ukoll esterni, ma jistgħux jiġu mqegħda fuq il-mejda tal-Kamra għaliex fihom informazzjoni kummerċjali ta' natura kunfidenzjali.
TA’ XBIEX – APPLIKAZZJONI GĦAL ELECTRIC WHEELCHAIR

1096. L-ONOR. LEO BRINCAT  staqsa lill-Viċi Prim Ministru u Ministru għall-Politika Soċjali: Jista’ il-Viċi Prim Ministru jgħid kemm hemm applikazzjonijiet pendenti qabel it-talba li d-dettalji dwarha qed jintbagħtu separatament, għal electric wheelchair  li hemm quddiem il-kummissjoni nazzjonali persuni b' diżabilita' - servizz għajnuniet speċjali?
ONOR. LAWRENCE GONZI:  Il-persuna li għaliha hemm riferenza f’din il-mistoqsija qiegħda fis-27 post tal-lista ta’ persuni li qegħdin fil-waiting list tas-servizz għajnuniet speċjali.
E-EUROPE 2005 

1097. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Billi tħabbar li l-gvern se jippubblika l-istrateġija tiegħu għas-snin 2004-2007 billi apparti milli jinkludi l-oġġettivi kollha tal-e-Europe  2005, se  jaddotta numru ta' azzjonijiet oħra li jirriflettu l-karatteristiċi tal-pajjiż fosthom il-pożizzjoni ġeografika kif ukoll l-ekonomija li jħaddem, jista' il-Ministru jelabora aktar dwar dan?  X'livell ta' konsultazzjoni se jkun hemm u kemm hu mistenni li jieħu żmien dan il-proċess?  
ONOR. AUSTIN GATT:  Ninforma lill-Onor. Interpellant li dan il-ministeru rnexxielu jibni qafas ta' konsultazzjoni kontinwa li fih jigbor il-parti l-kbira tal-players involuti fil-qasam tas-soċjeta’ ta' l-informazzjoni. Kif ghamel meta addotta l-pjan e-Europe+ 2003 u meta habbar l-istrategija ta' l-e-Malta li twassal sa l-ahhar tas-sena 2003, dan il-ministeru se jsostni l-politika tiegħu ta' konsultazzjoni u se jiddiskuti l-pjan strateġiku fi ħdan il-kunsill tas-soċjeta’ ta' l-informazzjoni. L-istrategija minnha nnifisha se tkun prodott tal-process ta' konsultazzjoni kontinwa għaliex tinkludi fiha bosta mill-perspettivi li twasslu lill-ministeru mid-diversi oqsma rilevanti f'dan il-qasam.
KUNSILL KONSULTATTIV - SOĊJETA' TA’ L-INFORMAZZJONI

1098. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Jista’ il-Ministru jgħid x'għamla se jkollu l-kunsill konsultattiv dwar is-soċjeta' ta’ l-informazzjoni?
ONOR. AUSTIN GATT:  Ninforma lill-Onor. Interpellant li fil-gimghat li gejjin il-ministeru se jikteb lill-organizzazzjonijiet u individwi kollha identifikati biex jistedinhom jippartecipaw f'dan il-kunsill. L-istruttura u t-termini ta' riferenza tal-kunsill jithabbru meta dan jiltaqa’ għall-ewwel darba.
WEB PHONES

1099. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid kemm ġew installati web phones fit-toroq u fil-pjazez ewlenin?
ONOR. AUSTIN GATT:  Ninforma lill-Onor. Interpellant li s’issa ġew stallati 41  web phone fit-toroq u fil-pjazez ewlenin. Il-kumplament tal-web phones qed jiġu stallati.
ECDL – KORSIJIET GĦAL 5TH FORMERS

1100. L-ONOR. LEO BRINCAT  staqsa lill-Ministru ta' l-Edukazzjoni: Jista’ il-Ministru jgħid kemm kien hemm studenti  li qagħdu u/jew mistennija joqogħdu għall-eżamijiet tal-European computer driving licence?
ONOR. LOUIS GALEA:  Informat li d-dipartiment ta' l-eżamijiet ma ħareġ l-ebda sejħa biex jilqa' applikazzjonijiet minn studenti li jixtiequ joqogħdu għall-eżamijiet tal-European computer driving licence.
Id-dipartiment  tat-teknoloġija fl-edukazzjoni din is-sena nieda korsijiet wara l-ħin ta' l-iskola għal 5th formers biex dawn ikunu jistgħu jilħqu l-livell ta' l-ECDL.  GĦal dawn il-korsijiet qed jattendu 1,574 student.

Qed isiru taħditiet bejn entitajiet differenti biex dawn l-eżamijiet jibdew isiru mid-dipartiment ta' l-eżamijiet.
UŻU TAT-TEKNOLOĠIJA

1101. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Billi mill-elezzjoni 'l hawn twaqqaf ministeru speċifikament għat-teknoloġija ta’ l-informatika, jista’ il-Ministru jgħid  x'inhuma l-oġġettiv ġodda biex Malta tkompli tgawdi mill-opportunitajiet li joffri l-użu tat-teknoloġija?
ONOR. AUSTIN GATT:  Ninforma lill-Onor.  Interpellant li ghalkemm f'din il-legislatura twaqqaf għall-ewwel darba ministeru specifkament responsabbli mit-teknologija ta' l-informazzjoni, dan il-qasam m'huwiex xi haga gdida fil-politika ta' Gvernijiet Nazzjonalisti. Għalhekk il-ħidma ta' dan il-ministeru se tkun ibbażata fuq il-konsolidazzjoni tal-ħidma li saret sal-lum f'dan il-qasam u se tkun iffukata fuq tliet għanijiet prinċipali: it-tisħiħ tas-soċjeta’ u l-ekonomija ta' l-informazzjoni Maltija;  it-tkattir f-użu ta' l-ICT fl-oqsma kollha ta' l-amministrazzjoni pubblika; u il-partecipazzjoni tas-settur privat Malti fis-suq internazzjonali ta' l-ICT.

KSUR TAL-LIĠIJIET RAPPORTATI MILL-GWARDJANI LOKALI

1114. L-ONOR. CHRIS CARDONA  staqsa lill-Ministru tal-Ġustizzja u Intern:  Jista’ il-Ministru jgħid f'liema kunsill lokali jsiru laqgħat tat-tribunal għall-ksur tal-liġijiet irrappurtati mill-wardens?  Jista' f'kull każ jgħid liema bliet/irħula ikopri tribunal?  Jista' jgħid ukoll min jippresjedi kull tribunal?
ONOR. TONIO BORG:  Ninsab informat illi t-tagħrif mitlub hu kif jidher fit-tabella li poġġejt  fuq il-mejda tal-Kamra aktar kmieni fis-seduta.
KSUR TAL-LIĠI RRAPPORTAT MILL-GWARDJANI LOKALI

1115. L-ONOR. CHRIS CARDONA  staqsa lill-Ministru tal-Ġustizzja u Intern: Jista’ il-Ministru jgħid kemm saru laqgħat ta' kull tribunal imwaqqaf apposta biex jiddelibera fuq ksur tal-liġi irrappurtati mill-wardens fl-ewwel sitt  xhur tas-sena?  F'dawn is-sitt  xhur ta' din is-sena, x'kien l-ammont ta' multi mwaħħla minn kull tribunal separatament?  Kemm minn dawn il-multi għadhom ma tħallsux?  
ONOR. TONIO BORG:  Ninsab informat illi t-tagħrif mitlub hu kif jidher fuq it-tabella li li poġġejt fuq il-mejda tal-Kamra aktar kmieni fis-seduta.
MULTI  IMPOSTI MIT-TRIBUNALI LOKALI

1116. L-ONOR. CHRIS CARDONA  staqsa lill-Ministru tal-Ġustizzja u Intern: Jista' il-Ministru jgħid kemm kien hemm multi li twaħħlu mit-tribunali fl-2001 u 2002?  Jista' jagħti l-lista' b'kull tribunal separatament?  Jista' jgħid ukoll kemm minn dawn il-multi baqgħu ma tħallsux ukoll f'kull tribunal separatament?  X'qed isir biex jinġabru?
ONOR. TONIO BORG:  Ninsab informat illi t-tagħrif mitlub hu kif jidher fit-tabella li poġġejt fuq il-mejda tal-Kamra aktar kmieni fis-seduta.

Informat ukoll illi dwar l-aħħar parti tal-mistoqsija qegħdin isiru diskussjonijiet mil-local enforcement system management committee biex tinstab soluzzjoni għal ġbir tal-multi li għadhom pendenti.
Ħ’ATTARD:  TRIQ IL-KBIRA - XOGĦLIJIET

1117. L-ONOR. CHRIS CARDONA  staqsa lill-Ministru għat-Trasport u Komunikazzjoni: Jista' il-Ministru jgħid x'se jiġri mir-rotta nru. 40 li sservi Ħal Lija, Ħal Balzan u Ħ’Attard meta, minħabba x-xogħol li ilu sejjer tmien xhur fi Triq il-Kbira f' Ħal Balzan, m'għadiex tuża r-rotta tas-soltu?  Meta tkun lesta din it-triq se jsir xi kambjament f'din ir-rotta?  Japrezza l-Ministru li dawk li jużaw regolarment il-karozzi tal-linja qed ibatu minħabba x-xogħlijiet li qed isiru f'din it-triq?
ONOR. ĊENSU GALEA:  Jien informat li wara li jitlesta x-xogħol fi Triq il-Kbira Balzan, ir-rotta 40 issir waħda ċirkolari li tgħaddi minn Triq il-Kbira one-way biss.  Dan l-arranġament sar bi ftehim bejn id-direttorat għat-trasport pubbliku, il-kunsill lokali ta' Ħal Balzan, id-direttorat għall-immaniġjar tat-traffiku u l-assoċjazzjoni tat-trasport pubbliku.

Informat ukoll li wara li x-xogħlijiet fl-imsemmija triq jintemmu, ir-residenti għandhom ikunu moqdija aħjar.
SAN ĠILJAN - ESPROPRJAZZJONI TA' ART PRIVATA

1118. L-ONOR. ROBERT ARRIGO  staqsa lill-Ministru għall-Affarijiet Rurali u Ambjent: B'riferenza għall-mistoqsija parlamentari 1092, jista' il-Ministru jinvestiga ilment li wasalli mingħand grupp ta' residenti li joqogħdu fi blokk bini li d-dettalji tagħhom u korrispondenza oħra relatata qed jintbagħtu separatament, fejn żviluppaturi privati qed jheddu li jitolbu lill-gvern jesproprja l-proprjeta' privata tagħhom proprju fejn hemm il-ġnien u s-swimming pool biex jgħaddu triq?  Il-MEPA irċeviet xi applikazzjoni f'dan is-sens?  Jekk iva, meta u fejn waslet din l-applikazzjoni?
ONOR. GEORGE PULLICINO: Ninsab informat li l-MEPA investigat l-ilment ta’ grupp ta’ residenti li rċeviet fil-11 ta’ Ġunju ta’ din is-sena, fejn ġie allegat li l-iżviluppatur iddikjara li l-art li trid tinfetaħ bħala triq kienet art privata tiegħu.  Irriżulta mill-informazzjoni ta’ l-applikazzjoni li l-izviluppatur ma’ ddikjarax li din l-art hija tiegħu.  

Il-MEPA ma tircevix applikazzjonijiet għal esproprjazzjoni ta’ art.  Ta’ min jgħid li saret applikazzjoni, PA 6448/02 li se  tiġi kkonsidrata quddiem il-kummissjoni għall-iżvilupp nhar it-Tnejn, 14 ta’ Lulju 2003.  Din l-applikazzjoni saret wara li nħareġ il-permess PA 7954/95 u s-surveyors tal-MEPA ħarġu l-linja fuq is-sit u mponew splays, u allura l-iżviluppatur kellu jibdel il-pjanti.  Ix-xogħol li għaddej issa huwa skond il-pjanti approvati fl-applikazzjoni PA 7954/95. 

Mill-informazzjoni li għandha l-MEPA jirriżulta wkoll li l-iżviluppatur għamel talba formali lill-kummissarju ta’ l-art ta’ esproprjazzjoni ta’ art biex tinfetaħ it-triq li ħarġet minn kondizzjoni tal-permess oriġinali.  Ta’ min jinnota li din it-triq ilha schemed road mis-snin sittin u ġiet konfermata fl-iskemi ta’ żvilupp temporanji approvati mill-Parlament f’Ġunju 1989.

XEWKIJA;  TRIQ KAVALLIER ZAMMIT HABER – POMPA TAD-DRENAĠĠ

1119. L-ONOR. JUSTYNE CARUANA  staqsiet lill-Ministru għal Għawdex: Tista' il-Ministru tgħid meta hemm il-ħsieb li ssir il-pompa tad-drenaġġ fi Triq Kavallier Żammit Haber, Xewkija, GĦawdex?
ONOR. GIOVANNA DEBONO:  Jiena nformata li l-pompa tad-drenagg fi Triq Kavallier Zammit Haber, Xewkija, Ghawdex hija nkluza fil-programm ta’ xogħlijiet għat-tliet snin li ġejjin.
MEPA - PROĠETTI AMBJENTALI

1120. L-ONOR. CHARLES BUHAGIAR  staqsa lill-Ministru għall-Affarijiet Rurali u Ambjent: Jista' il-Ministru jagħti  breakdown tan-nefqa li l-MEPA  għamlet għas-somma ta' Lm500,000 fuq proġetti ambjentali f'dawn l-aħħar sentejn?  Liema kienu l-proġetti li saru u liema għaqdiet ingħataw l-għajnuna?
ONOR. GEORGE PULLICINO:  Il-MEPA allokat fondi li huma ddedikati għal proġetti ambjentali.  Bħalissa l-awtorita’ għandha f’idejha s-somma ta’  Lm406,232.  Is-somma totali li hemm iddedikata għal dawn il-proġetti hi ta’ Lm 612,232, iżda parti minn dawn il-fondi għadha ma nġabritx minħabba l-fatt li diversi ħlasijiet għal dan il-fond għandhom jiġu mħallsa fuq diversi snin skond kondizzjonijiet f’diversi permessi għall-iżvilupp.  Il-fondi għall-proġetti huma ppjanati li jintnefqu kif hawn fit-tabella hawn taħt.  Ta’ min jinnota li diversi proġetti li jidhru hawn taħt diġa’ inbdew b’kollaborazzjoni ma’ gruppi mhux governattivi u kunsilli lokali, iżda għad ma sarux ħlasijiet fuqhom.  L-awtorita’ għamlet kondizzjoni li ħlasijiet fuq proġetti jsiru meta l-proġetti jitlestew b’ mod soddisfacenti.

	Fund designation
	Total fund

value

(Lm)
	Amount

currently paid

(Lm)

	Fund for new projects
	76,756
	56,756

	Contingency fund
	64,500
	44,500

	Dwejra (Gozo) fund
	24,365
	14,365

	Gebel Ciantar interpretation strategy fund
	5,000
	  5,000

	Fort Madliena rehabilitation fund
	5,000
	  5,000

	Wied il-Għasel restoration fund
	10,000
	10,000

	Wied Għollieqa fund
	15,000
	15,000

	Qala interpretation strategy fund
	5,000
	 5,000

	Artificial reef project
	50,000
	50,000

	Dwejra lines fund
	5,000
	    *

	Victoria lines fund
	5,000
	    *

	Ċirkewwa Project Fund
	20,000
	    0

	Għar il-Kbir fund
	5,000
	    0

	L-Aħrax environmental fund
	215,000
	115,000

	Delimara Marine conservation area fund
	27,000
	17,000

	Tal-Bakkari restoration fund
	3,000
	    *

	Balconies fund
	78,611
	58,611

	Sealand (Xemxija) fund
	7,000
	 7,000

	Mellieħa afforestation fund
	5,000
	 5,000

	Qala benches fund
	1,000
	 1,000

	Comino MCA fund
	10,000
	10,000

	Kilna restoration fund
	25,000
	17,000


BUSKETT WINERY
1121. L-ONOR. CHARLES BUHAGIAR  staqsa lill-Ministru għall-Affarijiet Rurali u Ambjent: Jista' il-Ministru jgħid jekk il-winery fil-Buskett ġietx mogħtija b'xi tip ta' titlu lill-privat?  Jekk fl-affermattiv, jista' ipoġġi fuq il-mejda tal-Kamra kopja tal-ftehim relattiv?  Jekk fin-negattiv, b'liema mod ġiet użata l-winery bħala restaurant waqt il-festa ta’ l-Imnarja?
ONOR. GEORGE PULLICINO:  Il-winery tal-Buskett ma ġiet mogħtija bl-ebda titlu lill-privat.

Il-winery u l-għelieqi tagħha qegħda tieħu ħsiebhom is-sezzjoni tal-Vitikultura u l-Enoloġija fi ħdan id-diviżjoni għas-servizzi agrikoli u żvilupp rurali.

Waqt l-Imnarja l-bitħa tal-winery ġiet użata għal attivita’ tal-korp tal-pulizija, liema attivita’ ilha ssir għal bosta snin.
KUNĊERT TA' ELTON JOHN 

1122. L-ONOR. JUSTYNE CARUANA  staqsiet lill-Ministru għaż-Żgħażagħ u Kultura: Jista' il-Ministru jgħid x'kien u fiex kien jikkonsisti l-involviment tal-ministeru fil-kunċert ta' Elton John?  
ONOR. JESMOND MUGLIETT:  Ninforma lill-Onor. Interpellant li l-ministeru silef il-materjal biex jintrama parti mill-istand għall-ispettaturi.  Xi ħaddiema li jaqgħu taħt il-ministeru wettqu xogħol fiż-żarmar ta' l-istess stand. Il-ħlas tas-sahra ta' dawn il-ħaddiema se jitħallas mill-organizzaturi.

Kienu mislufa wkoll madwar 900 siġġu għal dik il-parti magħrufa bħala golden circle.  L-organizzaturi ntalbu biex jagħmlu assikurazzjoni għall-użu ta' dawn is-siġġijiet.

Il-ħlas għall-ġarr tal-materjal għall-armar ta' l-istand u tas-siġġijiet sar mill-organizzaturi.
GĦAWDEX:  TAX-XĦAJMA - KORSA TAŻ-ŻWIEMEL 

1124. L-ONOR. JUSTYNE CARUANA  staqsiet lill-Ministru għal Għawdex: B'riferenza għall-mistoqsija parlamentari  883, tista' il-Ministru telenka x-xogħlijiet li jsiru regolarment fuq il-korsa taż-żwiemel tax-Xħajma u b'liema frekwenza jsiru dawn ix-xogħlijiet?
ONOR. GIOVANNA DEBONO:  Jiena nformata li x-xogħlijiet li jsiru fil­korsa taż-żwiemel tax-Xħajma jinkludu twittija ta' ramel, qtugħ ta' ħaxix ħażin, żbir u ħart.  Minn Settembru 2002 sa Marzu 2003 sar ukoll xogħol ta' manutenzjoni  li jinkludi brix u żebgħa tar-railing, manutenzjoni  fil-gallerija tal-premijiet, bini ta' ħajt kif ukoll manutenzjoni fl-uffiċini u fil-gates.
GĦAWDEX - PIXXINA

1125. L-ONOR. JUSTYNE CARUANA  staqsiet lill-Ministru għal Għawdex: B'riferenza għall-mistoqsija parlamentari 839, tista' il-Ministru tgħid fejn se tinbena l-pixxina, x’se jkun id-daqs tagħha u x’faċilitajiet mistenni li jkollha? 
ONOR. GIOVANNA DEBONO:  Il-bini ta’ pixxina f’Ghawdex għadu mhux fl-istadju tad-dettal mitlub mill-Onor. Interpellant.
ETC - ĦADDIEMA LI ĦARĠU BIS-SENSJA

1127. L-ONOR. MICHAEL FARRUGIA  staqsa lill-Ministru ta' l-Edukazzjoni: B'riferenza għall-mistoqsija parlamentari 1083, jista' il-Ministru jgħid kemm ġew issensjati ħaddiema minħabba għeluq ta' kumpanniji jew riżultat ta' tnaqqis ta' ħaddiema f’dawn l-aħħar sitt xhur, xahar b’xahar?
ONOR. LOUIS GALEA:  Informat li skond l-informazzjoni li għandha l-korporazzjoni tax-xogħol u taħriġ, in-numru ta' ħaddiema li kienu ssensjati u ġew jirreġistraw għax-xogħol fl-aħħar sitt xhur ta' din is-sena kien ta' 253 f'Jannar, 168 fi Frar, 123 f'Marzu, 191 f'April, 199 f'Mejju u 204 f'Ġunju.
KUNĊERT TA' ELTON JOHN - KONTRIBUT FINANZJARJU

1129. L-ONOR. JUSTYNE CARUANA  staqsiet lill-Ministru għaż-Żgħażagħ u Kultura: Jista' il-Ministru jgħid jekk ingħatax kontribut finanzjarju da parti tal-Ministru għall-kunċert ta' Elton John?  Jekk iva, jista' jgħid kemm kien l-ammont u għal xiex intużaw il-flus?
ONOR. JESMOND MUGLIETT:  Nirriferi lill-Onor. Interpellant għat-tweġiba li tajt għall-mistoqsija parlamentari  1122.
ŻEJTUN - TRANSFER TA' LINJA TAT-TELEFON

1130. L-ONOR. MARIO GALEA  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jirrispondi mistoqsija parlamentari 913 u jgħid jekk huwiex possibbli li l-Maltacom tagħmel it-transfer ta' dan it-telefon li d-dettalji tiegħu qed jintbagħtu separatament, fl-aqsar żmien possibbli għaliex f'din id-dar jgħix tifel żgħir li hu marid serjament u minħabba f'hekk ikun hemm bżonn ta' kuntatt kontinwu ma' l-isptar u t-tabib u xi drabi anke b'mod urġenti?

Billi l-familja subscriber ta' dan it-telefon ilha ħafna tinsisti għal dan it-transfer, jistgħu jittieħdu passi ħalli jsir fl-aqsar żmien possibbli minħabba r-raġunijiet imsemmija?
ONOR. AUSTIN GATT:  Waqt li nifhem li l-Onor. Interpellant għamel id-domanda biex jaqdi d-dmir tiegħu ta' membru parlamentari, nitlob lill-Onor. Interpellant jifhem li l-Maltacom mhijiex dipartiment tal-gvern iżda kumpannija kkwotata fuq l-istock exchange.  Konsegwentement, din it-tip ta' informazzjoni hi min-natura tagħha privata u mhux kompitu li tiġi mistħarġa min dan il-parlament.

Hemm ovvjament mezzi dwar kif wieħed jista' jiżgura li kumpannija bħal Maltacom tagħti s-servizz tagħha b'effiċjenza.
ĦAŻ-ŻABBAR:  TRIQ IL-GRAZZJI - PROVVISTA TA' L-ELETTRIKU

1132. L-ONOR. MARIO GALEA  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jirrispondi l-mistoqsija parlamentari 931 u cioe'   permezz tal-korporazzjoni Enemalta, jinvestiga ilment li wasal għandi li ċerti residenzi fi Triq il-Grazzji, Ħaż-Żabbar qed isofru ta' spiss minn qtugħ fil-provvista ta' l-elettriku?  Billi dan qed jiġri ta' spiss, possibbli li din il-problema tiġi rrimedjata?
ONOR. AUSTIN GATT:  Ix-xogħol meħtieġ biex tiġi rrimedjata l-problema ta' qtugħ fil-provvista ta’  l-elettriku kien diġa' mibdi u  tlesta fl-aħħar ġimgħa ta' Ġunju.
ŻEJTUN: TRIQ XROB IL-GĦAĠIN - ARBLI

1133. L-ONOR. MARIO GALEA  staqsa lill-Ministru għat-Teknoloġija ta' l-Informazzjoni u Investiment: B’riferenza għall-mistoqsijiet parlamentari 1009 u 491 possibbli l-korporazzjoni Enemalta tispjega għalfejn fi Triq Xrob il-Għaġin, fiż-Żejtun  ilhom snin twal li twaħħlu arbli ġodda biex jinbidlu dawk imsadda u l-wires baqgħu qatt ma ġew trasferiti għal fuq l-arbli l-ġodda bil-konsegwenza li llum jeżisti periklu minħabba l-istat ta' l-arbli l-qodma?
  ONOR. AUSTIN GATT:  Nitlob l-Onor. Interpellant jirriferi għat-tweġiba li ngħatat għall-mistoqsija parlamentari 491.
TA' QALI CRAFTS CENTRE - DAWL MA' L-ARBLI

1135. L-ONOR. MARIO GALEA  staqsa lill-Ministru għat-Teknoloġija ta' l-Informazzjoni u Investiment: B'riferenza għall-mistoqsijiet parlamentari 1010 u 489, jista' il-Ministru jgħid jekk huwiex possibbli li l-korporazzjoni Enemalta tieħu passi biex tgħaddi d-dawl fil-crafts centre f'Ta' Qali billi twaħħlu l-arbli xhur ilu u d-dawl ma tkompliex?
ONOR. AUSTIN GATT:  Ix-xogħol ta' street lighting fil-Crafts centre Ta' Qali huwa mibdi u għandu jitkompla hekk kif jinħarġu l-permessi tat-trinek neċessarji.  Dawn il-permessi ntalbu fit-18 ta’ Ġunju ta’ din is-sena.
PERSUNI B'DIŻABILITA' – DĦUL FI DJAR RESIDENZJALI

1139. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Ministru jgħid kemm hemm persuni b'diżabilita' jistennew biex jidħlu f'xi home?
ONOR. LAWRENCE GONZI:  Jekk l-Onor. Interpellant qed jirriferi għad-djar residenzjali għal persuni b’diżabilita’ mmexxija mill-aġenzija sapport, ninsab informat li hemm 21 persuna b’diżabilita’ li t-talba tagħhom biex jidħlu f’xi waħda minn dawn id-djar għadha pendenti.  Ninsab informat ukoll li 15 minn dawn it-talbiet għad iridu jiġu riferuti lis-service allocation committee maħtur apposta biex jikkonsidra talbiet bħal dawn.
SVPR -  INSTALLAR TA’ AIR CONDITIONING
1140. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid liema huma s-swali fir-residenza San  Vinċenz de Paule li pazjenti fihom talbu għal air conditioner?
ONOR. LAWRENCE GONZI:  Ninsab informat li m’hemm ebda talba pendenti minn pazjenti għal installar ta’ air conditioning fis-swali tar-residenza San Vinċenz de Paule.  Ta min jgħid li kull refurbishment fis-swali li sar jew li hemm maħsub li jsir f’din ir-residenza minn dan il-gvern dejjem jinkludi l-installar tas-sistema ta’ air conditioning.
DIPARTIMENTI TAL-GVERN - TRANSFERS
1141. L-ONOR. SILVIO PARNIS  staqsa lill-Prim Ministru: Jista' il-Prim Ministru jgħid kemm saru transfers mill-ewwel tas-sena 2002 sal-lum fid-dipartimenti tal-gvern kollha?

ONOR. EDDIE FENECH ADAMI:  Ninforma lill-Onor. Interpellant li l-informazzjoni mitluba qiegħda tinġabar u tweġiba tingħata f’seduta oħra.
MARD TAL-KANĊER

1142. L-ONOR. SILVIO PARNIS  staqsa lill-Ministru tas-Saħħa: Jista' il-Ministru jgħid kemm mietu persuni bil-marda tal-cancer  mill-bidu ta’ din is-sena s’issa u kemm kellhom eta’?
ONOR. LOUIS DEGUARA:  Ninsab informat li kien hemm 332 persuna li mietu bil-marda tal-kanċer matul l-ewwel ħames xhur ta' din is-sena f'residenti ta' Malta u Għawdex, skond iċ-ċertifikati li waslu fir-reġistru nazzjonali ta' l-imwiet.

L-etajiet ta' dawn il-persuni hija kif ġej:

	Eta’
	Numru ta’ imwiet

	0-14
	        0

	15-24
	        1

	25-34
	        3

	35-44
	      10

	45-54
	      22

	55-64
	      58

	65-74
	    112

	75 and over
	    126

	TOTAL
	    332


KAŻI TA’ SUWIĊIDJU 

1143. L-ONOR. SILVIO PARNIS  staqsa lill-Ministru tal-Ġustizzja u Intern: Jista' il-Ministru jgħid kemm saru suwiċidji mil-bidu tas-sena 2002?
ONOR. TONIO BORG:  Ninsab informat illi b`żieda mat-tagħrif li tajt fit-tweġiba għall-mistoqsija parlamentari 684, sat-30 ta` Ġunju ta’ din is-sena ġie rrapportat lill-pulizija każ ieħor ta` suwiċidju.
MARSA - ŻEBGĦA TAT-TRIQ

1144. L-ONOR. SILVIO PARNIS  staqsa lill-Ministru għat-Trasport u Komunikazzjoni: Jista' il-Ministru jara li ssir mill-ġdid iż-żebgħa tat-triq quddiem is-super one u l-Marsa ta' l-ingliżi peress li m'għadhiex tidher?
ONOR. ĊENSU GALEA:  Jien informat illi l-awtorita` dwar it-trasport qed tagħmel dan it-tip ta' xogħol u xogħol ieħor relatat ma' street furniture fil-lokalitajiet kollha u x-xogħol indikat mill-Onor. Interpellant isir skond il-programm adottat għal dan ix-xogħol.
BIRGU – ĦRUĠ TA’ LIĊENZJA TA’ IMPJIEG

1147. L-ONOR. STEFAN BUONTEMPO  staqsa lill-Ministru tal-Ġustizzja u Intern: Jista' il-Ministru jgħid meta se jinħareġ il-permess lill-persuna li d-dettalji tagħha qed jintbagħtu separatament, biex taħdem hawn Malta?
ONOR. TONIO BORG:  Ninsab informat li t-talba għall-ħruġ ta` liċenzja ta` impjieg dwar il-persuna li tagħha ta d-dettalji l-Onor. Membru għadha qed tiġi pproċessata.

Din it-talba għad trid tiġi eżaminata mill-bord li jipproċessa talbiet għall-ħruġ/tiġdid ta` liċenzji ta` impjieg u għalhekk f`dan l-istadju ma tistax tingħata tweġiba jekk hux se jinħareġ permess f`dan il-każ.
WIED IL-GĦAJN - TALBA GĦAL AKKOMODAZZJONI ALTERNATTIVA

1150. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fiex waslet l-applikazzjoni għal akkomodazzjoni alternattiva tal-persuna li d-dettalji tagħha qed jintbagħtu separatament?  X'tama hemm li l-applikanta tiġi allokata fond?
ONOR. LAWRENCE GONZI:  Jien informat illi l-applikazzjoni qed tigi kkonsidrata flimkien ma’ applikazzjonijiet oħra pendenti li għandu quddiemu d-dipartiment għall-akkomodazzjoni soċjali.
ISLA - XIRI TA' FOND

1151. L-ONOR. STEFAN BUNTEMPO  staqsa lill-Ministru tal-Ġustizzja u Intern: Jista' il-Ministru jgħid meta se jsir il-kuntratt ta' xiri tal-fond bejn l-uffiċċju konġunt u l-inkwilina rikonoxxuta li d-dettalji tagħha qed jintbagħtu separatament?
ONOR. TONIO BORG:  Ninsab informat li l-applikazzjoni għax-xiri tal-fond in kwestjoni tinsab fl-aħħar fażi tal-proċess ta` verifikazzjoni u reġistrazzjoni qabel ma jkun jista` isir il-kuntratt li mistenni jsir fi żmien qasir.
FLORIANA: TRIQ SANT'ANNA - FOND NRU. 56/2

1153. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid lil min hu mikri l-fond nru. 56/2, Triq Sant'Anna, Floriana?  Meta ġie mikri?
ONOR. LAWRENCE GONZI:  Ma nħossx li informazzjoni ta’ din in-natura għandha tigi ppubblikata.  Nista’ ngħid biss li l-appartament konċernat qiegħed taħt investigazzjoni minn naħa tad-dipartiment għall-akkomodazzjoni soċjali.
ĦAMRUN - TALBA GĦAL AKKOMODAZZJONI ALTERNATTIVA

1155. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fiex waslet l-applikazzjoni għal akkomodazzjoni alternattiva ta' persuna li d-dettalji tagħha qed jintbagħtu separatament?  X'tama hemm li l-applikanta tiġi allokata fond?
ONOR. LAWRENCE GONZI:  Jien  informat illi l-applikazzjoni qed tigi kkonsidrata flimkien ma’ applikazzjonijiet oħra  pendenti li għandu quddiemu d-dipartiment għall-akkomodazzjoni soċjali.
BORMLA - TALBA GĦAL AKKOMODAZZJONI ALTERNATTIVA

1157. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid fejn waslet l-applikazzjoni għall-akkomodazzjoni alternattiva tal-persuna li d-dettalji tagħha qed jintbagħtu separatament?  Jista' jagħtini kopja tar-rapport magħmul mill-housing inspector meta dan żar dan il-fond?  X'inhi t-tama li l-imsemmija applikanta tiġi allokata fond?
ONOR. LAWRENCE GONZI:  Jien informat illi l-applikazzjoni qed tigi kkonsidrata.   

Dwar it-tieni parti tal-mistoqsija, nistieden lill-Onor. Interpellant biex jirriferi  lil persuna konċernata lid-dipartiment għall-akkomodazzjoni soċjali biex tara hi stess  l-applikazzjoni tagħha.
SERVIZZ PUBBLIKU  - IMPJEGATI

1176. L-ONOR. CHRIS AGIUS  staqsa lill-Prim Ministru: Jista' il-Prim Ministru jgħid x'benefiċċju barra s-salarju għandhom impjegati fiċ-ċivil fi Skala1, Skala 2, Skala 3 u  Skala 4?
ONOR. EDDIE FENECH ADAMI:  Naħseb li l-Onor. Membru jaf li mhux kull min qiegħed fuq skala ta’ salarju 1 sa 4 għandu xi benefiċċju barra s-salarju iżda huma s-segretarji permanenti, id-diretturi ġenerali u d-diretturi li qegħdin fuq performance agreement għal tliet snin li għandhom il-performance bonus, l-expense allowance, karozza uffiċjali u s-servizz tat-telefon b’xejn.
MSIDA -  TRIQ JOHN BORG

1179. L-ONOR. JOSEPH DEBONO GRECH  staqsa lill-Ministru tal-Ġustizzja u Intern: Jista' il-Ministru jara li titnaddaf Triq John Borg fl-Imsida  -minn Triq Qrejten sa l-entratura tal-junior college -   minħabba li hi mimlija ħmieġ ta' l-annimali, żibel u skart, aktar u aktar meta din it-triq hija frekwentata minn numru kbir ta' studenti li ta' kuljum jattendu l-iskola?
ONOR. TONIO BORG:  Bħalma jaf l-Onor. Interpellant, il-kunsilli lokali huma korpi statutorji ta` gvern lokali b`personalita` legali distinta u billi t-tindif ta` toroq li jaqgħu taħt ir-responsabbilita` tagħhom huwa funzjoni delegat lilhom skond Art 33 ta` l-att, nissuġġerixxi l-Onor. Membru biex jirriferi l-mistoqsija tiegħu lill-kunsill lokali konċernat.
XOGĦOL TA' UPGRADING F’BAJJIET U XTUT

1180. L-ONOR. JUSTYNE CARUANA  staqsiet lill-Ministru għal Għawdex: B'riferenza għall-mistoqsija parlamentari 917, tista’ il-Ministru tgħid kemm saru xogħlijiet ta' upgrading f'bajjiet u xtut fis-snin 2000, 2001, 2002u 2003? Liema huma dawn ix-xogħlijiet, meta saru u kemm swew? 

Peress li fir-risposta m’hemm ebda riferenza għal Għawdex, tista' il-Ministru tgħid kemm saru xogħlijiet ta' upgrading f'bajjiet u xtut fis-snin 2000 sa 2003?  Tista' tgħid liema huma dawn ix-xogħlijiet, meta saru u kemm swew?
ONOR. GIOVANNA DEBONO:  L-informazzjoni qed tinġabar u risposta tingħata f'seduta oħra.
MSIDA:  TRIQ QREJTEN/TRIQ JOHN BORG – ARBLU TAD-DAWL

1181. L-ONOR. JOSEPH DEBONO GRECH  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jara li fiż-żona tal-kantuniera bejn Triq Qrejten u Triq John Borg,  l-Imsida jitpoġġa arblu tad-dawl peress li meta jidlam dan qed ikun ta' inkonvenjent għar-residenti tal-madwar?  
ONOR. AUSTIN GATT:  Peress li t-tidwil tat-toroq fl-Imsida gie delegat lill-kunsill lokali, nissuġġerixxi lill-Onor. Interpellant biex jaghmel it-talba tiegħu lill-kunsill konċernat.
SAN ĠILJAN - DAWL FIT-TOROQ

1182. L-ONOR. JOSEPH DEBONO GRECH  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jara li jiġi miżjud aktar dawl fi Triq it-Tabib John Buontempo, The Village, San Ġiljan, bejn Triq il-Baħar l-Iswed u Triq Marmora, peress li ta' spiss qed jiġu rapportati attentati ta' serq minn din iż-żona?
ONOR. AUSTIN GATT:  Peress li l-istreet lighting f'San Ġiljan ġie devolut lill-kunsill lokali, nissuġġerixxi lill-Onor. Interpellant jagħmel it-talba tiegħu lill-kunsill konċernat.
SERVIZZ PUBBLIKU - SKRIVANI 

1184. L-ONOR. CHRIS AGIUS  staqsa lill-Prim Ministru: Jista' il-Prim Ministru jgħid meta se jibda r-reklutaġġ tal-persuni li għaddew mill-eżami għal skrivani mal-gvern?  GĦal kemm jgħodd dan l-eżami?
ONOR. EDDIE FENECH ADAMI:  Nirreferi lill-Onor. Interpellant għat-tweġiba ta’ mistoqsija parlamentari nru. 1. 

Ninsab informat li l-eżami għar-reklutaġġ ta’ skrivani fis-settur pubbliku huwa validu għal żmien sena mill-ħruġ tar-riżultat uffiċjali li kien is-16 ta’ Mejju 2003.
XGĦAJRA – PROĠETT TA’ TISBIĦ

1186. L-ONOR. CHARLES BUHAGIAR  staqsa lill-Ministru għar-Riżorsi u Infrastruttura: B'riferenza għar-risposta ta' mistoqsija parlamentari  920, jista' il-Ministru jgħid x'inhi r-raġuni li x-xogħol ta' upgrading li kien imwiegħed li se jsir fix-Xgħajra issa jidher li mhux se jsir?
ONOR. NINU ZAMMIT:  Ninforma lill-Onor. Interpellant li x-xogħol ta' disinn fuq il-proġett ta' tisbiħ fix-Xatt tax-Xgħajra għadu għaddej.

Bħalissa għaddejjin taħdidiet mal-MEPA biex jinbidlu xi affarijiet mid-disinn.  Fil-fatt dan il-proġett għadu nkluż fil-business plans tat-taqsima tax-xogħlijiet 2004/2006.  Ix-xogħol indikat fir-risposta għall-mistoqsija parlamentari 920 jirriferi għax-xogħol li fuqu t-taqsima tax-xogħlijiet se tkun qiegħda taħdem bejn Ottubru u Ġunju 2004.
SCHENGEN VISAS
1189. L-ONOR. GAVIN GULIA  staqsa lill-Ministru tal-Ġustizzja u Intern: B'riferenza għar-risposta għall-mistoqsija parlamentari 935, jista' il-Ministru jgħid jekk  il-gvern jistax juża l-visa "with limited terminal validity"  għal skop ta' turiżmu bħala każ ta' interess nazzjonali  biex ir-regolamenti ta' schengen ma jfixklux jew inaqqsu t-turiżmu li jeżisti bejn Malta u l-Libja?
  ONOR. TONIO BORG:  Kif diġa` spjegajt, l-iproċessar ta` Schengen visas isir skond kif hemm provdut fil-common consular manual.  Il-visa magħrufa bħala limited territorial validity hija maħsuba għal każijiet eċċezzjonali u mhux bħala regola.  Ma narax li għandu jkun hemm xi diffikulta` sabiex persuna, minn xi pajjiż li jkun jenħtieġ il-visa mad-dħul ta` Malta fis-sistema Schengen, iżżur Malta bħala turist.
ŻURRIEQ:  TRIQ DUN NARD MALLIA -  - WIRE TA’ L-ELETTRIKU

1190. L-ONOR. JOSEPH M. SAMMUT  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jara li l-wire li jidħol fid-djar sabiex jissuplixxi l-kurrent elettriku lil tlett idjar fosthom “Il-Ħarruba” fi Triq Dun Nard Mallia fiż-Żurrieq jiġi mibdul bħal kumplament stante li konsegwenza ta' dan in-nuqqas il-provvista qegħda tkun baxxa?  
ONOR. AUSTIN GATT:  Ix-xogħol meħtieġ biex tissaħħaħ il-provvista ta' l-elettriku fl-inħawi msemmija għandu jsir flimkien ma' xogħlijiet oħra simili sa l-aħħar ta' Lulju ta’ din is-sena.
MALTACOM - ĦADDIEMA GĦAWDXIN

1192. L-ONOR. ANTON REFALO  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid x'inhi r-raġuni li ħames Għawdxin li jaħdmu mal-Maltacom  u li ta' kuljum iridu jmorru Malta għax-xogħol u jirritornaw lura fil-għaxija  qegħdin jiġu mġiegħla li biex jingħataw  is-servizz ta' trasport iridu bilfors jiffirmaw dikjarazzjoni li huma personalment responsabbli għall-ħlas ta' danni lilhom personali u/jew lill-passiġġieri fl-istess vettura u għal kull ħlas ieħor spettanti lil terzi anke f'każ ta' danni fuq proprjeta' mobbli u/jew immobbli tal-Maltacom  jew ta' terzi u dan f'każ li l-assigurazzjoni maħruġa fuq l-istess vettura għal kwalunkwe raġuni ma tkoprix l-istess danni?  Għaliex sħabhom Maltin ħaddiema tal-Maltacom ma ġewx imġiegħla jiffirmaw l-indemnity form?
ONOR. AUSTIN GATT: Risposta tingħata f'xi seduta oħra.
BUĠIBBA - XOGĦOL TA' ASFALT

1194. L-ONOR. JEFFREY PULLICINO ORLANDO  staqsa lill-Ministru għar-Riżorsi u Infrastruttura: Jista' il-Ministru jara li ż-żona shaded fuq is-site plan li qed tintbagħat separatament, tingħata wiċċ xieraq minħabba l-inkonvenjent kbir u l-istat li tinsab fih fil-preżent?
ONOR. NINU ZAMMIT:  L-Informazzjoni mitluba mill-Onor. Interpellant tingħata f'xi seduta oħra.
ĦAŻ-ŻEBBUĠ:  TRIQ L-IMDINA - ROUNDABOUT
1195. L-ONOR. JEFFREY PULLICINO ORLANDO  staqsa lill-Ministru għall-Affarijiet Rurali u Ambjent: Jista' il-Ministru jara  li r-roundabout li hemm fi Triq l-Imdina, Ħaż-Żebbuġ, viċin l-iskola ta' St. Dorothy, tiġi nkluża fl-istima tal-landscaping?
ONOR. GEORGE PULLICINO:  Ninsab informat li r-roundabout li hemm fi Triq l-Imdina, Ħaż-Żebbuġ se tiġi mantenuta u jsir program ta’ tisbiħ, wara li l-isponsor li kien qiegħed jieħu ħsiebha  rtira l-isponsorship tiegħu.
TISWIJA TA' TOROQ - GĦAJNUNA FINANZJARJA MILL-GVERN TALJAN

1196. L-ONOR. JEFFREY PULLICINO ORLANDO  staqsa lill-Ministru għat-Trasport u Komunikazzjoni: Jista' il-Ministru jgħid jekk is-somma flus li se tingħata  mill-gvern Taljan bħala għajnuna għat-tiswija tat-toroq tagħna ngħatatx bil-kondizzjoni li x-xogħlijiet li jsiru jkunu jistgħu jitwettqu minn kumpanniji barranin?
ONOR. ĊENSU GALEA:  Jien informat illi peress li l-Onor. Interpellant qiegħed jirriferi essenzjalment għall-kondizzjonijiet relatati mal-ftehim magħruf bħala Fifth protocol relating to economical, technical and financial assistance bejn il-Gvern Malti u dak Taljan, għalhekk l-Onor. Interpellant hu mitlub jirriferi l-mistoqsija lill-ministru konċernat.
ŻEJTUN: TAL-ĦABEL L-ABJAD - ILMA TAT-TISQIJA

1200. L-ONOR. MARIO GALEA  staqsa lill-Ministru għall-Affarijiet Rurali u Ambjent: Jista' il-Ministru jgħid għalfejn il-bdiewa li għandhom ir-raba' tagħhom fl-inħawi Tal-Ħabel l-Abjad, iż-Żejtun mhux qed jaslilhom  ilma tat-tisqija?  Possibbli din is-sitwazzjoni tiġi rrimedjata?
ONOR. GEORGE PULLICINO:  Ninsab informat li l-ġimgħa li għaddiet saret laqgħa bejn il-ministeri konċernati fejn ġew diskussi d-diversi ħsarat li jeżistu fis-sistema tat-tqassim ta’ l-ilma mill-Impjant ta’ Sant’ Antnin.  Il-ħsarat fis-sistema tat-tisqija se jiġu rranġati mid-dipartiment tad-drenaġġ fi ħdan il-ministeru għar-riżorsi u infrastruttura.
SIĠĠIEWI/QRENDI - ENGINEERED TEMPORARY LANDFILLS
1202. L-ONOR. JEFFREY PULLICINO ORLANDO  staqsa lill-Ministru għar-Riżorsi u Infrastruttura: Fir-rigward tat-temporary landfills li hemm propost  li jsiru fil-limiti tas-Siġġiewi u l-Qrendi sakemm jiġi żviluppat il-controlled landfill fil-limiti tan-Naxxar, jista' il-Ministru jgħid xi studji saru u minn min saru fir-rigward ta' l-impatt ambjentali li se jkollhom dawn il-landfills f'din iz-zona pittoreska?
ONOR. NINU ZAMMIT:  Ninforma lill-Onor. Interpellant li l-ministeru qiegħed isegwi l-proċeduri kollha meħtieġa mill-awtorita' Maltija għall-ambjent u l-ippjanar fir-rigward ta' engineered temporary landfills.  GĦal dan il-għan, tħejja il-project description statement sabiex fuqu jkunu jistgħu jibdew il-konsultazzjonijiet ma' l-entitajiet kollha konċernati.  Dan il-project description statement diġa' qiegħed għand il-MEPA sabiex jitqassam lil kull min jista' b'xi mod jew ieħor jiġi affettwat b'dan il-proġett.  B'hekk l-entitajiet kollha konċernati qed jingħataw żmien biżżejjed biex jikkummentaw u jinfluwenzaw it-terms of reference li se jinħareġ wara li jiskadi ż-żmien ta' konsultazzjoni.  Wara dan l-istadju jsir l-environment impact assessment  li fost affarijiet oħra, jara x'impatt ambjentali jista' jkun hemm ta' l-inħawi.
SIĠĠIEWI/QRENDI – ENGINEERED TEMPORARY LANDFILLS
1203. L-ONOR. JEFFREY PULLICINO ORLANDO  staqsa lill-Ministru għar-Riżorsi u In frastruttura: Fir-rigward tat-temporary landfills li hemm propost  li jsiru fil-limiti tas-Siġġiewi u l-Qrendi sakemm jiġi żviluppat il-controlled landfill fil-limiti tan-Naxxar,  jista' il-Ministru jgħid xi studji saru u minn min saru fir-rigward ta' l-impatt li se jkollhom dawn il-landfills fuq is-siti storiċi li hemm fil-viċinanzi?
ONOR. NINU ZAMMIT:  Nirriferi lill-Onor. Interpellant għar-risposta mogħtija għall-mistoqsija parlamentari 1202 dwar engineered temporary landfills.
SIĠĠIEWI/QRENDI – ENGINEERED TEMPORARY LANDFILLS
1204. L-ONOR. JEFFREY PULLICINO ORLANDO  staqsa lill-Ministru għar-Riżorsi u Infrastruttura: Fir-rigward tat-temporary landfills li hemm propost  li jsiru fil-limiti tas-Siġġiewi u l-Qrendi sakemm jiġi żviluppat il-controlled landfill fil-limiti tan-Naxxar, jista’ il-Ministru jgħid xi studji saru u minn min saru fuq l-impatt li se jkollha l-attivita' konnessa ma' dawn il-landfills fuq it-toroq ta' l-inħawi li diġa' huma fi stat ħażin ferm?
ONOR. NINU ZAMMIT:  Nirriferi lill-Onor. Interpellant għar-risposta mogħtija għall-mistoqsija parlamentari 1202 dwar engineered temporary landfills. 
ŻEJTUN - QTUGĦ FIL-PROVVISTA TA' L-ELETTRIKU

1212. L-ONOR. MARIO GALEA  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jirrispondi l-mistoqsija parlamentari 1025 u jgħid x'inhi r-raġuni li l-provvista ta' l-elettriku taż-żewġ familji li d-dettalji tagħhom qed jintbagħtu separatament, qed tinqata' ta spiss?  Għaliex din il-problema baqgħet ma ġietx rimedjata minkejja li dawn iż-żewġ familji ilhom ħafna jirrapportaw dan l-inkonvenjent?   Possibbli jsir xi ħaġa, għax apparti l-inkonvenjent dawn il-familji qed isofru ħsarat fl-appliances tagħhom?
ONOR. AUSTIN GATT:  Il-provvista ta' l-elettriku fl-inħawi msemmija ġiet investigata u rriżulta li l-kawża ta' l-interruzzjonijiet kienet minħabba overloading.  Ix-xogħol meħtieġ sar fis-16 ta’ Ġunju, 2003 għas-sodisfazzjon tal-konsumatur.

